
ESSUULA 1

Awo olwatuuka mu mwaka ogw'amakumi asatu mu mwezi ogw'okuna ku lunaku

olw'omwezi olw'okutaano, bwe nnali ndi mu basibe ku mabbali g'omugga Kebali, eggulu

ne libikkulibwa, ne ndaba okwolesebwa kwa Katonda.

2 Ku lunaku olw'okutaano olw'omwezi, gwe gwali omwaka ogw'okutaano ogw'okusibibwa

kwa kabaka Yekoyakini,

3 ekigambo kya Mukama ne kijjirira ddala Ezeekyeri kabona mutabani wa Buuzi mu nsi

ey'Abakaludaaya ku mabbali g'omugga Kebali; omukono gwa Mukama ne gubeera ku ye

eyo.

4 Awo ne ntunula, era, laba, embuyaga ezikunta olw'amaanyi ne zifuluma obukiika obwa

kkono, ekire ekinene n'omuliro ogw'ezingazinga n'okumasamasa okukyetoolodde, era mu

gwo wakati ne muva ng'ebbala erya zaabu etabuddwamu effeeza, eriva mu muliro wakati.

5 Era mu gwo wakati ne muva ekifaananyi eky'ebiramu bina. N'embala yaabyo yali bw'eti;

byalina ekifaananyi eky'omuntu.

6 Era buli kimu kyalina obwenyi buna, era buli kimu ku byo kyalina ebiwaawaatiro bina.

7 N'ebigere byabyo byali bigere bigolokofu; ne munda w'ebigere byabyo nga mufaanana

munda w'ekigere ky'ennyana: era nga bitangalijja ng'ebbala ery'ekikomo ekizigule.

8 Era byalina emikono gy'omuntu wansi w'ebiwaawaatiro byabyo ku mbiriizi zaabyo

ennya: era ebyo ebina byalina obwenyi bwabyo n'ebiwaawaatiro byabyo bwe biti;

9 ebiwaawaatiro byabyo byagattibwa buli kiwaawaatiro ne kinnaakyo; tebyakyuka bwe

byatambula; byagenda buli kimu nga byesimbye.

10 Ekifaananyi ky'obwenyi bwabyo, byalina obwenyi bw'omuntu; era ebyo ebina byalina

obwenyi bw'empologoma ku lubiriizi olwa ddyo; era ebyo ebina byalina obwenyi bw'ente

ku lubiriizi olwa kkono; ebyo byonna byalina n'obwenyi bw'empungu.

11 N'obwenyi bwabyo n'ebiwaawaatiro byabyo byali nga byawuse waggulu; ebiwaawaatiro

bibiri ebya buli kimu byagattibwa wamu, n'ebibiri byasaanikira emibiri gyabyo.

12 Era buli kimu byagenda nga byesimbye: omwoyo gye gwabanga gugenda, gye

byagenda; tebyakyuka bwe byagenda.

13 Ekifaananyi ky'ebiramu ebyo, embala yaabyo yali ng'ebisiriiza eby'omuliro ebyaka,

ng'embala ey'emimuli; yayambukanga n'ekkira wakati mu biramu ebyo: era omuliro nga

gumasamasa ne mu muliro ne muva enjota.

14 Ebiramu ne biddukana mbiro ne bikomawo ng'ekifaananyi eky'okumyansa kw'eggulu.



15 Awo bwe nnali nga ntunuulira ebiramu ebyo, laba, nnamuziga ku ttaka ku mabbali

g'ebiramu, buli bwenyi ku bwenyi bwabyo obuna nnamuziga omu.

16 Embala eya bannamuziga n'omulimu gwabwe baafaanana ebbala erya berulo: era abo

abana baalina ekifaananyi kimu: n'embala yaabwe n'omulimu gwabwe byali nga

nnamuziga ali wakati wa nnamuziga.

17 Bwe baatambulanga baatambuliranga ku mbiriizi zaabwe ennya: tebaakyuka bwe

baatambula.

18 Obwekulungirivu bwabwe bwali buwanvu, bwa ntiisa; era abo abana baalina

obwekulungirivu bwabwe nga bujjudde amaaso enjuyi zonna.

19 Era ebiramu bwe byatambulanga, bannamuziga baatambuliranga ku mabbali gaabyo:

era ebiramu bwe byasitulibwanga okuva ku ttaka, bannamuziga baasitulibwanga.

20 Omwoyo buli gye gwabanga gugenda, gye baagendanga; eyo omwoyo gye gwabanga

gugenda: ne bannamuziga baasitulibwanga ku mabbali gaabyo; kubanga omwoyo

ogw'ekiramu gwali mu bannamuziga.

21 Ebyo bwe byatambulanga, ne bano baatambulanga; era ebyo bwe byayimiriranga, ne

bano baayimiriranga; era ebyo bwe byasitulibwanga okuva ku ttaka, bannamuziga

baasitulibwanga ku mabbali gaabyo: kubanga omwoyo ogw'ekiramu gwali mu

bannamuziga.

22 Era waggulu w'omutwe ogw'ekiramu waaliwo ekifaananyi eky'ebbanga, ng'ebbala erya

kulusitalo ow'entiisa, nga kitimbibwa ku mitwe gyabyo waggulu.

23 Era wansi w'ebbanga ebiwaawaatiro byabyo byali bigolokofu, ekimu kyalina bibiri

ebyasaanikira eruuyi, na buli kimu kyalina bibiri ebyasaanikira eruuyi ku mibiri gyabyo.

24 Era bwe byatambulanga, ne mpulira okuwuuma kw'ebiwaawaatiro byabyo

ng'okuwuuma kw'amazzi amangi, ng'eddoboozi ly'Omuyinza w'ebintu byonna, okuwuuma

okw'oluyoogaano ng'okuwuuma kw'eggye: bwe byayimiriranga, ne bissa ebiwaawaatiro

byabyo.

25 Era waaliwo eddoboozi waggulu w'ebbanga eryali waggulu w'emitwe gyabyo: bwe

byayimiriranga, ne bissa ebiwaawaatiro byabyo.

26 Era waggulu w'ebbanga eryali waggulu w'emitwe gyabyo kwaliko ekifaananyi

eky'entebe, ng'embala ey'ejjinja eya safiro: ne ku kifaananyi eky'entebe kwaliko

ekifaananyi ng'embala ey'omuntu ku yo waggulu.

27 Ne ndaba ng'ebbala ery'ezaabu etabuddwamu effeeza, ng'embala ey'omuliro munda

mu yo enjuyi zonna, okuva ku mbala y'ekiwato kye n'okwambuka; era okuva ku mbala

y'ekiwato kye n'okukka, nalaba ng'embala ey'omuliro, era waaliwo okumasamasa

okumwetoolodde.

28 Ng'embala eya musoke aba ku kire ku lunaku olw'enkuba, bw'etyo bwe yali embala

ey'okumasamasa enjuyi zonna. Eno ye yali embala ey'ekifaananyi eky'ekitiibwa kya

Mukama. Awo bwe nnakiraba, ne nvuunama amaaso gange, ne mpulira eddoboozi ly'oyo

eyayogera. 

ESSUULA 2

N'aŋŋamba nti Omwana w'omuntu, yimirira ku bigere bye nange naayogera naawe.

2 Kale omwoyo ne guyingira mu nze bwe yayogera nange, ne gunnyimiriza ku bigere

byange; ne mpulira oyo eyayogera nange.

3 N'aŋŋamba nti Omwana w'omuntu, nkutuma eri abaana ba Isiraeri eri amawanga

amajeemu, abanjeemedde: bo ne bajjajjaabwe bansobyanga okutuukira ddala ku lunaku



olwa leero.

4 N'abaana ba kyejo, era ba mitima mikakanyavu; nkutuma eri abo: era olibagamba nti

Bw'ati bw'ayogera Mukama Katonda.

5 Nabo, oba nga banaawulira, oba nga banaalekayo, (kubanga nnyumba njeemu era naye

balimanya nga mu bo mubaddemu nnabbi.

6 Naawe omwana w'omuntu, tobatyanga, so totyanga bigambo byabwe, newakubadde

emyeramannyo n'amaggwa nga biri naawe, era ng'obeera mu njaba ez'obusagwa:

totyanga bigambo byabwe, so tokeŋŋentererwanga olw'amaaso gaabwe, newakubadde

nga nnyumba njeemu.

7 Era olibagamba ebigambo byange oba nga banaawulira) oba nga banaalekayo:

kubanga bajeemu nnyo nnyini.

8 Naye ggwe, omwana w'omuntu, wulira kye nkugamba tobanga ggwe mujeemu

ng'ennyumba eyo enjeemu: yasama akamwa ko olye ekyo kye nkuwa:

9 Awo bwe nnatunula, laba, omukono ne gugololwa eri nze; era, laba, omuzingo

gw'ekitabo nga guli omwo;

10 n'agwanjululiza mu maaso gange; era gwawandiikibwa munda ne kungulu: era

mwawandiikibwamu okuwuubaala n'okukungubaga n'obuyinike. 

ESSUULA 3

Awo n'aŋŋamba nti Omwana w'omuntu, lya ekyo ky'osanga; lya omuzingo guno, ogende

ogambe ennyumba ya Isiraeri.

2 Awo ne njasama akamwa kange n'andiisa omuzingo.

3 N'aŋŋamba nti omwana w'omuntu, liisa olubuto lwo, ojjuze ebyenda byo omuzingo guno

gwe nkuwa. Kale ne ngulya, ne guba mu kamwa kange ng'omubisi gw'enjuki

okuwoomerera.

4 Awo n'aŋŋamba nti Omwana w'omuntu, genda otuuke eri ennyumba ya Isiraeri, oyogere

nabo ebigambo byange.

5 Kubanga totumiddwa eri eggwanga ery'enjogera gy'otomanyi era ab'olulimi oluzibu,

wabula eri ennyumba ya Isiraeri;

6 si eri amawanga amangi ab'enjogera gy'otomanyi era ab'olulimi oluzibu, b'otoyinza

kutegeera bigambo byabwe. Mazima singa nkubatumidde bo, bandikuwulidde.

7 Naye ennyumba ya Isiraeri tebalikuwulira; kubanga tebalimpulira nze: kubanga

ennyumba yonna eya Isiraeri ba kyenyi kikalubo era ba mutima mukakanyavu.

8 Laba, nkalubizza amaaso go awali amaaso gaabwe, n'ekyenyi kyo nkikalubizza awali

ekyenyi kyabwe.

9 Nfudde ekyenyi kyo ng'alimasi okukaluba okusinga ejjinja ery'embaalebaale:

tobatyanga, so tokeŋŋentererwanga olw'amaaso gaabwe, newakubadde nga nnyumba

njeemu.

10 Era nate n’aŋŋamba nti Omwana w'omuntu, ebigambo byange byonna bye

ndikubuulira, bikkirize mu mutima gwo, owulire n'amatu go.

11 Era genda otuuke eri abo ab'obusibe, eri abaana ab'abantu bo, oyogere nabo

obabuulire nti Bw'ati bw'ayogera Mukama Katonda, oba nga banaawulira, oba nga

banaalekayo.

12 Awo omwoyo ne gunsitula, ne mpulira ennyuma wange eddoboozi ery'okuwulukuka

okunene nga lyogera nti Ekitiibwa kya Mukama kyebazibwe okuva mu kifo kye.



13 Awo ne mpulira okuwuuma kw'ebiwaawaatiro by'ebiramu nga bikomaganako,

n'okuwuuma kwa bannamuziga ku mabbali gaabyo, okuwuuma kw'okuwulukuka okunene.

14 Awo omwoyo ne gunsitula ne guntwala: ne ŋŋenda nga ndiko obuyinike n'omwoyo

gwange nga gubugumye, omukono gw'a Mukama ne guba gw'amaanyi ku nze.

15 Awo ne ndyoka njija eri ab'obusibe e Terabibu, abaabeera ku mugga Kebali, ne mu kifo

mwe baabeera; ne ntuula awo mu bo nga nsamaaliridde ne mmala ennaku musanvu.

16 Awo olwatuuka ennaku musanvu bwe zaayitawo, ekigambo kya Mukama ne kinjijira

nga kyogera nti

17 Omwana w'omuntu nkufudde omukuumi eri ennyumba ya Isiraeri: kale wulira ekigambo

eky’omu kamwa kange, obawe okulaba okuva gye ndi.

18 Bwe ŋŋamba omubi nti Tolirema kufa; naawe n'otomulabula so toyogera okulabula

omubi okuva mu kkubo lye ebbi okuwonya obulamu bwe: omubi oyo alifiira mu butali

butuukirivu bwe; naye omusaayi gwe ndiguvunaana mu mukono gwo.

19 Era naye bw'olabula omubi, n’atakyuka okuleka obubi bwe newakubadde okuva mu

kkubo lye ebbi, alifiira mu butali butuukirivu bwe; naye ggwe ng'owonyezza emmeeme yo.

20 Nate omuntu omutuukirivu bw'akyuka okuleka obutuukirivu bwe, n'akola obutali

butuukirivu, nange ne nteeka enkonge mu maaso ge, alifa: kubanga tomulabudde, alifiira

mu kibi kye, n'ebikolwa bye ebituukirivu bye yakola tebirijjukirwa; naye omusaayi gwe

ndiguvunaana mu mukono gwo.

21 Era naye bw'olabula omuntu omutuukirivu, omutuukirivu aleme okukola ekibi n'atakola

kibi, mazima aliba mulamu, kubanga alabuse; naawe ng'owonyezza emeeme yo.

22 Awo omukono gw'a Mukama ne guba ku nze eyo; n'aŋŋamba nti Golokoka ofulume

ogende mu lusenyi, nange ndyogerera naawe eyo.

23 Awo ne ngolokoka ne nfuluma ne ŋŋenda mu lusenyi kale, laba, ekitiibwa kya Mukama

nga kiyimiridde eyo, ng'ekitiibwa bwe kyali kye nnalaba ku lubalama lw'omugga Kebali ne

nvuunama amaaso gange.

24 Awo omwoyo ne guyingira mu nze ne gunnyimiriza ku bigere byange, n'ayogera nange

n'aŋŋamba nti Genda weggalire mu nnyumba yo.

25 Naye ggwe, omwana w'omuntu, laba, balikussaako enjegere, ne bazikusibisa, so

tolifuluma mu bo:

26 era ndyegassa olulimi lwo n'ekibuno kyo, obeere kasiru era oleme okubeera gye bali

anenya: kubanga nnyumba njeemu.

27 Naye bwe njogera naawe, ndyasamya akamwa ko, naawe olibagamba nti Bw'ati

bw'ayogera Mukama Katonda nti Awulira awulire; n'oyo alekayo alekeyo; kubanga

nnyumba njeemu. 

ESSUULA 4

Era, omwana w'omuntu, weddirire ettoffaali oliteeke mu maaso go, oliwandiikeko

ekibuga, Yerusaalemi:

2 okizingize, okizimbireko ebigo, okituumireko ekifunvu; era teekawo ensiisira okukirumba,

okisimbeko ebitomera enjuyi zonna.

3 Era weddirire ekikalango eky'ekyuma okiteekewo okuba bbugwe ow'ekyuma wakati wo

n'ekibuga: okisseeko amaaso go, kale kirizingizibwa, naawe olikizingiza. Ako kaliba

kabonero eri ennyumba ya Isiraeri.

4 Era nate galamiririra ku lubiriizi lwo olwa kkono, oluteekeko obutali butuukirivu



bw'ennyumba ya Isiraeri: ng'omuwendo gw'ennaku bwe guliba z'oligalamiririra ku lwo,

bw'olyetikka obutali butuukirivu bwabwe.

5 Kubanga ntaddewo emyaka egy'obutali butuukirivu bwabwe okuba gy'oli omuwendo

gw'ennaku, ennaku ebikumi bisatu mu kyenda: bw'otyo bw'olyetikka obutali butuukirivu

obw'ennyumba ya Isiraeri.

6 Era nate bw'oliba ng'omaze ezo, oligalamiririra ku lubiriizi lwo olwa ddyo, olyetikka

obutali butuukirivu obw'ennyumba ya Yuda: ennaku amakumi ana, buli lunaku mwaka,

bwe nnabuteekerawo gy'oli.

7 Era osse amaaso go eri okuzingizibwa kwa Yerusaalemi, omukono gwo nga

gubikkuddwako; era olikiragulirako.

8 Era, laba, nkuteekako enjegere, so tokyukanga okugalamirira ku lubiriizi olulala,

okutuusa lw'olimala ennaku ez'okuzingiza kwo.

9 Era weetwalire eŋŋaano ne sayiri n'ebijanjaalo ne kawo n'omuwemba n'obulo, obiteeke

mu kintu ekimu, weegoyere omugaati nabyo; ng'omuwendo gw'ennaku z'oligalamiririra ku

lubiriizi lwo, ennaku ebikumi bisatu mu kyenda, bw'onooliirangako bw'otyo.

10 N'emmere yo gy'onoolyanga eneepimibwanga, sekeri amakumi abiri buli lunaku:

onoogiriiranga mu ntuuko zaayo.

11 Era onoonywanga amazzi agagerebwa, ekitundu ekya yini eky'omukaaga:

onoonyweranga mu ntuuko zaago.

12 Era onoogiryanga nga migaati gya sayiri, era onoogyokeranga mu mazzi agava mu

bantu, bo nga balaba.

13 Awo Mukama n'ayogera nti Era bwe batyo n'abaana ba Isiraeri banaalyanga emmere

yaabwe nga si nnongoofu mu mawanga gye ndibagobera.

14 Awo ne njogera nti Woowe, Mukama Katonda! Laba, emmeeme yange

teyonoonebwanga: kubanga okuva ku buto bwange na buli kati siryanga ku ekyo ekifa

kyokka newakubadde ekitaaguddwa ensolo; so n'ennyama ey'omuzizo teyingiranga mu

kamwa kange.

15 Awo n'alyoka aŋŋamba nti Laba, nkuwadde obusa bw'ente mu kifo ky'amazi ag'abantu,

era onoolongooserezanga okwo omugaati gwo.

16 Era nate n'aŋŋamba nti Omwana w'omuntu, laba, ndimenya omuggo ogw'omugaati mu

Yerusaalemi: kale banaalyanga omugaati nga bagupima era nga beeraliikirira; era

banaanywanga amazzi nga bagagera era nga basamaalirira:

17 babulwe omugaati n'amazzi, era basamaaliriragane, ne bayongoberera mu butali

butuukirivu bwabwe. 

ESSUULA 5

Naawe, omwana w'omuntu, ddira ekitala eky'obwogi, okyeddirire ng'akamwano

ak'omumwi, okiyise ku mutwe gwo ne ku kirevu kyo: kale otwale eminzaani okupima,

oyawule mu nviiri.

2 Ekitundu eky'okusatu okyokeranga mu muliro wakati mu kibuga, ennaku ez'okuzingiza

nga zituukiridde; n'ekitundu eky'okusatu okiddiranga, n'otema n'ekitala okukyetooloola;

n'ekitundu eky'okusatu okisaasaanyizanga eri empewo, nange ndisowola ekitala

ekiribagoberera.

3 Era otwalangako omuwendo gwazo si nnyingi n'ozisiba mu kirenge kyo.

4 Era ne ku ezo otwalangako, ozisuule mu muliro wakati, ozookere mu muliro; mu zo

omuliro mwe guliva ogulibuna ennyumba yonna eya Isiraeri.



5 Bw'ati bw'ayogera Mukama Katonda nti Kino ye Yerusaalemi: nkitadde wakati mu

mawanga, n'ensi zikyetoolodde.

6 Era kyajeemera emisango gyange nga kikola obubi okusinga amawanga, era

kijeemedde amateeka gange okusinga ensi ezikyetoolodde: kubanga bagaanyi emisango

gyange, n'amateeka gange tebagatambuliddemu.

7 Mukama Katonda kyava ayogera bw'ati nti Kubanga muli ba mawaggali okukira

amawanga agabeetoolodde, so temutambulidde mu mateeka gange, so temukutte

misango gyange, so temukoze ng'ebiragiro bwe biri eby'amawanga agabeetoolodde;

8 Mukama Katonda kyava ayogera bw'ati nti Laba, nze, nze mwene, ndi mulabe wo; era

ndituukiriza emisango wakati mu ggwe amawanga nga galaba.

9 Era ndikolera mu ggwe ekyo kye ssikolanga, era kye ssigenda kukola nate ekiri bwe

kityo, olw'emizizo gyo gyonna.

10 Bakitaabwe kyebaliva baliira abaana wakati mu ggwe, n'abaana balirya bakitaabwe:

era ndituukiririza emisango mu ggwe, n'ekitundu kyo kyonna ekifisseewo

ndikisaasaanyiza eri empewo zonna.

11 Kale, nga bwe ndi omulamu, bw'ayogera Mukama Katonda, kubanga wayonoona

awatukuvu wange n'ebibyo byonna eby'ebivve n'ebibyo byonna eby'emizizo, nange

kyendiva nkukendeeza; so n'amaaso gange tegalisonyiwa so nange sirikwatibwa kisa.

12 Ekitundu kyo eky'okusatu kirifa kawumpuli, era balimalibwawo n'enjala wakati mu

ggwe; n'ekitundu eky'okusatu kirigwa n'ekitala okukwetooloola; n'ekitundu eky'okusatu

ndikisaasaanyiza eri empewo zonna, n'ensowola ekitala ekiribagoberera.

13 Obusungu bwange bwe bulituukirira bwe butyo, era ndikkusa ekiruyi kyange ku bo, kale

ndisanyusibwa: kale balimanya nga nze Mukama njogedde olw'obunyiikivu bwange, bwe

ndimala okutuukiririza ku bo ekiruyi kyange.

14 Era nate ndikufuula amatongo n'ekivume mu mawanga gonna agakwetoolodde, abo

bonna abayitawo nga balaba.

15 Awo kiriba kivume n'ekikiino ekiyigirwako era ekisamaalirirwa eri amawanga

agakwetoolodde, bwe ndituukiririza emisango mu ggwe nga ndiko obusungu n'ekiruyi, era

nga nnenya n'ekiruyi: nze Mukama nkyogedde

16 bwe ndibaweerezaako obusaale obubi obw'enjala obw'okuzikiriza bwe ndiweereza

okubazikiriza: era ndyongera ku mmwe enjala, era ndimenya omuggo gwammwe

ogw'omugaati;

17 era ndibaweerezaako enjala n'ensolo embi, era zirikufiiriza; era kawumpuli n'omusaayi

biriyita mu ggwe; era ndikuleetako ekitala: nze Mukama nkyogedde. 

ESSUULA 6

Era ekigambo lya Mukama ne kinjijira nga kyogera nti

2 Omwana w'omuntu, osse amaaso ge eri ensozi za Isiraeri, oziragule, oyogere nti

3 Mmwe ensozi za Isiraeri muwulire ekigambo kya Mukama Katonda: bw'ati Mukama

Katonda bw'agamba ensozi n'obusozi, emigga n'ebiwonvu, nti Laba, nze, nze mwene,

ndibaleetako ekitala, eri ndizikiriza ebifo byammwe ebigulumivu.

4 N'ebyoto byammwe birirekebwawo, n'ebifaananyi byammwe eby'enjuba birimenyeka: eri

ndisuula abasajja bammwe abattibwa mu maaso g'ebifaananyi byammwe.

5 Era ndigalamiza emirambo gy'abaana ba Isiraeri mu maaso g'ebifaananyi byabwe, era

ndisaasaanya amagumba gammwe okwetooloola ebyoto byammwe.



6 Mu bifo byonna mwe mubeera ebibuga birizisibwa, n'ebifo ebigulumivu birirekebwawo:

ebyoto byammwe bizisibwe era birekebwewo, n'ebifaananyi byammwe bimenyeke

biggweewo, n'ebifaananyi byammwe eby'enjuba bitemerwe ddala, n’emirimu gyammwe

giggibwewo.

7 Kale abattibwa baligwa wakati mu mmwe, era mulimanya nga nze ndi Mukama.

8 Era naye ndireka ekitundu ekifisseewo, kubanga muliba n'abamu abaliwona ekitala mu

mawanga, bwe mulisaasaanyizibwa mu nsi nnyingi.

9 Kale abo abaliwona ku mmwe balinjijukira nga bayima mu mawanga gye balitwalibwa

mu basibe, bwe nnamenyeka olw’omutima gwabwe omwenzi, oguvudde ku nze,

n'olw'amaaso gaabwe agagenda nga gayenda okugoberera ebifaananyi byabwe: kale

balyetamwa mu maaso gaabwe bo olw’obubi bwe bakola mu mizizo gyabwe gyonna.

10 Era balimanya nga nze Mukama: saayogerera bwereere nga ndibakola obubi buno.

11 Bw'ati bw'ayogera Mukama Katonda nti Kuba n'omukono gwo, era samba n'ekigere

kyo, oyogere nti Woowe! olw'emizizo gyonna emibi egy'ennyumba ya Isiraeri: kubanga

baligwa n'ekitala n'enjala ne kawumpuli.

12 Ali ewala alifa kawumpuli; n'oyo ali okumpi aligwa n’ekitala; n'oyo asigalawo

n’azingizibwa alifa enjala: bwe ntyo bwe ndituukiririza ekiruyi kyange ku bo.

13 Nammwe mulimanya nga nze ndi Mukama, abasajja baabwe abattiddwa bwe baliba mu

bifaananyi byabwe okwetooloola ebyoto byabwe, ku buli lusozi oluwanvu, ku ntikko zonna

ez'ensozi ne wansi wa buli muti ogwera ne wansi wa buli mwera omuziyivu, ekifo mwe

baweerangayo evvumbe eddungi eri ebifaananyi byabwe byonna.

14 Nange ndibagololerako omukono gwange ne ndekesawo ensi ne ngizisa, okuva ku

ddungu e Dibula, okubuna ennyumba zaabwe zonna: kale balimanya nga nze ndi

Mukama. 

ESSUULA 7

Era nate ekigambo kya Mukama ne kinjijira nga kyogera nti

2 Naawe, omwana w'omuntu, bw'ati Mukama Katonda bw'agamba ensi ya Isiraeri nti

Enkomerero: enkomerero yennyini etuuse ku nsonda ennya ez'ensi.

3 Kaakano enkomerero ekutuuseeko, nange ndikuweereza ku busungu bwange, era

ndikusalira omusango ng'amakubo go bwe gali; era ndikuleetako emizizo gyo gyonna.

4 So n'eriiso lyange teririkusonyiwa so sirikwatibwa kisa: naye ndikuleetako amakubo go,

n'emizizo gyo giriba mu ggwe wakati: kale mulimanya nga nze Mukama.

5 Bw'ati bw'ayogera Mukama Katonda nti Akabi, akabi kamu: laba, kajja.

6 Enkomerero etuuse, enkomerero yennyini etuuse, ezuukuka eri ggwe: laba, ejja.

7 Omusango gwo gutuuse gy'oli, ai ggwe atuula mu nsi: ekiseera kituuse, olunaku luli

kumpi; olunaku olw'okusasamaliramu so si lwa kwogereramu waggulu n'essanyu, ku

nsozi.

8 Kaakano naatera okufukira ddala ekiruyi kyange ku ggwe, ne ntuukiriza obusungu

bwange eri ggwe, ne nkusalira omusango ng'amakubo go bwe gali; era ndikuleetako

emizizo gyo gyonna.

9 So n'eriiso lyange teririsonyiwa so sirikwatibwa kisa: ndikuleetako ng'amakubo go bwe

gali, n'emizizo gyo giriba mu ggwe wakati; kale mulimanya nga nze Mukama nkuba.

10 Laba, olunaku, laba, lujja: omusango gwo gufulumye; omuggo gwanyizza, amalala

gamulisizza.



11 Ekyejo kigolokose okuba omuggo ogw'obubi; tewaliba ku bo abalisigalawo,

newakubadde olufulube lwabwe newakubadde obugagga bwabwe: so tewaliba bukulu mu

bo.

12 Ekiseera kituuse, olunaku lusembedde kumpi: agula aleme okusanyuka, so n'atunda

aleme okunakuwala: kubanga obusungu buli ku lufulube lwabwe lwonna.

13 Kubanga atunda talidda eri ekyo ekitundibwa, newakubadde nga bakyali balamu:

kubanga okwolesebwa kwa lufulube lwabwe lwonna, tewaliba alidda; so tewaliba

alyenyweza mu butali butuukirivu obw'obulamu bwe.

14 Bafuuye ekkondeere bategese byonna; naye tewali agenda mu lutalo: kubanga

obusungu bwange buli ku lufulube lwabwe lwonna.

15 Ekitala kiri bweru, ne kawumpuli n'enjala biri munda: ali mu nnimiro alifa n'ekitala; n'oyo

ali mu kibuga enjala ne kawumpuli birimulya.

16 Naye abo abaliwonawo ku bo baliwona, era baliba ku nsozi nga bukaamukuukulu

obw'omu biwonvu, bonna nga bawuubaala, buli muntu mu butali butuukirivu bwe.

17 Emikono gyonna giriyongobera, n'amaviivi gonna galiba manafu ng'amazzi.

18 Era balyesiba ebibukutu, n'ensisi eribabikkako; n'ensonyi ziribeera ku maaso gonna,

n'emitwe gyabwe gyonna giribaako ebiwalaata.

19 Balisuula effeeza yaabwe mu nguudo, ne zaabu yaabwe eriba ng'ekintu ekitali

kirongoofu; effeeza yaabwe ne zaabu yaabwe tebiriyinza kubawonya ku lunaku

olw'obusungu bwa Mukama; tebalyekkusa mmeeme zaabwe, so tebalyejjuza mbuto

zaabwe: kubanga ebyo bye byabanga enkonge ey'obutali butuukirivu bwabwe.

20 Obulungi obw'obuyonjo bwe yabusimba mu bukulu: naye ne bakolera ebifaananyi

eby'emizizo gyabwe n'ebintu byabwe eby'ebivve omwo: kyenvudde mbufuula gye bali

ng'ekintu ekitali kirongoofu.

21 Era ndibuwaayo mu mikono gya bannaggwanga okuba omunyago, n'eri ababi ab'omu

nsi okuba eky'okugereka; era balibwonoona.

22 Era ndikyusa n'amaaso gange okugabaggyako, era bo balyonoona ekifo kyange

eky'ekyama: era abanyazi balikiyingiramu ne bakyonoona.

23 Kola olujegere: kubanga ensi ejjudde emisango egy'omusaayi, era ekibuga kijjudde

ekyejo.

24 Kyendiva ndeeta bannaggwanga abasinga obubi, ne balya ennyumba zaabwe: era

ndikomya amalala ag'ab'amaanyi; n'ebifo byabwe ebitukuvu biryonoonebwa.

25 Okuzikirira kujja; era balinoonya emirembe, kale nga tewali.

26 Walijja akabi ku kabi, era waliwulirwa ebigambo ku bigambo; era balinoonya

okwolesebwa eri nnabbi; naye amateeka galibula awali kabona, n'okuteesa awali

abakadde.

27 Kabaka aliwuubaala, n'omukungu alyambala obuyinike, n'emikono gy'abantu ab'omu

nsi giryeraliikirira: ndibakola ng'ekkubo lyabwe bwe liri, era nga bwe basaanidde bwe

ndibasalira omusango; kale balimanya nga nze Mukama. 

ESSUULA 8

Awo olwatuuka mu mwaka ogw'omukaaga mu mwezi ogw'omukaaga ku lunaku

oIw'okutaano olw'omwezi, bwe nnali nga ntudde mu nnyumba yange n'abakadde ba Yuda

nga batudde mu maaso gange, omukono gwa Mukama Katonda ne gugwira eyo ku nze.

2 Awo ne ntunula, era, laba, ekifaananyi ekyali ng'embala ey'omuliro; okuva ku mbala



ey'ekiwato kye ne wansi, muliro: n'okuva ku kiwato kye n'okwambuka, ng'embala

ey'okumasamasa, ng'ebbala lya zaabu etabuddwamu effeeza.

3 Awo n'agolola ekyali ng'omukono n'ankwata ku muvumbo gw'enviiri ez'oku mutwe

gwange; omwoyo ne gunsitula wakati w'ensi n'eggulu ne guntwala e Yerusaalemi mu

kwolesebwa kwa Katonda, eri oluggi olw'omulyango ogw'oluggya olw'omunda,

ogutunuulira obukiika obwa kkono; awali entebe ey'ekifaananyi eky'obuggya ekireeta

obuggya.

4 Awo, laba, ekitiibwa kya Katonda wa Isireaeri kyali eyo ng'embala bwe yali gye nnalabira

mu lusenyi.

5 Awo n'aŋŋamba nti Omwana w'omuntu, yimusa amaaso go kaakano eri ekkubo

erigenda obukiika obwa kkono. Awo ne nnyimusa amaaso gange eri ekkubo erigenda

obukiika obwa kkono, kale, laba, ekifaananyi kino eky'obuggya nga kiri mu mulyango ku

luuyi olw'obukiika obwa kkono olw'omulyango ogw'ekyoto.

6 Awo n'aŋŋamba nti Omwana w'omuntu, olaba kye bakola? olaba emizizo emikulu

ennyumba ya Isiraeri gye bakolera wano, ndyoke nneesambe wala awatukuvu wange?

naye onoolaba nate n'emizizo emirala emikulu.

7 Awo n'andeeta ku luggi olw'oluggya; awo bwe nnatunula, laba, ekituli nga kiri mu

kisenge.

8 Awo n'aŋŋamba nti Omwana w'omuntu, sima nno mu kisenge awo bwe nnamala

okusima mu kisenge, laba, oluggi.

9 N'aŋŋamba nti Yingira olabe emizizo egy'obubi gye bakolera wano.

10 Awo ne nnyingira ne ndaba; era, laba, buli ngeri ey'ebyewalula n'ensolo ez'emizizo

n'ebifaananyi byonna eby'ennyumba ya Isiraeri nga bitoneddwa ku kisenge enjuyi zonna.

11 Era nga wayimiridde mu maaso gaabyo abasajja nsanvu ku bakadde ab'omu nnyumba

ya Isiraeri, ne wakati mu bo nga muyimiridde Yaazaniya mutabani wa Safani, buli muntu

ng'akutte ekyoterezo kye mu mukono gwe; akaloosa ak'ekire eky'obubaane ne kanyooka.

12 Awo n'aŋŋamba nti Omwana w'omuntu, olabye abakadde ab'omu nnyumba ya Isiraeri

kye bakolera mu kizikiza, buli muntu mu bisenge bye ebirimu ebifaananyi? kubanga

boogera nti Mukama tatulaba; Mukama yaleka ensi.

13 Era n'aŋŋamba nti Era onoolaba nate n'emizizo emirala emikulu gye bakola.

14 Awo n'andeeta eri oluggi olw'omulyango ogw'ennyumba ya Mukama ogwayolekera

obukiika obwa kkono; awo, laba, abakazi nga batudde eyo nga bakaabira Tammuzi.

15 Awo n'aŋŋamba nti Olabye, omwana w'omuntu? era onoolaba nate emizizo egisinga

gino obukulu.

16 Awo n'andeeta mu luggya olw'omunda olw'ennyumba ya Mukama, kale, laba, ku luggi

olwa yeekaalu ya Mukama wakati w'ekisasi n'ekyoto nga waliwo abasajja ng'amakumi

abiri mu bataano, abakubye enkoona yeekaalu ya Mukama n'amaaso gaabwe nga

gatunuulira ebuvanjuba; era nga basinza enjuba nga batunuulira ebuvanjuba.

17 Awo n'aŋŋamba nti Olabye, omwana w'omuntu? kigambo kyangu eri ennyumba ya

Yuda nga bakola emizizo gye bakolera wano? kubanga bajjuzizza ensi ekyejo, era

bakyuse nate okunsunguwaza: era, laba, basembeza ettabi ku nnyindo yaabwe.

18 Era nange kyendiva nkola n'ekiruyi: eriiso lyange teririsonyiwa so sirikwatibwa kisa: era

newakubadde nga bakaaba n'eddoboozi ddene mu matu gange, siribawulira. 

ESSUULA 9



Awo n'ayogerera waggulu n'eddoboozi ddene mu matu gange ng'ayogera nti Sembeza

abo abakulira ekibuga, buli muntu ng'akutte ekyokulwanyisa kye ekizikiriza mu mukono

gwe.

2 Kale, laba, abasajja mukaaga ne bajja nga bafuluma mu kkubo ery'omulyango

ogw'engulu ogwolekera obukiika obwa kkono, buli muntu ng'akutte ekyokulwanyisa kye

ekitta mu mukono gwe; n'omusajja omu wakati mu bo ayambadde bafuta ng'alina

ekikompe kya bwino eky'omuwandiisi mu kiwato. Ne bayingira ne bayimirira ku mabbali

g'ekyoto eky'ekikomo.

3 Awo ekitiibwa kya Katonda wa Isiraeri kyali kirinnye okuva ku kerubi kwe kyali okutuuka

ku mulyango ogw'ennyumba: n'ayita omusajja ayambadde bafuta eyalina ekikompe kya

bwino eky'omuwandiisi mu kiwato.

4 Awo Mukama n'amugamba nti Genda oyite wakati mu kibuga, wakati mu Yerusaalemi,

oteeke akabonero ku byenyi by'abantu abassa ebikkowe era abakaabira emizizo gyonna

egikolerwa wakati mu kyo.

5 N'abalala n'abagamba nze nga mpulira nti Mmwe muyite mu kibuga nga mumuvaako

ennyuma mufumite: eriiso lyammwe lireme okusonyiwa so temubanga na kisa:

6 muttire ddala omukadde n'omulenzi n'omuwala n'abaana abato n'abakazi: naye

temusembereranga muntu yenna aliko akabonero era musookere ku watukuvu wange.

Awo ne basookera ku bakadde abaali mu maaso g'ennyumba

7 N'abagamba nti Ennyumba mugyonoone, mujjuze empya abattibwa: mufulume. Awo ne

bafuluma ne bafumitira mu kibuga.

8 Awo olwatuuka bwe baali nga bafumita nange nga nsigaddewo, ne nvuunama amaaso

gange ne nkaaba ne njogera nti Woowe, Mukama Katonda! onoozikiriza Isiraeri yenna

afisseewo, ng'ofukira ddala ekiruyi kye ku Yerusaalemi?

9 Awo n'aŋŋamba nti Obutali butuukirivu bw'ennyumba ya Isiraeri ne Yuda bungi nnyo

nnyini, n'ensi ejjudde omusaayi, n'ekibuga kijjudde okulya ensonga: kubanga boogera nti

Mukama yaleka ensi, so Mukama talaba.

10 Era nange eriiso lyange teririsonyiwa so sirisaasira, naye ndireeta ekkubo lyabwe ku

mutwe gwabwe.

11 Kale, laba, omusajja ayambadde bafuta eyalina ekikompe ekya bwino mu kiwato n'azza

ebigambo ng'ayogera nti Nkoze nga bw'ondagidde. 

ESSUULA 10

Awo ne ntunula, era, laba, mu bbanga eryali waggulu w'omutwe gwa bakerubi ne

walabika waggulu waabwe ng'ejjinja erya safiro ng'embala ey'ekifaananyi eky'entebe.

2 N'agamba omusajja ayambadde bafuta n'ayogera nti Yingira wakati wa bannamuziga

abeetooloola abawulukuka, wansi wa kerubi, ojjuze ebibatu byo byombi ebisiriiza

eby'omuliro ebiva wakati wa bakerubi, obimansire ku kibuga. Awo n'ayingira nze nga

ndaba.

3 Era bakerubi baali bayimiridde ku luuyi olw'ennyumba olwa ddyo omusajja bwe

yayingira; ekire ne kijjuza oluggya olw'omunda.

4 Ekitiibwa kya Mukama ne kirinnya okuva ku kerubi, ne kiyimirira waggulu ku mulyango

ogw'ennyumba; ennyumba n'ejjula ekire, oluggya ne lujjula okumasamasa okw'ekitiibwa

kya Mukama.

5 N'okuwuuma kw'ebiwaawaatiro bya kerubi ne kuwulirwa okutuuka ne mu luggya

olw'ebweru, ng'eddoboozi lya Katonda Omuyinza w'ebintu byonna bw'ayogera.



6 Awo olwatuuka bwe yalagira omusajja ayambadde bafuta ng'ayogera nti Ggya omuliro

wakati wa bannamuziga abeetooloola abavulukuka wakati wa bakerubi, n'ayingira

n'ayimirira ku mabbali ga mamuziga.

7 Awo kerubi n'agolola omukono gwe ng'ayima wakati wa bakerubi eri omuliro ogwali

wakati wa bakerubi n'atwalako, n'aguteeka mu mikono gy'oyo ayambadde bafuta, oyo

n'agutoola n'afuluma.

8 Awo ne walabika mu bakerubi embala ey'omukono gw'omuntu wansi w'ebiwaawaatiro

byabwe.

9 Awo ne ntunula, era, laba, bannamuziga bana nga bali ku mabbali ga bakerubi,

nnamuziga omu ng'ali ku mabbali ga kerubi omu, ne nnamuziga omulala ng'ali ku mabbali

ga kerubi omulala: n'embala eya bannamuziga yali ng'ebbala ery'ejjinja erya berulo.

10 N'embala yaabwe, abo abana baalina ekifaananyi kimu, kwenkana namuziga ng'ali

munda wa nnamuziga.

11 Bwe baatambulanga, ne batambulira ku mbiriizi zaabwe ennya: tebaakyuka bwe

baatambula, naye mu kifo omutwe gye gwatunulanga, ne bagugoberera; tebaakyuka bwe

baatambula.

12 N'omubiri gwabwe gwonna n'amabega gaabwe n'emikono gyabwe n'ebiwaawaatiro

byabwe ne bannamuziga byali bijjudde amaaso enjuyi zonna, bannamuziga abo abana be

baalina.

13 Bannamuziga, baabayita nze nga mpulira bannamuziga abeetooloola abawulukuka.

14 Era buli omu yalina obwenyi buna: obwenyi obw'olubereberye bwali bwenyi bwa kerubi,

n'obwenyi obw'okubiri bwali bwenyi bwa muntu, n'obwenyi obw'okusatu bwenyi bwa

mpologoma, n'obw'okuna bwenyi bwa mpungu.

15 Era bakerubi baalinnya waggulu: ekyo kye kiramu kye nnalabira ku mabbali g'omugga

Kebali.

16 Era bakerubi bwe baatambulanga, bannamuziga ne batambulira ku mabbali gaabwe:

era bakerubi bwe baayimusanga ebiwaawaatiro byabwe okulinnya okuva ku ttakka, so ne

bannamuziga tebaakyukanga okuva ku mabbali gaabwe.

17 Abo bwe baayimiriranga, ne bano ne bayimirira; era bo bwe balinnyanga waggulu, ne

bano ne balinnyira wamu nabo: kubanga omwoyo gw'ekiramu gwali mu bo.

18 Awo ekitiibwa kya Mukama ne kifuluma okuva waggulu ku mulyango gw'ennyumba ne

kiyimirira waggulu wa bakerubi.

19 Era bakerubi baayimusa ebiwaawaatiro byabwe ne balinnya okuva ku ttaka nze nga

ndaba bwe baafuluma, ne bannamuziga ku mabbali gaabwe: era baayimirira ku luggi

olw'omulyango ogw'ebuvanjuba ogw'ennyumba ya Mukama; era ekitiibwa kya Katonda wa

Isiraeri kyali ku bo waggulu.

20 Ekyo kye kiramu kye nnalaba wansi wa Katonda wa Isiraeri ku mabbali g'omugga

Kebali; ne mmanya nga be bakerubi.

21 Buli omu yalina obwenyi buna kinnoomu, era buli omu ebiwaawaatiro bina;

n'ekifaananyi eky'emikono gy'omuntu kyali wansi w'ebiwaawaatiro byabwe.

22 Era ekifaananyi eky'obwenyi bwabwe, bwe bwali obwenyi bwe nnalabira ku mabbali

g'omugga Kebali, embala zaabwe nabo bennyini; bonna baatambulanga nga beesimba. 

ESSUULA 11



Era nate omwoyo ne gunsitula ne guntwala eri omulyango ogw'ebuvanjuba

ogw'ennyumba ya Mukama ogutunuulira ebuvanjuba: kale, laba, ku luggi olw'omulyango

nga kuliko abasajja amakumi abiri mu bataano; ne ndaba wakati mu bo Yaazaniya

mutabani wa Azuli ne Peratiya mutabani wa Benaya, abakungu ab'omu bantu.

2 N'aŋŋamba nti Omwana w'omuntu, bano be basajja abagunja obutali butuukirivu, era

abawa okuteesa okubi mu kibuga kino:

3 aboogera nti Ekiseera tekiri kumpi okuzimba ennyumba: ekibuga kino ye ntamu, naffe

nnyama.

4 Kale obalagulireko, lagula, ai omwana w'omuntu.

5 Awo omwoyo gwa Mukama ne gungwako, n'aŋŋamba nti Yogera nti Bw'ati bw'ayogera

Mukama nti Bwe mutyo bwe mwogedde, ai ennyumba ya Isiraeri; kubanga mmanyi

ebigambo ebiyingira mu mwoyo gwammwe.

6 Mwazizza abammwe abattibwa mu kibuga kino, era mujjuzizza enguudo zaakyo abo

abattibwa.

7 Mukama Katonda kyava ayogera bw'ati nti Abammwe abattibwa be mutadde wakati mu

kyo, abo ye nnyama, n'ekibuga ye ntamu: naye mmwe muliggibwa wakati mu kyo.

8 Mutidde ekitala; nange ndibaleetako ekitala, bw'ayogera Mukama Katonda.

9 Era ndibaggya wakati mu kyo, ne mbawaayo mu mikono gya bannaggwanga, era

ndituukiriza mu mmwe emisango.

10 Muligwa n'ekitala; ndibasalira omusango mu nsalo ya Isiraeri; kale mulimanya nga nze

Mukama.

11 Ekibuga kino si kye kiriba entamu yammwe, so nammwe si mmwe muliba ennyama

wakati mu kyo; ndibasalira omusango mu nsalo ya Isiraeri;

12 kale mulimanya nga nze Mukama: kubanga temutambulidde mu mateeka gange, so

temutuukirizza misango gyange, naye mukoze ng'ebiragiro bwe biri eby'amawanga

agabeetoolodde.

13 Awo olwatuuka bwe nnalagula, Peratiya mutabani wa Benaya n'afa. Awo ne nvuunama

amaaso gange, ne nkaaba n'eddoboozi ddene ne njogera nti Woowe, Mukama Katonda!

onoomaliwaro ddala ekitundu kya Isiraeri ekifisseewo?

14 Awo ekigambo kya Mukama ne kinjijira nga kyogera nti

15 Omwana w'omuntu, baganda bo, abasajja ab'ekika kyammwe, n'ennyumba yonna eya

Isiraeri, bonna, be baabo abagambiddwa abo abali mu Yerusaalemi nti Mwesambe wala

Mukama: ffe ensi eno etuweereddwa okuba obutaka:

16 kale yogera nti Bw'ati bw'ayogera Mukama Katonda nti Kubanga nabajjulula ne

mbatwala wala mu mawanga, era kubanga mbasaasaanyizza mu nsi nnyingi era naye

ndiba gye bali ekifo ekitukuvu ekiseera ekitono mu nsi gye batuuse.

17 Kale yogera nti Bw'ati bw'ayogera Mukama Katonda nti Ndibakuŋŋaanya okubaggya

mu mawanga, ne mbayoola okubaggya mu nsi mwe mwasaasaanyizibwa, era ndibawa

ensi ya Isiraeri.

18 Kale balijjayo, ne baggyawo ebintu byayo byonna eby'ebivve n'emizizo gyayo gyonna

ne bagimalayo.

19 Era ndibawa omutima gumu, era nditeeka omwoyo omuggya mu mmwe; era ndiggya

omutima ogw'ejjinja mu mutima gwabwe, ne mbawa omutima ogw'ennyama:

20 balyoke batambulirenga mu mateeka gange ne bakwata ebyo bye nnassaawo ne

babikola: era banaabanga bantu bange, nange naabanga Katonda waabwe.

21 Naye abo, omutima gwabwe gutambula okugoberera omutima ogw'ebintu byabwe



eby'ebivve n'emizizo gyabwe, ndireeta ekkubo lyabwe ku mitwe gyabwe bo, bw'ayogera

Mukama Katonda.

22 Awo bakerubi ne balyoka bayimusa ebiwaawaatiro byabwe, ne bannamuziga nga bali

ku mabbali gaabwe; n'ekitiibwa kya Katonda wa Isiraeri kyali ku bo waggulu.

23 N'ekitiibwa kya Mukama ne kirinnya okuva wakati mu kibuga, ne kiyimirira ku lusozi

oluli ku luuyi lw'ekibuga olw'ebuvanjuba.

24 Omwoyo ne gunsitula ne guntwalira mu kwolesebwa olw'omwoyo gwa Katonda e

Bukaludaaya eri ab'obusibe. Awo okwolesebwa kwe nnali ndabye ne kulinnya okunvaako.

25 Awo ne njogera n'ab'obusibe ebigambo byonna Mukama bye yali andaze. 

ESSUULA 12

Era ekigambo kya Mukama kyanjijira nga kyogera nti

2 Omwana w'omuntu, obeera wakati mu nnyumba eyo enjeemu abalina amaaso

ag'okulaba so tebalaba, abalina amatu ag'okuwulira so tebawulira; kubanga nnyumba

njeemu.

3 Kale, ggwe omwana w'omuntu, weetegekere ebintu eby'obuwaŋŋanguse, ositule

okusenguka misana bo nga balaba; era olisenguka mu kifo kyo n'odda mu kifo ekirala bo

nga balaba: mpozzi balirowooza, newakubadde nga nnyumba njeemu.

4 Era oliggyamu ebintu misana bo nga balaba, ng'ebintu eby'obuwaŋŋanguse: era

olivaamu wekka akawungeezi bo nga balaba, ng'abantu bwe bavaamu abagobebwa

ewaabwe.

5 Sima ekisenge bo nga balaba, oyiseemu ebintu.

6 Bisitulire ku kibegabega kyo bo nga balaba, obifulumye ekizikiza nga kikutte; olibikka ku

maaso go oleme okulaba ettaka: kubanga nkutaddewo okuba akabonero eri ennyumba ya

Isiraeri.

7 Awo ne nkola bwe ntyo nga bwe nnalagirwa: naggyamu ebintu byange emisana

ng'ebintu eby'obuwaŋŋanguse, akawungeezi ne nsima ekisenge n'omukono gwange; ne

mbiggyamu ekizikiza nga kikutte, ne mbisitulira ku kibegabega kyange bo nga balaba.

8 Awo enkya ekigambo kya Mukama ne kinjijira nga kyogera nti

9 Omwana w'omuntu, ennyumba ya Isiraeri, ennyumba enjeemu, tebakugambye nti Okola

ki?

10 Bagambe nti Bw'ati bw'ayogera Mukama Katonda nti Omugugu guno gwa mulangira

wa mu Yerusaalemi n'ennyumba yonna eya Isiraeri be balimu.

11 Yogera nti Nze ndi kabonero kammwe: nga bwe nkoze, bwe batyo bwe balikolwa:

baligobebwa ewaabwe okugenda mu busibe.

12 N'omulangira ali mu bo alisitulira ku kibegabega kye ekizikiza nga kikutte n'afuluma;

balisima mu kisenge okuyisaamu ebintu okubifulumya: alibikka ku maaso ge, kubanga

taliraba ttaka n'amaaso ge.

13 Era ndimusuulako ekitimba kyange, era aliteegebwa mu kyambika kyange: era

ndimutwala e Babulooni mu nsi ey'Abakaludaaya: era naye talikiraba, newakubadde

ng'alifiira eyo.

14 Era ndisaasaanyiza eri empewo zonna abo bonna abamwetoolodde okumuyamba

n'ebibiina bye byonna; era ndisowola ekitala ekiribagoberera.

15 Kale balimanya nga nze Mukama, bwe ndibasaasaanyiza mu mawanga ne

mbataataaganyiza mu nsi nnyingi.



16 Naye ndirekawo ku bo abasajja batono abaliwona ekitala n'enjala ne kawumpuli;

balyoke babuulirenga emizizo gyabwe gyonna mu mawanga gye balituuka; kale

balimanya nga nze Mukama.

17 Era nate ekigambo kya Mukama ne kinjijira nga kyogera nti

18 Omwana w'omuntu, lya emmere yo ng'okankana, onywe amazzi ng'ojugumira era nga

weeraliikirira; ogambe abantu ab'omu nsi, nti

19 Bw'ati bw'ayogera Mukama Katonda ku abo abali mu Yerusaalemi n'ensi ya Isiraeri nti

Balirya emmere yaabwe nga beeraliikirira, era balinywa amazzi gaabwe nga

basamaalirira, ensi yaakyo erekebwewo byonna ebirimu olw'ekyejo ky'abo bonna

abatuulamu.

20 N'ebibuga ebibeerwamu birizisibwa, n'ensi eriba matongo; kale mulimanya nga nze

Mukama.

21 Awo ekigambo kya Mukama ne kinjijira nga kyogera nti

22 Omwana w'omuntu, lugero ki luno lwe mulina mu nsi ya Isiraeri, nga mwogera nti

Ennaku ziyitirira, era buli kwolesebwa kubula?

23 Kale bagambe nti Bw'ati bw'ayogera Mukama Katonda nti Ndikomya olugero olwo, so

tebalirugera nate mu Isiraeri okuba olugero; naye bagambe nti Ennaku zinaatera

okutuuka, n'okutuukiriza buli kwolesebwa.

24 Kubanga tewalibaawo nate kwolesebwa okw'obwereere newakubadde obulaguzi

obunyumiriza mu nnyumba ya Isiraeri.

25 Kubanga nze Mukama; ndyogera n'ekigambo kye ndyogera kirituukirizibwa;

tekirirwisibwa nate; kubanga mu nnaku zammwe, ai ennyumba enjeemu, mwe ndyogerera

ekigambo, era ndikituukiriza, bw'ayogera Mukama Katonda.

26 Nate ekigambo kya Mukama ne kinjijira nga kyogera nti

27 Omwana w'omuntu, laba, ab'omu nnyumba ya Isiraeri boogera nti Okwolesebwa

kwalaba kwa mu nnaku nnyingi ezitannajja, era alagula eby'ebiro ebikyali ewala.

28 Kale bagambe nti Bw'ati bw'ayogera Mukama Katonda nti Tewaliba ku bigambo byange

ebirirwisibwa nate, naye ekigambo kye ndyogera kirituukirizibwa, bw'ayogera Mukama

Katonda. 

ESSUULA 13

Awo ekigambo kya Mukama ne kinjijira nga kyogera nti

2 Omwana w'omuntu, lagulira ku bannabbi ba Isiraeri abalagula obagambe abo abalagula

ebiva mu mutima gwabwe bo, nti Muwulire ekigambo kya Mukama;

3 bw'ati bw'ayogera Mukama Katonda nti Zibasanze bannabbi abasirusiru abagoberera

omwoyo gwabwe bo, so nga tebaliiko kye balabye!

4 Ai Isiaeri, bannabbi bo baabanga ng'ebibe mu bifo ebyalekebwawo.

5 Temwambukanga mu bituli ebyawagulwa, so temuddaabiririzanga nnyumba ya Isiraeri

olukomera, luyimirire mu lutalo ku lunaku lwa Mukama.

6 Balabye ebitaliimu n’obulaguzi obw'obulimba abo aboogera nti Mukama ayogera; so nga

Mukama tabatumye: era basuubizizza abantu ng'ekigambo kigenda kunywezebwa.

7 Temulabye kwolesebwa okutaliimu, era temwogedde bulaguzi bwa bulimba, kubanga

mwogera nti Mukama ayogera: era naye soogeranga?

8 Mukama Katonda kyava ayogera nti Kubanga mwogedde ebitaliimu, era mulabye

eby'obulimba, kale, laba, ndi mulabe wammwe, bw'ayogera Mukama Katonda.



9 Era omukono gwange guliba mulabe wa bannabbi abalaba ebitaliimu ne balagula

eby'obulimba: tebaliba mu abo abateesa ab'omu bantu bange, so tebaliwandiikibwa mu

kiwandiike eky'ennyumba ya Isiraeri, so tebaliyingira mu nsi ya Isiraeri; kale mulimanya

nga nze Mukama Katonda.

10 Kubanga, weewaawo, kubanga basenzesenze abantu bange, nga boogera nti

Mirembe; so nga tewali mirembe; era omuntu bw'azimba ekisenge, laba, bakisiigako

ebbumba eritasekuddwa bulungi:

11 bagambe abo abakisiigako ebbumba eritasekuddwa bulungi nga kirigwa: walibaawo

enkuba ekulukuta ennyo; nammwe, amayinja ag'omuzira amanene, muligwa; ne kibuyaga

omungi alikimenya.

12 Laba, ekisenge bwe kiriba nga kigudde, temuligambibwa nti Okusiigako kwe

mwakisiigako kuli ludda wa?

13 Kale bw'ati bw'ayogera Mukama Katonda nti Ndikimenyera ddala ne kibuyaga mungi

nga ndiko ekiruyi; era walibaawo enkuba ekulukuta ennyo nga ndiko obusungu,

n'amayinja ag'omuzira amanene okukimalawo.

14 Bwe ntyo bwe ndyabiza ddala ekisenge kye mwasiigako ebbumba eritasekuddwa

bulungi, ne nkissa wansi, omusingi gwakyo n'okweruka ne gweruka: era kirigwa, nammwe

mulimalibwawo wakati mu kyo: kale mulimanya nga nze Mukama:

15 Bwe ntyo bwe ndituukiriza ekiruyi kyange ku kisenge ne ku abo abaakisiigako ebbumba

eritasekuddwa bulungi; era ndibagamba nti Ekisenge tekikyaliwo newakubadde abo

abaakisiigako;

16 be bannabbi ba Isiraeri abalagula ebya Yerusaalemi era abakirabira okwolesebwa

okw'emirembe, so nga tewali mirembe, bw'ayogera Mukama Katonda.

17 Naawe, omwana w'omuntu, kakasa amaaso go okwolekera abawala b'abantu bo,

abalagula ebiva mu mutima gwabwe bo; era balagulireko

18 oyogere nti Bw'ati bw'ayogera Mukama Katonda nti Zibasanze abakazi abatungira

ebigugu ku nkokola zonna, era abakolera ebiwero emitwe gy'abantu aba buli kigera

okuyigga obulamu Muliyigga obulamu bw'abantu bange, ne muwonya mwekka obulamu

bwammwe okufa?

19 Era mwanvumisa mu bantu bange olw'embatu eza sayiri n'olw'ebitole eby'emigaati

okutta obulamu obutagwana kufa, n'okuwonya obulamu okufa obutagwana kuba bulamu,

nga mulimba abantu bange abawulira eby'obulimba.

20 Mukama Katonda kyava ayogera bw'ati nti Laba, ndi mulabe wa bigugu byammwe bye

muyizza obulamu eyo okububuusa, era ndibisika okubiggya ku mikono gyammwe; era

nditta obulamu, obulamu obwo bwe muyigga okububuusa.

21 Era n'ebiwero byammwe ndibiyuza, ne mponya abantu bange mu mukono gwammwe,

so nga tebakyabeera mu mukono gwammwe okuyiggibwa; kale mulimanya nga nze

Mukama.

22 Kubanga muwuubazizza n'eby'obulimba omutima gw'omutuukirivu nze gwe

siwuubaazanga; ne munyweza emikono gy'omubi, aleme okudda okuva mu kkubo lye

ebbi n'awona nga mulamu:

23 kyemuliva mulema okulaba nate ebitaliimu newakubadde okulagula obulaguzi: nange

ndiwonya abantu bange mu mukono gwammwe; kale mulimanya nga nze Mukama. 

ESSUULA 14



Awo abamu ku bakadde ba Isiraeri ne bajja gye ndi ne batuula mu maaso gange.

2 Awo ekigambo kya Mukama ne kinjijira nga kyogera nti

3 Omwana w'omuntu, abasajja bano batutte ebifaananyi byabwe mu mutima gwabwe, era

batadde enkonge ey'obutali butuukirivu mu maaso gaabwe: nnyinza ntya abo okumbuuza

n'akamu kokka?

4 Kale yogera nabo obagambe nti Bw'ati bw'ayogera Mukama Katonda nti Buli muntu

ow'omu nnyumba ya Isiraeri atwala ebifaananyi bye mu mutima gwe, n'ateeka enkonge

ey'obutali butuukirivu bwe mu maaso ge, n'ajja eri nnabbi; nze Mukama ndimuddamu mu

ebyo ng'olufulube lw'ebifaananyi bye bwe luli;

5 ndyoke nkwase ennyumba ya Isiraeri omutima gwabwe bo, kubanga bonna

banneeyawulako olw'ebifaananyi byabwe.

6 Kale bagambe ennyumba ya Isiraeri nti Bw'ati bw'ayogera Mukama Katonda nti Mudde

mukyuke okuleka ebifaananyi byammwe; era mukyuse amaaso gammwe okuleka emizizo

gyammwe gyonna.

7 Kubanga buli muntu ow'omu nnyumba ya Isiraeri oba ow'okubannaggwanga ababeera

mu Isiraeri eyeeyawula nange n'atwala ebifaananyi bye mu mutima gwe n'ateeka enkonge

ey'obutali butuukirivu bwe mu maaso ge n'ajja eri nnabbi okunneebuuzaako; nze Mukama

ndimuddamu nze mwene:

8 era ndikakasa amaaso gange okwolekera omuntu oyo, era ndimufuula ekyewuunyo,

okuba akabonero n'olugero, era ndimuzikiriza wakati mu bantu bange; kale mulimanya

nga nze Mukama.

9 Era oba nga nnabbi alirimbibwa n'ayogera ekigambo, nze Mukama nga nnimbye nnabbi

oyo, era ndimugololerako omukono gwange, ne mmuzikiriza wakati mu bantu bange

Isiraeri.

10 Era balyetikka obutali butuukirivu bwabwe: obutali butuukirivu bwa nnabbi bulyenkanira

ddala obutali butuukirivu bw'oyo amwebuuzaako;

11 ennyumba ya Isiraeri ereme okuwaba nate okunvaako newakubadde okweyonoona

nate n'okusobya kwabwe kwonna; naye babeerenga abantu bange, nange mbeerenga

Katonda waabwe, bw'ayogera Mukama Katonda.

12 Awo ekigambo kya Mukama ne kinjijira nga kyogera nti

13 Omwana w'omuntu, ensi bwe nnyonoona ng'esobezza, nange ne ngigololerako

omukono gwange ne mmenya omuggo ogw'emigaati gyamu, ne ngiweerezaako enjala, ne

ngimalamu abantu era n'ensolo;

14 abo bonsatule, Nuuwa ne Danyeri ne Yobu, newakubadde nga baali omwo,

bandiwonyezza emmeeme zaabwe bo zokka olw'obutuukirivu bwabwe, bw'ayogera

Mukama Katonda.

15 Bwe ndiyisa ensolo embi mu nsi n'okugyonoona ne zigyonoona n'okuzika n'ezika,

omuntu yenna n'atayinza kuyitamu olw'ensolo ezo;

16 abasajja abo bonsatule newakubadde nga baali omwo, nga bwe ndi omulamu,

bw'ayogera Mukama, tebandiwonyezza batabani baabwe newakubadde bawala baabwe;

bo bokka bandiwonyezebbwa, naye ensi erizika.

17 Oba bwe ndireeta ekitala ku nsi ne njogera nti Ekitala, yita mu nsi; n'okumalamu ne

ngimalamu abantu n'ensolo;

18 abo bonsatule newakubadde nga bali omwo, nga bwe ndi omulamu, bw'ayogera

Mukama Katonda, tebaliwonya batabani baabwe newakubadde bawala baabwe, naye bo

bennyini baliwonyezebwa bokka.

19 Oba bwe ndiweereza kawumpuli mu nsi eno, ne ngifukako ekiruyi kyange mu musaayi,



okugimalamu abantu n'ensolo:

20 Nuuwa ne Danyeri ne Yobu newakubadde nga bali omwo, nga bwe ndi omulamu,

bw'ayogera Mukama Katonda, tebaliwonya mutabani waabwe newakubadde muwala

waabwe; baliwonya emmeeme zaabwe bo zokka olw'obutuukirivu bwabwe.

21 Kubanga bw'ati bw'ayogera Mukama Katonda nti Kale tebirisinga nnyo okuba bwe

bityo, bwe ndiweereza emisango gyange ena emizibu ku Yerusaalemi, ekitala n'enjala

n'ensolo embi ne kawumpuli, okukimalamu abantu n'ensolo?

22 Era naye mulisigalamu ekitundu ekifisseewo ekiriggibwamu ne kitwalibwa, abaana

ab'obulenzi n'ab'obuwala: laba, balifuluma balijja gye muli, nammwe muliraba ekkubo

lyabwe n'ebikolwa byabwe: kale mulisanyusibwa mu bubi bwe ndeese ku Yerusaalemi,

olwa byonna bye nkireseeko.

23 Era balibasanyusa bwe muliraba ekkubo lyabwe n'ebikolwa byabwe: kale mulimanya

nga saabalanga bwereere okukola byonna bye nnakolera mu kyo, bw'ayogera Mukama

Katonda. 

ESSUULA 15

Awo ekigambo kya Mukama ne kinjijira nga kyogera nti

2 Omwana w'omuntu, omuzabbibu gusinga gutya omuti gwonna, oba ettabi ery'ogumu ku

miti egy'omu kibira?

3 Banaggyangako emiti okukola omulimu gwonna? oba abantu banaggyangako ekikondo

okuwanikako ekintu kyonna?

4 Laba, bagusuula mu muliro okuba enku: omuliro gugwokezza eruuyi n'eruuyi ne wakati

waagwo wayidde; guliko kye gugasa olw'omulimu gwonna?

5 Laba, bwe gwali nga gukyali mulamba, tegwasaanira mulimu gwonna: kale omuliro nga

gugwokezza era nga guyidde gukyasaanira gutya omulimu gwonna?

6 Kale Mukama Katonda kyava ayogera bw'ati nti Ng'omuzabbibu mu miti egy'omu kibira,

gwe mpaddeyo eri omuliro okuba enku, bwe ntyo bwe ndiwaayo abo abali mu

Yerusaalemi.

7 Era ndikakasa amaaso gange okuboolekera; balifuluma mu muliro, naye omuliro

gulibookya; kale mulimanya nga nze Mukama, bwe ndikakasa amaaso gange

okuboolekera.

8 Era ndizisa ensi kubanga basobezza, bw'ayogera Mukama Katonda. 

ESSUULA 16

Nate ekigambo kya Mukama ne kinjijira nga kyogera nti

2 Omwana w'omuntu, manyisa Yerusaalemi emizizo gyakyo,

3 oyogere nti Bw'ati Mukama Katonda bw'agamba Yerusaalemi nti Okuzaalibwa kwo

n'ekika kyo bya mu nsi ey'omu Kanani; Omwamoli ye yali Kitaawo, ne nnyoko yali Mukiiti.

4 Era eby'okuzaalibwa kwo ku lunaku kwe wazaalirwa tewasalibwa kalira, so

tewanaazibwa na mazzi okukutukuza; tewateekebwamu munnyo n'akatono, so

tewabikkibwako n'akatono.

5 Tewali liiso eryakusaasira okukukola ku ebyo byonna, okukukwatirwa ekisa; naye

n'osuulibwa mu ttale ebweru, kubanga wakyayibwa ggwe ku lunaku kwe wazaalirwa.

6 Awo bwe nnakuyitako ne nkulabanga weekulukuunya mu musaayi gwo, ne nkugamba



nti Newakubadde ng'oli mu musaayi gwo, ba mulamu: weewaawo, ne nkugamba nti

Newakubadde ng'oli mu musaayi gwo, ba mulamu.

7 Ne nkwaza ng'ekimuli eky'omu nnimiro, ne weeyongera n'ofuuka mukulu, n'otuuka ku

buyonjo obulungi ennyo; amabeere go ne gamera, enviiri zo ne zikula; era naye ng'oli

bwereere nga tobikkiddwako.

8 Awo bwe nnakuyitako ne nkutunuulira, laba, ekiseera kyo nga kye kiseera

eky'okwagalirwamu; ne nkwaliirako ekirenge kyange ne mbikka ku bwereere bwo:

weewaawo, ne nkulayirira, ne ndagaana naawe endagaano, bw'ayogera Mukama

Katonda, n'ofuuka wange.

9 Awo ne nkunaaza n'amazzi; weewaawo, ne nkunaalizaako ddala omusaayi gwo, ne

nkusiigako amafuta.

10 N'okwambaza ne nkwambaza omulimu ogw'eddalizi, ne nkunaanika engato ez'amaliba

g'eŋŋonge ne nkusiba olwebagyo olwa bafuta ennungi, ne nkubikkako aliiri.

11 Era ne nkunaanika eby'obuyonjo, ne nteeka ebikomo ku mikono gyo n'omukuufu mu

bulago bwo.

12 Ne nteeka empeta ku nnyindo yo, n'eby'omu matu mu matu go n'engule ennungi ku

mutwe gwo.

13 Bwe wayonjebwa bw'otyo n'ezaabu n'effeeza; n'ebyambalo byo byali bya bafuta nnungi

ne aliiri n'omulimu ogw'eddalizi; walyanga obutta obulungi n'omubisi gw'enjuki n'amafuta:

n'oba mulungi nnyo nnyini, n'olaba omukisa okutuusa mu bukulu obw'obwakabaka.

14 Ettutumu lyo ne lyatiikirira mu mawanga olw'obulungi bwo; kubanga bwali butuukiridde

olw'obukulu bwange bwe nnali nkutaddeko bw'ayogera Mukama Katonda.

15 Naye ggwe ne weesiga obulungi bwo, ne weefuula omwenzi olw'ettutumu lyo, n'ofuka

obukaba bwo ku buli muntu eyayitangawo; bwabanga bubwe.

16 Era watoola ku byambalo byo, ne weekolera ebifo ebigulumivu ebyayonjebwa

n'amabala agatali gamu, n'oyendera ku byo: ebifaanana bwe bityo tebirijja so tebiriba bwe

bityo.

17 N'okuddira n'oddira eby'obuyonjo bwo ebirungi ebya zaabu yange n'ebya ffeeza yange

bye nnali nkuwadde, ne weekolera ebifaananyi by'abantu, n'oyenda ku byo:

18 n'oddira ebyambalo byo eby'eddalizi, n'obibikkako n'oteeka amafuta gange n'obubaane

bwange mu maaso gaabyo.

19 Era n'emmere yange gye nnakuwa, obutta obulungi n'amafuta n'omubisi gw'enjuki, bye

nnakuliisanga, n'okuteeka n'obiteeka mu maaso gaabyo okuba evvumbe eddungi, ne biba

bwe bityo, bw'ayogera Mukama Katonda.

20 Era nate waddira abaana bo ab'obulenzi n'ab'obuwala, be wanzaalira, abo n'obawaayo

okuba ssaddaaka eri byo okuliibwa. Obwenzi bwo kyali kigambo kitono,

21 n'okutta n'otta abaana bange, n'obawaayo ng'obayisa mu muliro eri byo?

22 Era mu mizizo gyo gyonna ne mu bwenzi bwo tojjukiranga nnaku za buto bwo, bwe wali

obwereere nga tobikkiddwako, era nga weekulukuunya mu musaayi gwo.

23 Awo olutuuse obubi bwo bwonna nga bumaze okubaawo, (zikusanze, zikusanze!

bw'ayogera Mukama Katonda,)

24 weezimbidde ekifo ekikulumbala ne weekolera ekifo ekigulumivu mu buli luguudo.

25 Ozimbye ekifo kyo ekigulumivu buli luguudo we lusibuka, era ofudde obulungi bwo

okuba eky'omuzizo, era obikkulidde ku bigere buli muyise n'oyongera ku bwenzi bwo.

26 Era oyenze ku Bamisiri, baliraanwa bo, ab'omubiri omunene; n'oyongera ku bwenzi

bwo okunsunguwaza.

27 Kale, laba, nkugololeddeko omukono gwange, era nkendeezezza emmere yo eya



bulijjo, ne nkuwaayo eri okwagala kw'abo abakukyawa, abawala b'Abafirisuuti

abakwatiddwa ensonyi ekkubo lyo ery'obukaba.

28 Era n'oyenda ku Basuuli, kubanga tewayinza kukkuta; weewaawo, oyenze ku bo, era

naye tewanyiwa.

29 Era nate wayongera ku bwenzi bwo mu nsi ya Kanani okutuusa e Bukaludaaya; era

naye n'obwo tebwakunyiya.

30 Omutima gwo nga munafu! bw'ayogera Mukama Katonda, kubanga okola bino byonna,

omulimu ogw'omukazi ow'amawaggali omwenzi;

31 kubanga ozimba ebifo byo ebikulumbala buli luguudo we lusibuka, n'okola ekifo kyo

ekigulumivu mu buli luguudo; so tobanga nga mukazi mwenzi kubanga onyooma

empeera.

32 Omukazi alina bba ayenda so! akkiriza abagenyi mu kifo kya bbaawe so!

33 Abakazi bonna abenzi babawa ebirabo: naye ggwe owa ebirabo byo baganzi bo bonna,

n'obagulirira bajje gy'oli okuva mu njuyi zonna olw'obwenzi bwo.

34 Era osobezza ensobya bbiri abakazi abalala mu bwenzi bwo, kubanga tewali

akugoberera ggwe okwenda: era kubanga ogulirira so toweebwa mpeera kyova osobya

ensobya ebbiri.

35 Kale, ai omwenzi, wulira ekigambo kya Mukama:

36 bw'ati bw'ayogera Mukama Katonda nti Kubanga empitambi yo yafukirwa ddala,

n'obwereere bwo ne bubikkulwako olw'obwenzi bwo bwe wayenda ku baganzi bo; era

olw'ebifaananyi byonna eby'emizizo gyo n'olw'omusaayi gw'abaana bo gwe wabawa;

37 kale, laba, ndikuŋŋaanya baganzi bo bonna be wasanyuka nabo, n'abo bonna be

wayagala, wamu n'abo bonna be wakyawa; okukuŋŋaanya ndibakuŋŋaanya okulwana

naawe enjuyi zonna, era ndibabikkulira obwereere bwo, bonna balabe obwereere bwo.

38 Era ndikusalira omusango ng'abakazi abatta obufumbo ne bayiwa omusaayi bwe

basalirwa omusango; era ndikuleetako omusaayi ogw'ekiruyi n'obuggya.

39 Era ndikuwaayo mu mukono gwabwe, kale balisuula ekifo kyo ekikulumbala ne

bamenyaamenya ebifo byo ebigulumivu; era balikwambula ebyambalo byo, ne banyaga

eby'obuyonjo bwo ebirungi: kale balikuleka ng'oli bwereere ng'obikkuddwako.

40 Era balikulinnyisaako ekibiina, ne bakukuba amayinja, ne bakufumitira ddala n'ebitala

byabwe.

41 Era balyokya ennyumba zo omuliro ne batuukiriza emisango ku ggwe abakazi bangi

nga balaba; era ndikulekesaayo obwenzi, so toliwaayo mpeera nate lwa kubiri.

42 Bwe ntyo bwe ndikkusa ekiruyi kyange ku ggwe, n'obuggya bwange bulikuvaako, ne

ntereera ne ssibaako busungu nate.

43 Kubanga tojjukiranga nnaku za buto bwo, naye n'onnyiiza mu bino byonna; kale, laba,

nange ndireeta ekkubo lyo ku mutwe gwo, bw'ayogera Mukama Katonda: so tolyongera

bukaba obwo ku mizizo gyo gyonna.

44 Laba, buli muntu agera engero anaakugereranga olugero luno ng'ayogera nti Nga

nnyina ne muwala we bw'atyo.

45 Oli muwala wa nnyoko atamwa bba n'abaana be; era oli wa luganda ne baganda bo

abatamwa ba bbaabwe: nnyammwe yali Mukiiti, ne kitammwe yali Mwamoli.

46 Ne mukulu wo ye Samaliya abeera ku mukono gwo ogwa kkono, ye ne bawala be: ne

mwana wannyo atuula ku mukono gwo ogwa ddyo ye Sodomu ne bawala be.

47 Era naye totambuliranga mu makubo gaabwe, so tokolanga ng'emizizo gyabwe bwe

giri; naye ekyo ng'okiyita kigambo kitono nnyo, n'osinga bo okuba omukyamu mu makubo

go gonna.



48 Nga bwe ndi omulamu, bw'ayogera Mukama Katonda, muganda wo Sodomu

takolanga, ye newakubadde bawala be, nga ggwe bw'okoze, ggwe ne bawala bo.

49 Laba, buno bwe bwali obutali butuukirivu bwa muganda wo Sodomu; amalala

n'okukkutanga emmere n'okwesiima nga yeegolola byali mu ye ne mu bawala be; so

teyanyweza mukono gwa mwavu n'eyeetaaga.

50 Era baalina ekitigi, ne bakola eby'emizizo mu maaso gange: kyennava mbaggyawo nga

bwe nnasiima.

51 So ne Samaliya takolanga kitundu kya ku bibi byo; naye ggwe wayongera ku mizizo

gyo okukira bo, n'oweesa obutuukirivu baganda bo olw'emizizo gyo gyonna gye wakola.

52 Era naawe beerako ensonyi zo ggwe, kubanga osaze omusango baganda bo okusinga;

olw'ebibi byo bye wakola eby'emizizo okukira bo kyebavudde bakusinga obutuukirivu:

weewaawo, era swala obeereko ensonyi zo kubanga oweesezza baganda bo

obutuukirivu.

53 Era ndikomyawo obusibe bwabwe, obusibe bwa Sodomu ne bawala be, n'obusibe bwa

Samaliya ne bawala be, n'obusibe bw'abasibe bo abali wakati mu bo:

54 olyoke obeereko ensonyi zo ggwe, era okwatibwe ensonyi olw'ebyo byonna bye

wakola, kubanga obasanyusa.

55 Era baganda bo, Sodomu ne bawala be, balidda mu bukulu bwabwe obw'edda, ne

Samaliya ne bawala be balidda mu bukulu bwabwe obw'edda, naawe ne bawala bo

mulidda mu bukulu bwammwe obw'edda.

56 Kubanga muganda wo Sodomu akamwa ko tekamwatulanga ku lunaku olw'amalala go;

57 obubi bwo nga tebunnabikkulwa, nga mu biro abawala ab'e Busuuli lwe baavuma n'abo

bonna abamwetoolodde, abawala aba Bafirisuuti abakugirira ekyejo enjuyi zonna.

58 Wabaako obukaba bwo n'emizizo gyo, bw'ayogera Mukama.

59 Kubanga bw'ati bw'ayogera Mukama Katonda nti Ndikukolera ddala nga bw'okoze,

ggwe eyanyooma ekirayiro n'omenya endagaano.

60 Era naye nze ndijjukira endagaano gye nnalagaana naawe mu nnaku ez'obuto bwo,

era ndinyweza eri ggwe endagaano eteriggwaawo.

61 Kale n'olyoka ojjukira amakubo go, n'okwatibwa ensonyi, bw'oliweebwa baganda bo,

baganda bo abakulu ne baganda bo abato: era ndikubawa okuba abawala, naye si lwa

ndagaano yo.

62 Era ndinyweza endagaano yange naawe; kale olimanya nga nze Mukama:

63 olyoke ojjukire n'oswala n'olema okwasama nate akamwa ko olw'ensonyi zo; bwe

ndimala okukusonyiwa byonna bye wakola, bw'ayogera Mukama Katonda. 

ESSUULA 17

Awo ekigambo kya Mukama ne kinjijira nga kyogera nti

2 Omwana w'omuntu, leeta ekikokko ogerere ennyumba ya Isiraeri olugero;

3 oyogere nti Bw'ati bw'ayogera Mukama Katonda nti Empungu ennene erina

ebiwaawaatiro ebinene n'ebiwaawa ebiwanvu eriko ebyoya bingi, ey'amabala agatali

gamu, yajja ku Lebanooni, n'etwala obusongezo bw'omuvule:

4 yanogako amasanso gaagwo amato agakomererayo, n'eguggyayo n'egutwala mu nsi

ey'obusuubuzi; yagusimba mu kibuga eky'abasuubuzi.

5 Era yatwala ne ku nsigo ey'omu nsi, n'egisiga mu ttaka ggimu; yaguteeka awali amazzi

amangi n'egusimba ng'omusafusafu.



6 Ne gumera ne guba muzabbibu ogulanda omumpimpi, amatabi gaagwo ne gagikyukira

n'emmizi gyagwo gyali wansi waayo: kale ne guba muzabbibu ne gusuula amatabi, ne

gumera amasanso.

7 Era waaliwo n'empungu ennene endala, eyalina ebiwaawaatiro ebinene n'ebyoya bingi:

kale, laba, omuzabbibu ogwo ne gugiwetera emmizi gyagwo, ne gumera amatabi gaagwo

okugenda gy'eri, okuva mu bibibi mwe gwasimbibwa, egufukirire amazzi.

8 Gwasimbibwa mu ttaka eddungi awali amazzi amangi, gusuule amatabi era gubale

ebibala, gubeerenga omuzabbibu omulungi.

9 Yogera nti Bw'ati bw'ayogera Mukama Katonda nti Guliraba omukisa? talisimbula mmizi

gyagwo, n'asalako ebibala byagwo, guwotoke; amalagala gaagwo gonna amabisi

agamera gawotoke; newakubadde nga tewali buyinza bungi newakubadde abantu bangi

okugusimbula n'emmizi gyagwo?

10 Weewaawo, laba, bwe gusimbibwa guliraba omukisa? teguliwotokera ddala, embuyaga

ez'ebuvanjuba bwe zigukomako? guliwotokera mu bibibi mwe gwakulira.

11 Era nate ekigambo kya Mukama ne kinjijira nga kyogera nti

12 Gamba nno ennyumba enjeemu nti Temumanyi bigambo bino amakulu gaabyo bwe

gali? babuulire nti Laba, kabaka w'e Babulooni yajja e Yerusaalemi n'awamba kabaka

waayo n'abakungu baayo n'abaleeta gy'ali e Babulooni;

13 era n'atwala ku zzadde lya kabaka, n'alagaana naye endagaano; era n'amulayiza

ekirayiro, n'aggyayo ab'amaanyi ab'omu nsi:

14 obwakabaka bukkakkane, buleme okwegulumiza, naye bunywere olw'okukwata

endagaano ye.

15 Naye n'amujeemera ng'atuma ababaka be mu Misiri, bamuwe embalaasi n'abantu

bangi. Aliraba omukisa? aliwona oyo akola ebifaanana bwe bityo? alimenya endagaano,

era naye n'ewona?

16 Nga bwe ndi omulamu, bw'ayogera Mukama Katonda, mazima mu kifo kabaka

mw'abeera eyamufuula kabaka, gwe yanyoomako ekirayiro kye n'amenya endagaano ye,

oyo gy'ali wakati mu Babulooni gy'alifiira.

17 So ne Falaawo n'eggye lye ery'amaanyi n'ekibiina ekinene talibaako ky'amugasa mu

ntalo, bwe balituuma ebifunvu ne bazimba ebigo, okuzikiriza abantu bangi.

18 Kubanga anyoomye ekirayiro ng'amenya endagaano; era, laba, yali awadde omukono

gwe, era naye akoze ebyo byonna; taliwona.

19 Mukama Katonda kyava ayogera bw'ati nti Nga bwe ndi omulamu, mazima ekirayiro

kyange ky'anyoomye n'endagaano yange gy'amenye ndibituusa n'okubituusa ku mutwe

gwe ye.

20 Era ndimusuulako ekitimba kyange, era ndimutwala e Babulooni, era ndiwoleza naye

eyo olw'ekyonoono kye kye yannyonoona.

21 Era abadduse be bonna mu bibiina bye byonna baligwa n'ekitala, n'abo abalisigalawo

balisaasaanyizibwa eri empewo zonna kale mulimanya nga nze Mukama njogedde.

22 Bw'ati bw'ayogera Mukama Katonda nti Era nditwala ku busongezo obwa waggulu

obw'omuvule ne mbusimba; ndinogako ku masanso gaagwo amato agakomererayo

essanso erimu eggonvu, era ndirisimba ku lusozi oluwanvu olugulumivu:

23 ku lusozi olw'entikko ya Isiraeri kwe ndirisimba kale lirisuula amatabi ne libala ebibala,

ne guba omuvule omulungi era wansi waagwo wanaabeeranga ennyonyi zonna

ez'ebiwaawaatiro byonna; mu kisiikirize eky'amatabi gaagwo we zinaatuulanga.



24 N'emiti gyonna egy'omu ttale girimanya nga nze Mukama nkakkanyizza omuti

omuwanvu, era nga ngulumizizza omuti omumpi, era nga nkazizza omuti ogwamera, era

nga njezezza omuti omukalu: nze Mukama njogedde era nkikoze. 

ESSUULA 18

Ekigambo kya Mukama kyanjijira nate nga kyogera nti

2 Mubadde mutya n'okugera ne mugerera olugero luno ensi ya Isiraeri nga mwogera nti

Bakitaabwe balidde ezabbibu ezinyuunyuntula n'amannyo g'abaana ganyenyeera?

3 Nga bwe ndi omulamu, bw'ayogera Mukama Katonda, temuliba na nsonga nate okugera

olugero olwo mu Isiraeri.

4 Laba, emmeeme zonna zange; ng'emmeeme ya kitaawe, n'emmeeme y'omwana

bw'etyo yange: emmeeme ekola ekibi ye erifa.

5 Naye omuntu bw'aba omutuukirivu n'akola ebyalagirwa eby'ensonga,

6 so nga taliiridde ku nsozi, so nga tayimusizza maaso ge eri ebifaananyi eby'ennyumba

ya Isiraeri, so nga tayonoonye mukazi wa munne, so nga tasemberedde mukazi mu biro

eby'okweyawula kwe;

7 so nga talyazaamaanyizza muntu yenna, naye eyaddizanga omwewoze omusingo gwe,

so nga tanyaze muntu yenna lwa maanyi, era eyawanga omuyala emmere ye n'abikkanga

oyo ali obwereere n'ekyambalo;

8 atawolanga lwa magoba, so nga takkirizanga ebisukkirira byonna, eyaggyako omukono

gwe ku butali butuukirivu, eyatuukirizanga omusango ogw'amazima eri omuntu ne munne,

9 eyatambuliranga mu mateeka gange, era eyakwatanga emisango gyange, okukolanga

eby'amazima: oyo ye mutuukirivu talirema kuba mulamu, bw'ayogera Mukama Katonda.

10 Bw'alizaala omwana, omunyazi, ayiwa omusaayi, era akola ku ebyo byonna,

11 so atakola ku ebyo byonna ebimugwanidde, naye okulya eyaliira ku nsozi, n'ayonoona

mukazi wa munne,

12 eyalyazaamaanya omwavu n'eyeetaaga, eyanyaga olw'amaanyi, so atazza musingo,

era eyayimusa amaaso ge eri ebifaananyi, eyakola eby'emizizo,

13 eyawolanga olw'amagoba, era eyakkiriza ebisukkirira: kale aliba mulamu ono? taliba

mulamu: akoze eby'emizizo bino byonna: talirema kufa; omusaayi gwe guliba ku ye.

14 Laba, bw'alizaala omwana, alaba ebibi byonna ebya kitaawe bye yakola, n'atya

n'atakola ebifaanana bwe bityo,

15 ataliiranga ku nsozi, so atayimusanga maaso ge eri ebifaananyi eby'ennyumba ya

Isiraeri, atayonoonanga mukazi wa munne,

16 so atalyazaamaanyanga muntu yenna, atasingirwanga kintu, so atanyaganga lwa

maanyi, naye eyawanga omuyala emmere ye, eyabikkanga oyo ali obwereere

n'ekyambalo,

17 eyaggyako omukono gwe eri omwavu, atakkirizanga magoba newakubadde

ebisukkirira, eyatuukirizanga emisango gyange, eyatambuliranga mu mateeka gange; oyo

talifa lwa butali butuukirivu bwa kitaawe, talirema kuba mulamu.

18 Kitaawe, kubanga yajooga n'obukambwe, n'anyaga muganda we olw'amaanyi, n'akola

ebyo ebitali birungi mu bantu be, laba, alifiira mu butali butuukirivu bwe.

19 Era naye mwogera nti Omwana kiki ekimulobera okubaako obutali butuukirivu bwa

kitaawe? Omwana bw'aba nga akoze ebyalagirwa eby'ensonga, era ng'akutte amateeka

gange gonna, era ng'agakoze, talirema kuba mulamu.



20 Emmeeme eyonoona ye erifa: omwana talibaako butali butuukirivu bwa kitaawe, so ne

kitaawe talibaako butali butuukirivu bwa mwana we; obutuukirivu obw'omutuukirivu buliba

ku ye, n'obubi obw'omubi buliba ku ye.

21 Naye omubi bw'akyukanga okuleka ebibi bye byonna bye yakola n'akwata amateeka

gange gonna, n'akola ebyalagirwa eby'ensonga, talirema kuba mulamu, talifa.

22 Tewaliba ku byonoono bye bye yayonoona ebirijjukirwa ku ye: alibeera omulamu mu

butuukirivu bwe bwe yakola.

23 Nnina essanyu lye nsanyukira okufa kw'omubi? bw'ayogera Mukama Katonda: naye

saagala bwagazi akomewo okuva mu kkubo lye abeere omulamu?

24 Naye omutuukirivu bw'akyukanga okuleka obutuukirivu bwe n'akola ebitali bya

butuukirivu n'akola ng'emizizo gyonna bwe giri omuntu omubi gy'akola, aliba mulamu?

Tewaliba ku bikolwa bye eby'obutuukirivu bye yakola ebirijjukirwa: mu kyonoono kye

ky'ayonoonye ne mu kibi kye ky'akoze, mu ebyo mw'alifiira.

25 Era naye mwogera nti Ekkubo lya Mukama teryenkanankana. Muwulire nno, ai

ennyumba ya Isiraeri: ekkubo lyange si lye lyenkanankana? amakubo gammwe si ge

gatenkanankana?

26 Omuntu omutuukirivu bw'akyukanga okuleka obutuukirivu bwe n'akola ebitali bya

butuukirivu n'afiira omwo; mu butali butuukirivu bwe bw'akoze mw'alifiira.

27 Nate omuntu omubi bw'akyukanga okuleka obubi bwe bw'akoze n'akola ebyo

ebyalagirwa eby'ensonga, aliwonya emmeeme ye okufa.

28 Kubanga alowooza n'akyuka okuleka ebyonoono bye byonna by'akoze, talirema kuba

mulamu, talifa.

29 Era naye ennyumba ya Isiraeri boogera nti Ekkubo lya Mukama teryenkanankana. Ai

ennyumba ya Isiraeri, amakubo gange si ge genkanankana? amakubo gammwe si ge

gatenkanankana?

30 Kyendiva mbasalira omusango, ai ennyumba ya Isiraeri, buli muntu ng'amakubo ge

bwe gali, bw'ayogera Mukama Katonda. Mukomeewo, mukyuke okuleka ebyonoono

byammwe byonna; kale obutali butuukirivu buleme okubazikiriza.

31 Musuule wala nammwe ebyonoono byammwe byonna bye mwonoonye; mwekolere

omutima omuggya n'omwoyo omuggya: kubanga kiki ekibaagaza okufa, ai ennyumba ya

Isiraeri?

32 Kubanga sirina ssanyu lyakusanyukira lwa kufa kw'oyo afa, bw'ayogera Mukama

Katonda: kale mwekyuse muleme okufa 

ESSUULA 19

Era nate tanula okukungubagira abakungu ba Isiraeri,

2 oyogere nti Nnyoko kyali kiki? Mpologoma nkazi: yagalamiranga mu mpologoma, wakati

mu mpologoma ento mwe yayonseza abaana baayo.

3 N'akuza emu ku baana baayo; n'eba mpologoma ento: n'eyiga okukwata omuyiggo,

n'erya abantu.

4 Era n'amawanga ne gagiwulira; yakwatibwa mu bunnya bwabwe; ne bagireeta

n'amalobo mu nsi y'e Misiri.

5 Awo enkazi bwe yalaba ng'erindiridde n'essuubi lyayo nga libuze, n'eryoka eddira

omwana gwayo omulala, n'egufuula empologoma ento.

6 N'etambulatambula mu mpologoma, yafuuka empologoma ento: era yayiga okukwata



omuyiggo, yalya abantu.

7 Era yamanya amayumba gaabwe, n'ezisa ebibuga byabwe; ensi n'erekebwawo ne

byonna ebyalimu olw'eddoboozi ery'okuwuluguma kwayo.

8 Awo amawanga ne bagirumba enjuyi zonna nga gayima mu masaza: ne bagisuulako

ekitimba kyabwe; n'ekwatibwa mu bunnya bwabwe.

9 Ne bagisiba mu jjiririzo n'amalobo, ne bagitwala eri kabaka w’e Babulooni; baagitwala

mu bigo, eddoboozi lyayo lireme okuwulirirwa nate ku nsozi za Isiraeri.

10 Nnyoko yali ng'omuzabbibu mu musaayi gwo, ogwasimbibwa awali amazzi: yali

mugimu, yajjula amatabi olw'amazzi amangi.

11 Era yalina emiggo eminywevu okuba emiggo egy'obwakabaka egy'abo abaafuganga,

n'obukulu bwabwe bwagulumizibwa wakati mu matabi amaziyivu ne balengerwa

olw'obuwanvu bwabwe nga balina olufulube lw'amatabi gaabwe.

12 Naye yasimbulibwa olw'ekiruyi; yasuulibwa wansi, embuyaga ez'ebuvanjuba ne zikaza

ebibala bye: emiggo gye eminywevu ne giwogokako ne giwotoka; omuliro ne gugookya.

13 Awo kaakano asimbiddwa mu ddungu, mu nsi enkalu ey'ennyonta.

14 Era omuliro guvudde mu miggo egy'amatabi ge, gwokezza ebibala bye, ne kutaba ku

ye omuggo munywevu okuba omuggo ogw'obwakabaka ogw'okufuga. Ebyo bya

kukungubaga, era biriba bya kukungubaga. 

ESSUULA 20

Awo olwatuuka mu mwaka ogw'omusanvu mu mwezi ogw'okutaano ku lunaku

olw'omwezi olw'ekkumi, abamu ku bakadde ba Isiraeri ne bajja okubuuza Mukama ne

batuula mu maaso gange.

2 Awo ekigambo kya Mukama ne kinjijira nga kyogera nti

3 Omwana w'omuntu, yogera n'abakadde ba Isiraeri obagambe nti Bw'ati bw'ayogera

Mukama Katonda nti Muzze okumbuuza? Nga bwe ndi omulamu, bw'ayogera Mukama

Katonda, siibuuzibwe mmwe.

4 Onoobasalira, omwana w'omuntu, onoobasalira omusango? Bamanyise emizizo gya

bajjajjaabwe;

5 obagambe nti Bw'ati bw'ayogera Mukama Katonda nti Ku lunaku lwe nneeroboza Isiraeri

ne nnyimusa omukono gwange eri ezzadde ery'ennyumba ya Yakobo, ne nneemanyisa

eri bo mu nsi y'e Misiri, bwe nnayimusa omukono gwange eri bo, nga njogera nti Nze

Mukama Katonda wammwe;

6 ku lunaku olwo nayimusa omukono gwange eri bo okubaggya mu nsi y'e Misiri,

okubayingiza mu nsi gye nnali mbakettedde, ekulukuta amata n'omubisi gw'enjuki, kye

kitiibwa ky'ensi zonna:

7 ne mbagamba nti Musuule buli muntu emizizo egy'amaaso ge, so

temweyonoonyesanga n'ebifaananyi eby'e Misiri; Nze Mukama Katonda wammwe.

8 Naye ne banjeemera ne batayagala kumpulira; tebaasuula buli muntu emizizo

egy'amaaso gaabwe, so tebaaleka bifaananyi bya Misiri: kale ne njogera okubafukako

ekiruyi kyange, okutuukiriza obusungu bwange ku bo wakati mu nsi y'e Misiri.

9 Naye nakola olw'erinnya lyange lireme okuvumisibwa mu maaso g'amawanga, mwe

baali, be nneetegereza mu maaso gaabwe gye bali, nga mbaggya mu nsi y'e Misiri.

10 Awo ne mbatambuza okuva mu nsi y'e Misiri, ne mbaleeta mu ddungu.

11 Awo ne mbawa amateeka gange ne mbalaga emisango gyange, omuntu bw'akola egyo



aliba mulamu mu gyo.

12 Era nate ne mbawa ssabbiiti zange, okuba akabonero wakati wange nabo, balyoke

bamanye nga nze Mukama abatukuza.

13 Naye ennyumba ya Isiraeri ne banjeemera mu ddungu: tebaatambuliranga mu mateeka

gange, ne bagaana emisango gyange, omuntu bw'akola egyo aliba mulamu mu gyo; ne

ssabbiiti zange ne bazoonoona nnyo; kale ne njogera okubafukirako ekiruyi kyange mu

ddungu okubamalawo.

14 Naye ne nkola olw'erinnya lyange lireme okuvumisibwa mu maaso g'amawanga be

nnabaggira mu maaso gaabwe.

15 Era nate ne mbayimusiza omukono gwange mu ddungu nga sigenda kubaleeta mu nsi

gye nnali mbawadde, ekulukuta amata n'omubisi gw'enjuki, kye kitiibwa ky'ensi zonna;

16 kubanga baagaana emisango gyange ne batatambuliranga mu mateeka gange ne

boonoonanga ssabbiiti zange: kubanga omutima gwabwe gwagobereranga ebifaananyi

byabwe.

17 Era naye eriiso lyange ne libasonyiwa okuzikirizibwa, so saabamalirawo ddala mu

ddungu.

18 Awo ne ŋŋambira abaana baabwe mu ddungu nti Temutambuliranga mu mateeka ga

bajjajjammwe so temwekuumanga misango gyabwe so temweyonoonyesa n'ebifaananyi

byabwe:

19 nze Mukama Katonda wammwe; mutambulirenga mu mateeka gange, mukwatenga

emisango gyange mugikolenga:

20 era mutukuzenga essabbiiti zange; era zinaabanga kabonero wakati wange nammwe,

mumanye nga nze Mukama Katonda wammwe.

21 Naye abaana ne banjeemera; tebaatambuliranga mu mateeka gange so

tebaakwatanga misango gyange okugikolanga, omuntu bw'akola egyo aliba mulamu mu

gyo; baayonoonanga ssabbiiti zange; kale ne njogera okubafukirako ekiruyi kyange

okutuukiriza obusungu bwange eri bo mu ddungu.

22 Era naye ne nziza omukono gwange ne nkola olw'erinnya lyange lireme okuvumisibwa

mu maaso g'amawanga be nnabaggira mu maaso gaabwe.

23 Era nate ne mbayimusiza omukono gwange mu ddungu nga ndibasaasaanyiza mu

mawanga ne mbatataaganyiza mu nsi nnyingi;

24 kubanga baali tebatuukirizza misango gyange, naye nga bagaanyi amateeka gange,

era nga boonoonye essabbiiti zange, n'amaaso gaabwe gaali nga gagoberera ebifaananyi

bya bajjajjaabwe.

25 Era nate ne mbawa amateeka agatali malungi, n'emisango gye batagenda

kubeereramu balamu;

26 ne mbagwagwawaza olw'ebirabo byabwe bo, kubanga baayisanga mu muliro bonna

abaggulanda, ndyoke mbamaleko byonna, era bamanye nga nze Mukama.

27 Kale, omwana w'omuntu, yogera n’ennyumba ya Isiraeri obagambe nti Bw'ati

bw'ayogera Mukama Katonda nti Era ne mu kino bajjajjammwe mwe banvumidde,

kubanga bansobyako ekyonoono.

28 Kubanga bwe nnali mbayingizizza mu nsi gye nnayimusiza omukono gwange okubawa,

kale ne balaba buli lusozi oluwanvu na buli muti omuziyivu, ne baweeranga eyo

ssaddaaka zaabwe, era eyo gye baaleeteranga ekiweebwayo kyabwe ekinnyiiza, era eyo

gye baanyookerezanga akaloosa kaabwe, ne bafukanga ebiweebwayo byabwe

eby’okunywa.

29 Awo ne mbagamba nti Ekifo ekigulumivu gye mugenda amakulu gaakyo ki? Awo



erinnya lyakyo ne kituumibwa Bama ne leero.

30 Kale gamba ennyumba ya Isiraeri nti Bw'ati bw'ayogera Mukama Katonda nti

Mweyonoonyesa ng'engeri bwe yali eya bajjajjammwe? era mwenda okugoberera emizizo

gyabwe?

31 era bwe muwaayo ebirabo byammwe, bwe muyisa batabani bammwe mu muliro,

mweyonoonyesa n'ebifaananyi byammwe byonna ne leero? kale naabuuzibwa mmwe, ai

ennyumba ya Isiraeri? Nga bwe ndi omulamu, bw'ayogera Mukama Katonda, siibuuzibwe

mmwe:

32 n'ekyo ekiyingira mu mwoyo gwammwe tekiribaawo n'akatono; kubanga mwogera nti

Tunaaba ng'amawanga, ng'ebika eby'omu nsi, okuweereza emiti n'amayinja.

33 Nga bwe ndi omulamu, bw'ayogera Mukama Katonda, mazima ndiba kabaka wammwe

n'engalo ez'amaanyi n'omukono ogwagololwa n'ekiruyi ekifukiddwa:

34 era ndibaggya mu mawanga ne mbakuŋŋaanya okubaggya mu nsi mwe

mwasaasaanyizibwa, n'engalo ez'amaanyi n'omukono ogugoloddwa n'ekiruyi ekifukiddwa:

35 era ndibaleeta mu ddungu ery'amawanga, era ndiwoleza eyo nammwe nga

tutunulagana amaaso n'amaaso.

36 Nga bwe nnawoleza ne bajjajjammwe mu ddungu ery'ensi y'e Misiri, bwe ntyo bwe

ndiwoza nammwe, bw'ayogera Mukama Katonda.

37 Era ndibayisa wansi w'omuggo, era ndibayingiza mu busibe bw'endagaano;

38 era ndibamaliramu ddala abajeemu, n'abo abansobya; ndibaggya mu nsi mwe batuula,

naye tebaliyingira mu nsi ya Isiraeri: kale mulimanya nga nze Mukama.

39 Nammwe, ai ennyumba ya Isiraeri, bw'ati bw'ayogera Mukama Katonda nti Mugende

muweereze buli muntu ebifaananyi bye, era n'oluvannyuma, bwe mutalikkiriza kumpulira:

naye erinnya lyange ettukuvu temuliryonoona nate n'ebirabo byammwe n'ebifaananyi

byammwe.

40 Kubanga ku lusozi lwange olutukuvu, ku lusozi olw'entikko ya Isiraeri, bw'ayogera

Mukama Katonda, okwo ennyumba yonna eya Isiraeri, bo bonna, kwe balimpeerereza mu

nsi; eyo gye ndibakkiririza, era eyo gye ndibasalirira ebiweebwayo byammwe n'ebibala

ebibereberye eby'ebitone byammwe wamu n'ebintu byammwe byonna ebitukuvu.

41 Ndibakkiriza ng'akaloosa, bwe ndibaggya mu mawanga ne mbakuŋŋaanya okubaggya

mu nsi mwe mwasaasaanyizibwa; kale nditukuzibwa mu mmwe mu maaso g'amawanga.

42 Awo mulimanya nga nze Mukama, bwe ndibayingiza mu nsi ya Isiraeri, mu nsi gye

nnayimusiza omukono gwange okugiwa bajjajjammwe.

43 Awo mulijjuukirira eyo amakubo gammwe n'ebikolwa byammwe byonna bye

mwegwagwawaza nabyo; era mulyetamwa mu maaso gammwe mmwe olw'ebibi

byammwe byonna bye mwakola.

44 Kale mulimanya nga nze Mukama, bwe ndimala okukola gye muli olw'erinnya lyange, si

ng'amakubo gammwe amabi bwe gali, so si ng'ebikolwa byammwe ebikyamu bwe biri, ai

mmwe ennyumba ya Isiraeri, bw'ayogera Mukama Katonda.

45 Awo ekigambo kya Mukama ne kinjijira nga kyogera nti

46 Omwana w'omuntu, simba amaaso go obukiika obwa ddyo, otonnyese ekigambo kyo

okwolekera obukiika obwa ddyo, olagulire ku kibira eky'ennimiro ey'obukiika obwa ddyo;

47 ogambe ekibira eky'obukiika obwa ddyo nti Wulira ekigambo kya Mukama; bw'ati

bw'ayogera Mukama Katonda nti Laba, ndikuma omuliro mu ggwe ne gwokya buli muti

ogwera oguli mu ggwe na buli muti mukalu: ennimi ez'omuliro ezaaka tezirizikizibwa,

n'amaaso gonna okuva obukiika obwa ddyo okutuuka obukiika obwa kkono galiggya



nagwo.

48 Kale bonna abalina omubiri baliraba nga nze Mukama ngukumye: tegulizikizibwa.

49 Awo ne njogera nti Woowe, Mukama Katonda! banjogerako nti Si mugezi wa ngero? 

ESSUULA 21

Awo ekigambo kya Mukama ne kinjijira nga kyogera nti

2 Omwana w'omuntu, simba amaaso go okwolekera e Yerusaalemi, otonnyese ekigambo

kyo okwolekera ebifo ebitukuvu, olagulire ku nsi ya Isiraeri;

3 ogambe ensi ya Isiraeri nti Bw'ati bw'ayogera Mukama nti Laba, ndi mulabe wo, era

ndisowola ekitala kyange ne nkiggya mu kiraato kyakyo, ne nkumaliramu ddala

omutuukirivu n'omubi.

4 Kale kubanga ndikumaliramu ddala omutuukirivu n'omubi, ekitala kyange kyekiriva

kifuluma mu kiraato kyakyo okutabaala bonna abalina omubiri, okuva obukiika obwa ddyo

okutuuka obukiika obwa kkono:

5 kale bonna abalina omubiri balimanya nga nze Mukama nsowodde ekitala kyange ne

nkiggya mu kiraato kyakyo; tekiridda nate lwa kubiri.

6 Kale ssa ebikkowe, ggwe omwana w'omuntu; amabega go nga gakusonjose era ng'oliko

obuyinike bw'olissa ebikkowe bw'otyo bo nga balaba.

7 Kale olunaatuuka bwe banaakugamba nti Lwaki ggwe okussa ebikkowe? n'oyogera nti

Olw'ebigambo ebiwuliddwa, kubanga bijja: na buli mutima gulisaanuuka, n'emikono

gyonna giriyongobera, na buli mwoyo gulizirika, n'amaviivi gonna galiba manafu

ng'amazzi: laba, bijja, era birikolebwa, bw'ayogera Mukama Katonda.

8 Awo ekigambo kya Mukama ne kinjijira nga kyogera nti

9 Omwana w'omuntu, lagula oyogere nti Bw'ati bw'ayogera Mukama nti Yogera nti Ekitala,

ekitala kiwagaddwa era kiziguddwa:

10 kiwagaddwa kitte ekiwendo; kiziguddwa kibe ng'enjota: kale tunaasanyuka? omuggo

ogw'omwana we gunyooma buli muti.

11 Era kiweereddwayo okuzigulwa, kiryoke kikwatibwe: ekitala kiwagaddwa, weewaawo,

kiziguddwa, okukiwaayo mu mukono gw'omussi.

12 Kaaba era wowoggana, omwana w'omuntu: kubanga kiri ku bantu bange, kiri ku

bakungu bonna aba Isiraeri: baweereddwayo eri ekitala wamu n'abantu bange: kale kuba

ku kisambi kyo.

13 Kubanga waliwo okusala omusango; era kiriba kitya omuggo nagwo ogugaya bwe

guliba nga tegukyaliwo? bw'ayogera Mukama Katonda.

14 Kale ggwe, omwana w'omuntu, lagula okube mu ngalo; ekitala kyongerwe omulundi

ogw'okusatu, ekitala eky'abafumitiddwa okufa: kye kitala ky'omukulu, afumitiddwa okufa,

ekiyingira mu bisenge byabwe.

15 Ntadde omumwa gw'ekitala ku miryango gyabwe gyonna, omutima gwabwe

gusaanuuke n'okwesittala kwabwe kwongerwe nnyo: ee! kifuuse ng'enjota, kisongoddwa

olw'okutta.

16 Weekuŋŋaanye, tambulira ku gwa ddyo; tala, tambulira ku gwa kkono; yonna yonna

amaaso go gye goolekera.

17 Era ndikuba mu ngalo, ne nzikusa ekiruyi kyange: nze Mukama nkyogedde.

18 Ekigambo kya Mukama ne kinjijira nate nga kyogera nti

19 Era, omwana w'omuntu, weeteekerewo amakubo abiri ekitala kya kabaka w'e



Babulooni mwe kinaafuluma; ago gombi galiva mu nsi emu: olambe ekifo, okirambire

ekkubo eridda mu kibuga we lisibuka.

20 Oteekewo ekkubo ekitala mwe kinaafuluma okutuuka e Labba eky'abaana ba Amoni

n'okutuuka eri Yuda mu Yerusaalemi ekiriko enkomera.

21 Kubanga kabaka w'e Babulooni yayimirira mu masaŋŋanzira, amakubo gombi we

gasibuka; okulagulwa: yazunzazunza obusaale, ne yeebuuza ku baterafi, n'akebera

ekibumba.

22 Mu mukono gwe ogwa ddyo nga mulimu obulaguzi obw'e Yerusaalemi, okusimba

ebitomera, okwasamira akamwa okutta, okuyimusa eddoboozi n'okwogerera waggulu,

okusimba ebitomera ku miryango, okutuuma ebifunvu, okuzimba ebigo.

23 Era buliba gye bali ng'obulaguzi obutaliimu mu maaso gaabwe ababalayiridde

ebirayiro: naye ajjukiza obutali butuukirivu, balyoke bakwatibwe.

24 Mukama Katonda kyava ayogera bw'ati nti Kubanga mujjukizizza obutali butuukirivu

bwammwe, kubanga okusobya kwammwe kubikkuddwako, ebibi byammwe n'okulabika ne

birabika mu bikolwa byammwe byonna; kubanga mujjukiddwa, mulikwatibwa n'omukono.

25 Naawe, ai ggwe omubi afumitiddwa okufa, omukulu wa Isiraeri, ajjiriddwa olunaku lwo,

mu biro eby'obutali butuukirivu obw'enkomerero;

26 bw'ati bw'ayogera Mukama Katonda nti Ggyawo enkufiira otikkuleko engule: ekyo

tekiriba nate bwe kityo: gulumiza ebikkakkanye, okkakkanye ebigulumizibwa.

27 Ndikivuunika, ndikivuunika, ndikivuunika: so n'ekyo tekiriba nate, okutuusa nnyini kyo

lw'alijja, era ndikimuwa.

28 Naawe, omwana w'omuntu, lagula oyogere nti Bw'ati bw'ayogera Mukama Katonda

eby'abaana ba Amoni n'eby'okuvuma kwabwe; oyogere nti Ekitala, ekitala kisowoddwa,

kiziguliddwa ekiwendo, okukiriisa, kibeere ng'enjota:

29 nga bwe baakulabira ebyayanga, nga bwe baakulagula eby'obulimba, okukuteeka ku

nsingo z'ababi abafumitiddwa okufa abajjiddwa olunaku lwabwe, mu biro eby'obutali

butuukirivu obw'enkomerero.

30 Kizze mu kiraato kyakyo. Mu kifo mwe watonderwa, mu nsi mwe wazaalirwa, mwe

ndikusalirira omusango.

31 Era ndikufukirako ddala okunyiiga kwange; ndikufuuwako omuliro ogw'obusungu

bwange: era ndikuwaayo mu mukono gw'abantu abali ng'ensolo ab'amagezi okuzikiriza.

32 Oliba nku za muliro; omusaayi gwo guliba wakati mu nsi; tolijjukirwa nate: kubanga nze

Mukama nkyogedde. 

ESSUULA 22

Era nate ekigambo kya Mukama ne kinjijira nga kyogera nti

2 Naawe, omwana w'omuntu, onoosala omusango, onoosala omusango ogw'ekibuga

eky'omusaayi? kale kimanyise emizizo gyakyo gyonna.

3 Era yogera nti Bw'ati bw'ayogera Mukama Katonda nti Ekibuga ekiyiwa omusaayi wakati

mu kyo so, ekiseera kyakyo kituuke, ekikola ebifaananyi okweyonoona

okwegwagwawaza!

4 Ozzizza omusango ogw'omusaayi gwo gw'oyiye, era ogwagwawazibwa n'ebifaananyi

byo bye wakola; era osembezezza ennaku zo, era otuuse ne mu myaka gyo: kyenvudde

nkufuula ekivume eri amawanga, n'eky'okukudaalira eri ensi zonna.

5 Abo abakuli okumpi, n'abo abakuli ewala balikukudaalira, ggwe alina erinnya

ery'obugwagwa era ajjudde okusasamala.



6 Laba, abakungu ba Isiraeri, buli muntu ng'obuyinza bwe bwe buli, baabanga mu ggwe

okuyiwa omusaayi.

7 Mu ggwe mwe baanyoomeranga kitaabwe ne nnyaabwe; wakati mu ggwe mwe

baakoleranga omugenyi eby'okujooga: mu ggwe mwe baalyazaamaanyanga atalina

kitaawe ne nnamwandu.

8 Wanyoomanga ebintu byange ebitukuvu, n'oyonoonanga ssabbiiti zange.

9 Abasajja abawaayiriza baabanga mu ggwe okuyiwa omusaayi: ne mu ggwe mwe

baaliiranga ku nsozi: wakati mu ggwe mwe baakoleranga eby'obukaba.

10 Mu ggwe mwe babikkulidde ku bwereere bwa kitaabwe: mu ggwe mwe bakwatira

n'amaanyi omukazi eyali nga si mulongoofu olw'okweyawula kwe.

11 Era waliwo akoze eky'omuzizo ne mukazi wa munne; era waliwo n'omulala ayonoonye

n'obukaba muka mwana we; era waliwo n'omulala mu ggwe eyakwata mwannyina

muwala wa kitaawe.

12 Mu ggwe mwe baliiridde enguzi okuyiwa omusaayi; wasolooza amagoba ne bisukkirira,

era baliraanwa bo wabaviisaamu amagoba ng'okwatiddwa omululu ng'ojooga, era

onneerabidde nze, bw'ayogera Mukama Katonda.

13 Laba nno, amagoba go agatali ga mazima ge wagoba kyennava ngakubira mu ngalo

n'omusaayi gwo ogwabanga wakati mu ggwe.

14 Omutima gwo guliyinza okugumiikiriza, oba emikono gyo giriyinza okuba n'amaanyi,

mu nnaku mwe nditeeseza ebibyo? nze Mukama nkyogedde n'okukola ndikikola.

15 Era ndikusaasaanyiza mu mawanga, ne nkutaataaganyiza mu nsi nnyingi; era

ndikumalamu empitambi yo.

16 Awo oligwagwawazibwa ku bubwo wekka mu maaso g'amawanga; kale olimanya nga

nze Mukama.

17 Awo ekigambo kya Mukama ne kinjijira nga kyogera nti

18 Omwana w'omuntu, ennyumba ya Isiraeri efuuse amasengere gye ndi: ne bonna

bikomo na masasi na byuma na bbaati wakati mu kikoomi; bo masengere ga ffeeza.

19 Mukama Katonda kyava ayogera bw'ati nti Kubanga mwenna mufuuse masengere,

laba, kyendiva mbakuŋŋaanya mu Yerusaalemi wakati.

20 Nga bwe bakuŋŋaanya effeeza n'ebikomo n'ebyuma n'amabaati n'amasasi mu kyoto

wakati okubifukutako omuliro okubisaanuusa; bwe ntyo bwe ndikuŋŋaanya mmwe nga

ndiko obusungu n'ekiruyi, era ndibateekawo ne mbasaanuusa.

21 Weewaawo, ndibakuŋŋaanya ne mbafukutako omuliro ogw'obusungu bwange,

nammwe mulisaanuuka wakati mu kyo.

22 Ng'effeeza bw'esaanuukira wakati mu kyoto, nammwe bwe mulisaanuukira bwe mutyo

wakati mu kyo; kale mulimanya nga nze Mukama mbafuseeko ekiruyi kyange.

23 Awo ekigambo kya Mukama ne kinjijira nga kyogera nti

24 omwana w'omuntu, kigambe nti ggwe oli nsi eterongoosebwa, so tetonnyebwako nkuba

ku lunaku olw'okunyiigirako.

25 Waliwo okwekobaana kwa bannabbi baakyo wakati mu kyo ng'empologoma

ewuluguma etaagulataagula omuyiggo: balidde emmeeme z'abantu; banyaga

eby'obugagga n'eby'omuwendo omungi; bafudde bannamwandu baakyo okuba abangi

wakati mu kyo.

26 Bakabona baakyo bagiridde ekyejo amateeka gange, era bagwagwawazizza ebintu

byange ebitukuvu: tebaawuddeemu bitukuvu n’ebitali bitukuvu, so tebayigiriza bantu

okwawulamu ebitali birongoofu n'ebirongoofu, era bakwese amaaso gaabwe essabbiiti

zange, nange nvumisibwa mu bo.



27 Abakungu baakyo wakati mu kyo bali ng'emisege egitaagulataagula omuyiggo; okuyiwa

omusaayi n'okuzikiriza emmeeme balyoke bafune amagoba agatali ga mazima.

28 Era bannabbi baakyo babasiigiddeko ebbumba eritasekuddwa bulungi, nga balaba

ebyayanga era nga babalagula eby'obulimba, nga boogera nti Bw'ati bw'ayogera Mukama

Katonda, Mukama nga so tayogedde.

29 Abantu ab'omu nsi bajooze, ne bagoberera okunyaga; weewaawo, beeraliikirizza

omwavu n'eyeetaaga, era bajooze munnaggwanga nga bamulanga bwereere.

30 Ne nnoonya omusajja mu bo eyandiddaabirizza olukomera n'ayimirira mu kituli

ekiwaguddwa mu maaso gange ku lw'ensi, nneme okugizikiriza: naye ne ssiraba n'omu.

31 Kyenvudde mbafukako okunyiiga kwange; mbamazeewo n'omuliro ogw'obusungu

bwange: ndese ku mutwe gwabwe ekkubo lyabwe bo, bw'ayogera Mukama Katonda. 

ESSUULA 23

Ekigambo kya Mukama ne kinjijira nate nga kyogera nti

2 Omwana w'omuntu, waaliwo abakazi babiri, nnyaabwe omu:

3 ne bayenda mu Misiri; baayenda mu buto bwabwe: eyo amabeere gaabwe gye

gaanyigirizibwa, era eyo gye baabetentera ennywanto ez'obutannaba kumanya musajja.

4 N'amannya gaabwe Okola, omukulu, ne Okoliba, muganda we: ne baba bange ne

bazaala abaana ab'obulenzi n'ab'obuwala. N'amannya gaabwe, Samaliya ye Okola, ne

Yerusaalemi ye Okoliba.

5 Okola n'ayenda bwe yali owange; n'asuusuuta baganzi be, Abaasuli baliraanwa be,

6 abaayambalanga kaniki, abakulu n'abaamasaza, bonna balenzi abeegombebwa,

abasajja ab'embalaasi abeebagadde embalaasi.

7 N'abagabira obwenzi bwe, bonna basajja ab'e Bwasuli abalonde: era buli gwe

yasuusuuta, ne yeyonoonyesa n'ebifaananyi byabwe byonna.

8 So talekangayo bwenzi bwe okuva mu nnaku ez'e Misiri; kubanga mu buto bwe baasula

naye, ne babetenta ennywanto ez'obutannaba kumanya musajja: ne bamufukako obwenzi

bwabwe.

9 Kyennava mmuwaayo mu mukono gwa baganzi be, mu mukono gw'Abaasuli be

yasuusuuta,

10 Abo baabikkula ku bwereere bwe: ne batwala abaana be ab'obulenzi n'ab'obuwala;

naye ne bamutta n'ekitala: n'afuuka ekigambo eky'obuwemu mu bakazi; kubanga

baamukomekkerezaako emisango.

11 Ne muganda we Okoliba n'alaba ekyo, naye n'amusinga okukyama mu kusuusuuta kwe

ne mu bwenzi bwe obwabanga obungi okusinga obwenzi bwa muganda we.

12 Yasuusuuta Abaasuli, abaamasaza n'abakulu, baliraanwa be, abaayambalanga engoye

ezinekaaneka ennyo, ab'embalaasi abeebagadde embalaasi, bonna balenzi

abeegombebwa.

13 Ne ndaba ng'agwagwawazibwa; bombi baakwata ekkubo limu.

14 Ye n'ayongera ku bwenzi bwe; kubanga yalaba abasajja abatonebwa ku kisenge,

ebifaananyi eby'Abakaludaaya ebyatonebwa n'eggerenge;

15 nga beesibye enkoba mu biwato, nga bagaziyizza ebiremba ng'ekifaananyi bwe kiri

eky'Ababulooni mu Bukaludaaya, ensi mwe baazaalirwa.

16 Awo mangu ago nga kyajje abalabe n'abasuusuuta n'abatumira ababaka mu

Bukaludaaya.



17 Abababulooni ne bajja gy'ali mu kitanda eky'okwagala, ne bamwonoona n'obwenzi

bwabwe, ye n'agwagwawazibwa nabo, omwoyo gwe ne gubatamwa.

18 Kale bw'atyo n'abikkula ku bwenzi bwe n'abikkula ku bwereere bwe: kale omwoyo

gwange ne gumutamwa, ng'omwoyo gwange bwe gwatamwa muganda we.

19 Era naye n'ayongera ku bwenzi bwe, ng'ajjukira ennaku ez'obuto bwe, mwe yayendera

mu nsi ey'e Misiri.

20 Awo n'asuusuuta baganzi baabwe, omubiri gwabwe ng'ennyama y'endogoyi,

n'ebibavaamu biri ng'ebiva mu mbalaasi.

21 Bw'otyo n'ojjukira obukaba obw'omu buto bwo, ennywanto zo bwe zaabetentebwa

Abamisiri olw'amabeere ag'omu buwala bwe.

22 Kale, ggwe Okoliba, bw'ati bw'ayogera Mukama Katonda nti Laba, ndigolokosa ku

ggwe baganzi bo omwoyo gwo be gutamiddwa, ne mbaleeta okukulumba enjuyi zonna:

23 Abababulooni n'Abakaludaaya bonna, Pekodi ne Sowa ne Kowa, n'Abaasuli bonna

wamu nabo: abalenzi abeegombebwa, bonna baamasaza n'abakulu, abalangira

n'abasajja abaatiikirira, bonna nga beebagadde embalaasi.

24 Era balikutabaala nga bakutte eby'okulwanyisa, amagaali ne bannamuziga, era nga

balina ekibiina eky'amawanga; balyesimba okulwana naawe, nga balina obugabo

n'engabo n'enkuffiira enjuyi zonna: era ndibatikkira okusala emisango, ne bakusalira

omusango ng'emisango gyabwe bwe giri.

25 Era ndikusimbako obuggya bwange, nabo balikubonereza n'ekiruyi; balikuggyako

ennyindo yo n'amatu go; n'ekitundu kyo ekirifikkawo kirigwa n'ekitala: balitwala abaana bo

ab'obulenzi n'ab'obuwala; n'ekitundu kyo ekirifikkawo kiryokebwa omuliro.

26 Era balikwambuza ebyambalo byo; ne bakuggyako eby'obuyonjo byo ebirungi.

27 Bwe ntyo bwe ndimazaawo gy'oli obukaba bwo n'obwenzi bwo obwava mu nsi y'e

Misiri: n'okuyimusa n'otobayimusiza nate amaaso go newakubadde okujjukira Misiri nate.

28 Kubanga bw'ati bw'ayogera Mukama Katonda nti Laba, ndikuwaayo mu mukono

gw'abo b'okyawa, mu mukono gw'abo omwoyo gwo be gutamiddwa:

29 nabo balikukola olw'obukyawe, balikuggyako omulimu gwo gwonna, ne bakuleka ng'oli

bwereere nga tobikkiddwako: obwereere obw'obwenzi bwo ne bubikkulibwa, obukaba bwo

era n'obwenzi bwo.

30 Ebyo birikukolebwa, kubanga wayenda okugoberera ab'amawanga era kubanga

ogwagwawazibbwa n'ebifaananyi byabwe.

31 Watambulira mu kkubo lya muganda wo; kyendiva mpa ekikompe kyo mu mukono gwo.

32 Bw'ati bw'ayogera Mukama Katonda nti Olinywa ku kikompe kya muganda wo,

ekiwanvu era ekinene: olisekererwa ddala n'oduulirwa: kirimu bingi.

33 Olijjula obutamiivu n'obuyinike, ekikompe eky'okusamaalirira n'okulekebwawo,

ekikompe kya muganda wo Samaliya.

34 Olikinywa n'okutankira, n'omeketa engyo zaakyo, n'oyuza amabeere go: kubanga nze

nkyogedde, bw'ayogera Mukama Katonda.

35 Mukama Katonda kyava ayogera bw'ati nti Kubanga onneerabidde, n'onsuula ennyuma

w'amabega go, kale naawe beerako obukaba bwo n'obwenzi bwo.

36 Era Mukama n'aŋŋamba nti Omwana w'omuntu, onoosala omusango gwa Okola ne

Okoliba? kale babuulire emizizo gyabwe.

37 Kubanga baayenda, n'omusaayi guli mu mikono gyabwe, era baayenda ku bifaananyi

byabwe; era ne batabani baabwe be banzaalira baabayisiza mu muliro eri byo okuliibwa.

38 Era nate bankoze kino: boonoonye ekifo kyange ekitukuvu ku lunaku olumu, era



boonoonye essabbiiti zange.

39 Kubanga bwe baamala okuttira abaana baabwe ebifaananyi byabwe, kale ne bajja ku

lunaku olwo mu kifo kyange ekitukuvu okukyonoona; era, laba, bwe batyo bwe bakoze

wakati mu nnyumba yange.

40 Era nate mwatumya abantu abava ewala: abaatumirwa omubaka, kale, laba, ne bajja;

n'onaabira abo n'oziga amaaso go ne weeyonja n'eby'obuyonjo;

41 n'otuula ku kitanda eky'ekitiibwa, emmeeza ng'etegekeddwa mu maaso gaakyo, kwe

wateeka obubaane bwange n'amafuta gange.

42 N'eddoboozi ery'ekibiina ekyegolola lyali naye: abatamiivu ne baleetebwa okuva mu

ddungu wamu n'abasajja abakopi; ne bateeka ebikomo ku mikono gy'abo bombi, n'engule

ennungi ku mitwe gyabwe.

43 Awo ne njogera ku oyo eyali akaddiye mu bwenzi nti Kaakano banaayenda ku ye, naye

nabo.

44 Ne bayingira gy'ali, nga bwe bayingira eri omukazi omwenzi: bwe batyo bwe baayingira

eri Okola n'eri Okoliba, abakazi abakaba.

45 N'abatuukirivu, abo be balibasalira omusango ng'abakazi abenzi bwe basalirwa

omusango era ng'abakazi abayiwa omusaayi bwe basalirwa omusango; kubanga benzi,

n'omusaayi guli mu mikono gyabwe.

46 Kubanga bw'ati bw'ayogera Mukama Katonda nti Ndibalinnyisiza ekibiina ne mbawaayo

okuyuuguumizibwa eruuyi n'eruuyi n'okunyagibwa.

47 Kale ekibiina kiribakuba amayinja, ne babafumita n'ebitala byabwe; balitta abaana

baabwe ab'obulenzi n'ab'obuwala ne bookya ennyumba zaabwe omuliro.

48 Bwe ntyo bwe ndikomya obukaba mu nsi, abakazi bonna bayigirizibwe obutakola

ng'obukaba bwammwe bwe buli.

49 Era balibasasula obukaba bwammwe, nammwe mulibaako ebibi eby'ebifaananyi

byammwe: kale mulimanya nga nze Mukama Katonda. 

ESSUULA 24

Nate mu mwaka ogw'omwenda mu mwezi ogw'ekkumi ku lunaku olw'omwezi olw'ekkumi

ekigambo kya Mukama ne kinjijira nga kyogera nti

2 Omwana w'omuntu, weewandiikire erinnya ery'olunaku, ery'olunaku olwa leero: kabaka

w'e Babulooni yasemberera Yerusaalemi ku lunaku luno.

3 Era ogerere ennyumba enjeemu olugero obagambe nti Bw'ati bw'ayogera Mukama

Katonda nti Teekako sseffuliya, giteekeko, era ogifukemu amazzi:

4 okuŋŋaanye ebifi byamu obiteekemu, buli kifi ekirungi, ekisambi n'omukono; gijjuze

amagumba agasinga obulungi.

5 Ddira ku mbuzi esinga obulungi, otuume amagumba wansi waayo: gyeseze bulungi;

weewaawo, amagumba gaayo gafumbibwe wakati mu yo.

6 Mukama Katonda kyava ayogera bw'ati nti Zisanze ekibuga eky'omusaayi, essufuliya

omuli obutalagge bwayo, so n'obutalagge bwayo tebugivuddeemu! giggyeemu kitundu

kitundu; tegwiriddwako kalulu.

7 Kubanga omusaayi gwakyo guli wakati mu kyo; kyaguteeka ku lwazi olwereere;

tekyagufuka ku ttaka okugubikkako enfuufu;

8 gulinnyise ekiruyi okuwalana eggwanga, kyenvudde nteeka omusaayi gwakyo ku lwazi

olwereere, guleme okubikkibwako.



9 Mukama Katonda kyava ayogera bw'ati nti Zisanze ekibuga eky'omusaayi! era nange

nditeekera enkoomi okuba ennene.

10 Tindikira enku nnyingi, oyase omuliro, ofumbire ddala ennyama, okwase amazzi

g'ennyama, amagumba gasiriire.

11 Olyoke ogiteeke ku manda gaayo nga teriimu kintu, ebugume, n'ekikomo kyayo kiggye,

n'empitambi yaayo esaanuuke mu yo, obutalagge bwayo bumalibwewo.

12 Kyekooyezza n'okutegana: era naye obutalagge bwakyo obungi tebukivaamu;

obutalagge bwakyo tebuvaamu na muliro.

13 Mu mpitambi yo mulimu obukaba: kubanga nakulongoosa so tewalongoosebwa, kyoliva

olema okulongoosebwa empitambi yo nate n'akatono okutuusa lwe ndikkusa ekiruyi

kyange ku ggwe.

14 Nze Mukama nkyogedde: kirituuka nange ndikikola; siridda nnyuma so sirisonyiwa so

siryejjusa; ng'amakubo go bwe gali era ng'ebikolwa byo bwe biri, bwe balikusalira

omusango, bw'ayogera Mukama Katonda.

15 Era ekigambo kya Mukama ne kinjijira nga kyogera nti

16 Omwana w'omuntu, laba, oliba oli awo ne nkuggyako ekyo amaaso go kye geegomba:

era naye towuubaalanga so tokaabanga maziga so n'amaziga go galemenga okukulukuta

17 Ssa ebikkowe naye kasirise towuubaalira afudde, weesibe ekiremba kyo, onaanike

engatto zo mu bigere, so tobikka ku mimwa gyo, so tolyanga ku mmere ey'abantu.

18 Awo ne njogera n'abantu enkya; akawungeezi mukazi wange n'afa: ne nkola enkya nga

bwe nnalagiddwa.

19 Abantu ne baŋŋamba nti Tootubuulire ebigambo bino bwe biri ku ffe, kyova okola

bw'otyo?

20 Awo ne mbagamba nti Ekigambo kya Mukama kyanjijidde nga kyogera nti

21 Gamba ennyumba ya Isiraeri nti Bw'ati bw'ayogera Mukama Katonda nti Laba,

ndyonoona ekifo kyange ekitukuvu, amalala ag'obuyinza bwammwe, amaaso gammwe

kye geegomba, n'ekyo emmeeme yammwe ky'esaasira; kale abaana bammwe

ab'obulenzi n'ab'obuwala be mwaleka ennyuma baligwa n'ekitala.

22 Nammwe mulikola nga nze bwe nkoze: temulibikka ku mimwa gyammwe so temulirya

mmere ya bantu.

23 N'ebiremba byammwe biriba ku mitwe gyammwe, n'engatto zammwe mu bigere

byammwe: temuliwuubaala so temulikaaba; naye muliyongoberera mu butali butuukirivu

bwammwe, ne musinda buli muntu ne munne.

24 Bwe kityo Ezeekyeri aliba gye muli akabonero; nga byonna bwe biri by'akoze bwe

mutyo bwe mulikola: ekyo bwe kirijja, kale ne mulyoka mutegeera nga nze Mukama

Katonda.

25 Naawe, omwana w'omuntu, ku lunaku lwe ndibaggyako amaanyi gaabwe, essanyu

ery'ekitiibwa kyabwe, amaaso gaabwe kye geegomba, n'ekyo kye bateekako omutima

gwabwe, abaana baabwe ab'obulenzi n'ab'obuwala,

26 kale ku lunaku olwo tekiriba bwe kityo ng'oyo aliwona alijja gy'oli okukikuwuliza n'amatu

go!

27 Ku lunaku lwo akamwa ko kalyasamira oyo aliba ng'awonye, n'oyogera so toliba kasiru

nate: bwe kityo oliba kabonero gye bali; kale balimanya nga ze Mukama. 

ESSUULA 25



Awo ekigambo kya Mukama ne kinjijira nga kyogera nti

2 Omwana w'omuntu, simba amaaso go okwolekera abaana ba Amoni, obalagulireko:

3 ogambe abaana ba Amoni nti Muwulire ekigambo kya Mukama Katonda: bw'ati

bw'ayogera Mukama nti Kubanga wayogera nti Nyeenya, eri awatukuvu wange, bwe

wayonooneka; n'eri ensi ya Isiraeri bwe yazisibwa; n'eri ennyumba ya Yuda bwe

baagenda mu busibe:

4 laba, kyendiva nkuwaayo eri abaana ab'ebuvanjuba okuba obutaka, kale balisiisira

ensiisira zaabwe mu ggwe, ne batuula mu ggwe; balirya ebibala byo, era balinywa amata

go.

5 Era ndifuula Labba okuba ng'ekisibo eky'eŋŋamira, n'abaana ba Amoni okuba ng'ekifo

embuzi we zigalamira: kale mulimanya nga nze Mukama.

6 Kubanga bw'ati bw'ayogera Mukama Katonda nti Kubanga okubye mu ngalo, n'osamba

n'ebigere, n'osanyukira ku nsi ya Isiraeri n'ekyejo kyonna eky'omu mmeeme yo;

7 laba, kyenvudde nkugololerako omukono gwange, era ndikuwaayo okuba omunyago eri

amawanga; era ndikuzikiriza mu mawanga, ne nkumalamu mu nsi ezo: ndikufaafaaganya;

kale olimanya nga nze Mukama.

8 Bw'ati bw'ayogera Mukama Katonda nti Kubanga Mowaabu ne Seyiri boogera nti Laba,

ennyumba ya Yuda efaanana amawanga gonna;

9 laba, kyendiva mbaggulira abaana b'ebuvanjuba oluuyi lwa Mowaabu okuva mu bibuga,

okuva mu bibuga bye ebiri ku nsalo ye, ekitiibwa eky'ensi, Besuyesimosi, Baalumyoni, ne

Kiriyasayimu,

10 okutabaala abaana ba Amoni, era ndibawa okuba obutaka, abaana ba Amoni

balemenga okujjukirwanga mu mawanga:

11 era ndituukiriza emisango ku Mowaabu; kale balimanya nga nze Mukama.

12 Bw'ati bw'ayogera Mukama Katonda nti Kubanga Edomu akoze bubi ennyumba ya

Yuda ng'awalana eggwanga, era ayonoonye nnyo era yeewalanidde eggwanga ku bo;

13 Mukama Katonda kyava ayogera bw'ati nti Ndigololera ku Edomu omukono gwange, ne

mmumalamu abantu n'ensolo: era ndigizisa okuva e Temani: okutuuka e Dedani baligwa

n'ekitala.

14 Era nditeeka eggwanga lyange ku Edomu n'omukono gw'abantu bange Isiraeri; era

balikolera mu Edomu ng'obusungu bwange bwe buli era ng'ekiruyi kyange bwe kiri: kale

balimanya okuwalana kwange, bw'ayogera Mukama Katonda.

15 Bw'ati bw'ayogera Mukama Katonda nti Kubanga Abafirisuuti bakoze nga bawalana

eggwanga, era bawalanye eggwanga emmeeme yaabwe ng'eriko ekyejo, okugizikiriza

n'obulabe obutaggwaawo;

16 Mukama Katonda kyava ayogera bw'ati nti Laba, ndigololera ku Bafirisuuti omukono

gwange, era ndimalawo Abakeresi, ne nzikiriza ekitundu ekifisseewo eky'oku ttale

ly'ennyanja.

17 Era ndiwalana ku bo eggwanga ekkulu nga mbanenya n'ekiruyi: kale balimanya nga

nze Mukama, bwe ndibateekako eggwanga lyange. 

ESSUULA 26

Awo olwatuuka mu mwaka ogw'ekkumi n'esatu ku lunaku olw'olubereberye olw'omwezi

ekigambo kya Mukama ne kinjijira nga kyogera nti

2 Omwana w'omuntu, kubanga Ttuulo ayogedde ku Yerusaalemi nti Nyeenya! oyo



amenyese eyabanga omulyango ogw'amawanga; akyukidde gye ndi: kaakano ye

ng'amaze okuzisibwa nze ndigaggawala:

3 Mukama Katonda kyava ayogera bw'ati nti Laba, ndi mulabe wo, ggwe Ttuulo, era

ndikutabaaza amawanga mangi, ng'ennyanja bw'etabaaza amayengo gaayo.

4 Kale balizikiriza babbugwe ba Ttuulo, ne bamenyera ddala ebigo bye: era

ndimukolokotako enfuufu ye, ne mmufuula olwazi olwereere.

5 Anaabanga kifo kya kutegerangako migonjo wakati mu nnyanja: kubanga nze

nkyogedde, bw'ayogera Mukama Katonda: era kinaabanga munyago gwa mawanga.

6 Ne bawala be abali mu ttale balittibwa n'ekitala: kale balimanya nga nze Mukama.

7 Kubanga Mukama Katonda bw'ayogera bw'ati nti Laba, ndireeta ku Ttuulo

Nebukadduleeza kabaka w'e Babulooni; kabaka wa bakabaka, okuva obukiika obwa

kkono, ng'alina embalaasi n'amagaali n'abeebagadde embalassi nekibiina n'abantu bangi.

8 Alitta n'ekitala bawala bo abali mu ttale era alikuzimbako ebigo, n'akutuumako ekifunvu,

n'akuyimusizaako engabo.

9 Era alisimba ebintu bye ebitomera ku babbugwe bo, era alimenyera ddala ebigo byo

n'embazzi ze.

10 Embalaasi ze kubanga ziyinze obungi, enfuufu yaazo erikubikkako: babbugwe bo

balikankana olw'oluyoogaano lw'abo abeebagala embalaasi ne bannamuziga n'amagaali,

bw'aliyingira mu miryango gyo, ng'abantu bwe bayingira mu kibuga ekiwaguddwamu

ekituli.

11 Alirinnyirira enguudo zo zonna n'ebinuulo by'embalaasi ze: alitta abantu bo n'ekitala,

n'empagi ez'amaanyi go zirikka wansi.

12 Era balinyaga obugagga bwo, n'eby'obuguzi bwo balibifuula omuyiggo: era balimenyera

ddala babbugwe bo, ne bazikiriza ennyumba zo ez'okwesiima: era baligalamiza amayinja

go n'emiti gyo n'enfuufu yo wakati mu mazzi.

13 Era ndikomya eddoboozi ery'ennyimba zo: n'okuvuga kw'ennanga zo tekuliwulirwa

nate.

14 Era ndikufuula olwazi olwereere: era onoobanga kifo kya kutegerangako migonjo:

tolizimbibwa nate: kubanga nze Mukama nkyogedde, bw'ayogera Mukama Katonda.

15 Bw'ati Mukama Katonda bw'agamba Ttuulo nti Ebizinga tebirikankana olw'okubwatuka

olw'okugwa kwo, abaliko ebiwundu bwe balisinda, ng'abattira ekiwendo wakati mu ggwe?

16 Awo abalangira bonna ab'ennyanja baliva ku ntebe zaabwe, ne bambula ebyambalo

byabwe, ne beggyako engoye zaabwe ez'eddalizi: balyambala okukankana; balituula ku

ttaka nga bakankana buli kaseera ne bakusamaaliririra.

17 Era balitanula okukukungubagira ne bakugamba nti Ng'ozikiridde, ggwe

eyatuulwangamu abalunnyanja, ekibuga ekyayatiikirira, ekyalina amaanyi ku nnyanja, kyo

n'abo abakituulamu, abaagwisaako entiisa yaabwe ku abo bonna abaagitambulirangamu!

18 Kaakano ebizinga birikankana ku lunaku olw'okugwa kwo: weewaawo, ebizinga ebiri

mu nnyanja birikeŋŋentererwa olw'okugenda kwo.

19 Kubanga bw'ati bw'ayogera Mukama Katonda nti Bwe ndikufuula ekibuga

ekyalekebwawo, ng'ebibuga ebitatuulwamu; bwe ndikulinnyisaako ennyanja, amazzi

amangi ne gakubikkako;

20 kale ndikukkakkanya wamu n'abo abakka mu bunnya, eri abantu ab'omu biro eby'edda,

era ndikutuuza mu njuyi z'ensi eza wansi, mu bifo ebyalekebwawo obw'edda, wamu n'abo

abakka mu bunnya, olemenga okutuulwamu; era nditeeka ekitiibwa mu nsi ey'abalamu:

21 ndikufuula entiisa, so tolibaawo nate: newakubadde nga bakunoonya, naye

tebaakulabenga nate ennaku zonna, bw'ayogera Mukama Katonda. 



ESSUULA 27

Ekigambo kya Mukama ne kinjijira nate nga kyogera nti

2 Naawe, omwana w'omuntu, tanula okukungubagira Ttuulo:

3 ogambe Ttuulo nti Ai ggwe atuula awayingirirwa mu nnyanja, omusuubuzi ow'amawanga

eri ebizinga bingi, bw'ati bw'ayogera Mukama Katonda nti Ggwe, ai Ttuulo oyogedde nti

Nze natuukirira mu bulungi.

4 Ensalo zo ziri mu mutima gw'ennyanja, abazimbi bo batuukirizza obulungi bwo.

5 Embaawo zo zonna baaziggya mu miberozi egiva ku Seniri: baggye emivule ku

Lebanooni okukukolera omulongooti.

6 Enkasi zo bazikoze mu myera egya Basani: emmanga zo bazikozezza masanga

agawaayirwa mu nzo ezaava ku bizinga bya Kittimu.

7 Ettanga lyo lyali lya bafuta eriko omulimu ogw'eddalizi ogwava e Misiri, libeere gy'oli

ebendera: engoye eza kaniki n'ez'effulungu ezaava ku bizinga bya Erisa ze zaali

ettandaluwa yo.

8 Abatuula mu Sidoni ne Aluvadi be baali abavuzi bo: abagezigezi bo baali mu ggwe, ai

Ttuulo, be baali abagoba bo.

9 Abakadde ba Gebali n'abagezigezi baayo baali mu ggwe, nga be bakonzi bo: ebyombo

byonna eby'oku nnyanja n'abalunnyanja baabyo baabanga mu ggwe okuwamba

eby'obuguzi bwo.

10 Obuperusi ne Ludi ne Puti baali mu ggye lyo, abasajja bo abalwanyi: baawanikanga mu

ggwe engabo n'enkuffiira: baatenda obulungi bwo.

11 Abasajja ab'e Yaluvadi wamu n'eggye lyo baabanga ku babbugwe bo okwetooloola,

n'Abagammada baabanga mu bigo byo: baawanikanga engabo zaabwe ku babbugwe bo

okwetooloola: baatuukiriza obulungi bwo.

12 Talusiisi ye yabanga omusuubuzi wo olw'obugagga obw'engeri zonna: baawangayo

olw'obuguzi bwo effeeza n'ebyuma n'amabaati n'amasasi.

13 Yavani, Tubali, ne Meseki, be baali abasuubuzi bo: baawanga emibiri gy'abantu

n'ebintu eby'ebikomo olw'obuguzi bwo.

14 Ab'omu nnyumba ya Togaluma baawangayo embalaasi n'embalaasi ez'entalo

n'ennyumbu olw'ebintu byo.

15 Abasajja ab'e Dedani be baali abasuubuzi bo: ebizinga bingi ebyali akatale ak'omu

mukono gwo: baakuleeteranga okuwaanyisa amasanga n'emitoogo.

16 Obusuuli yabanga, musuubuzi wo olw'olufulube lw'emirimu gyo: baawangayo olw'ebintu

byo amayinja aga nnawandagala n'olugoye olw'effulungu n'omulimu ogw'eddalizi ne

bafuta ennungi ne kolali n'amayinja amatwakaavu,

17 Yuda n'ensi ya Isiraeri baabanga basuubuzi bo: baawangayo olw'obuguzi bwo eŋŋaano

ey'e Minnisi n'eby'akaloosa n'omubisi gw'enjuki n'amafuta n'envumbo.

18 Ddamasiko yabanga musuubuzi wo olw'olufulube olw'emirimu gyo, olw'olufulube

lw'obugagga obw'engeri zonna: n'omwenge ogw'e Keruboni n'ebyoya by'endiga ebyeru.

19 Vedani ne Yavani baawangayo olw'ebintu byo obugoogwa: ekyuma ekimasamasa ne

kasiya ne kalamo byabanga mu buguzi bwo.

20 Dedani yabanga musuubuzi wo olw'engoye ez'omuwendo omungi ez'okwebagalirako.

21 Obuwalabu n’abalangira bonna ab'e Kedali abo baabanga basuubuzi ba mu mukono

gwo: baabanga basuubuzi bo olw'abaana b'endiga n'endiga ennume n'embuzi.

22 Abasuubuzi ab'e Seeba ne Laama baabanga basuubuzi bo: baawangayo olw'ebintu

byo eby'akaloosa ebisinga byonna n'amayinja gonna ag'omuwendo omungi n'ezaabu.



23 Kalani, ne Kanne ne Edeni n'abasuubuzi ab'e Seeba ne Asuli, ne Kirunaadi baabanga

basuubuzi bo.

24 Abo be baabanga abasuubuzi bo olw'ebintu ebironde, olw'emitumba gya kaniki

n'emirimu egy'eddalizi, n’essanduuko ez'ebyambalo ezineekaneeka, ezisibibwa n'emigwa

ezikolebwa emivule, mu by'obuguzi bwo.

25 Ebyombo eby'e Talusiisi bye byakutambuliranga olw'obuguzi bwo: era wagaggawala

n'oba wa kitiibwa kinene mu mutima gw'ennyanja.

26 Abavuzi bo baakutuusiza awali amazzi amangi: omuyaga ogw'ebuvanjuba gukumenye

mu mutima gw'ennyanja.

27 Obugagga bwo n'ebintu byo, obuguzi bwo, abalunnyanja bo, n'abagoba bo, abakozi bo

n'abawamba obuguzi bwo, n'abasajja bo bonna abalwanyi abaali mu ggwe, wamu

n'ekibiina kyo kyonna ekiri mu ggwe wakati, baligwa mu mutima gw'ennyanja ku lunaku

olw'okugwa kwo.

28 Olw'eddoboozi ery'okuleekaana kw'abagoba bo, ebyalo ebiriraanyeewo birikankana.

29 N'abo bonna abakwata enkasi, abalunnyanja n'abagoba bonna ab'oku nnyanja baliva

mu byombo byabwe, baliyimirira ku lukalu,

30 era baliwuliza eddoboozi lyabwe, nga bakukaabira, era balirira nga baliko obuyinike, ne

basuula enfuufu ku mitwe gyabwe, era balyekulukuunya mu vvu:

31 era balikumwera ne beesiba ebibukutu, era balikukaabira amaziga emmeeme zaabwe

nga ziriko obuyinike, nga bawuubaala nnyo nnyini.

32 Awo nga bakuba ebiwoobe balitanula okukukungubagira ne bakukungubagira nga

boogera nti Ani afaanana Ttuulo, afaanana oyo asirisibwa wakati mu nnyanja?

33 Ebintu byo bwe byavanga ku nnyanja, wajjuzanga amawanga mangi: wagaggawaza

bakabaka b'ensi n’olufulube lw'obugagga bwo n'olw'obuguzi bwo.

34 Mu biro ennyanja bwe yakumenya mu buziba obw'amazzi, obuguzi bwo n'ekibiina kyo

kyonna ne bigwa wakati mu ggwe.

35 Abo bonna abali ku bizinga bakusamaaliriridde, ne bakabaka baabwe batidde nnyo

nnyini, amaaso gaabwe geeraliikiridde.

36 Abasuubuzi ab'omu mawanga bakusooza; ofuuse entiisa, so toobengawo nate ennaku

zonna. 

ESSUULA 28

Ekigambo kya Mukama ne kinjiiira nate nga kyogera nti

2 Omwana w'omuntu, gamba omulangira w’e Ttuulo nti Bw'ati bw'ayogera Mukama

Katonda nti Kubanga omutima gwo gugulumizibbwa n'oyogera nti Nze katonda, ntudde ku

ntebe ya Katonda wakati mu nnyanja: era naye oli muntu buntu so si Katonda,

newakubadde nga wasimba omutima gwo ng'omutima gwa Katonda:

3 laba, olina amagezi okusinga Danyeri; tewali kyama kye bayinza okukukweka:

4 weefunira obugagga olw'amagezi go n'okutegeera kwo, n'ofuna ezaabu ne ffeeza mu

by'obugagga byo:

5 oyongedde obugagga bwo olw'amagezi go amangi n'olw'okusuubula kwo, n'omutima

gwo gugulumizibwa olw'obugagga bwo:

6 Mukama Katonda kyava ayogera bw'ati nti Kubanga osimbye omutima gwo ng'omutima

gwa Katonda;

7 laba, kyendiva nkuleetako bannaggwanga, ab'entiisa ab'omu mawanga: kale balisowola



ebitala byabwe okulwanyisa obulungi obw'amagezi go, era balyonoona okumasamasa

kwo.

8 Balikussa mu bunnya; era olifa ng'abo bwe bafa abattirwa mu mutima gw'ennyanja.

9 Olyeyongera nate okugambira mu maaso g'oyo akutta nti Nze Katonda? naye oli muntu

buntu so si Katonda mu mukono gw'oyo akufumita.

10 Olifa ng'abo bwe bafa abatali bakomole n'omukono gwa bannaggwanga: kubanga nze

nkyogedde, bw'ayogera Mukama Katonda.

11 Era nate ekigambo kya Mukama ne kinjijira nga kyogera nti

12 Omwana w'omuntu, tanula okukungubagira kabaka w'e Ttuulo omugambe nti Bw'ati

bw'ayogera Mukama Katonda nti Ossa akabonero ku muwendo, ng'ojjudde amagezi,

ng'otuukiridde obulungi.

13 Wali mu Adeni olusuku lwa Katonda; buli jjinja ery'omuwendo omungi lyabanga lya

kukubikkako, sadio, topazi, ne alimasi, berulo, sokamu, ne yasepi, safiro, ejjinja erya

nnawandagala, ne kabunkulo, ne zaabu: emirimu egy'ebitaasa byo n'egy'endere zo gyali

mu ggwe; gyategekebwa ku lunaku kwe watonderwa.

14 Wali kerubi eyafukibwako amafuta abikkako: era nze nakusimba n'okubeera n'obeera

ku lusozi lwa Katonda olutukuvu; watambula eruuyi n'eruuyi wakati mu mayinja

ag'omuliro.

15 Wali ng'otuukiridde mu makubo go okuva ku lunaku kwe watonderwa okutuusa obutali

butuukirivu lwe bwalabika mu ggwe.

16 Baakujuzza wakati ekyejo olw'olufulube olw'okusuubula kwo, n'oyonoona: kyenvudde

nkusuula nga nkuggya ku lusozi lwa Katonda nga nkulanga obwonoonefu; era

nkuzikirizza, ai kerubi abikkako, okuva wakati mu mayinja ag'omuliro.

17 Omutima gwo gwagulumizibwa olw'obulungi bwo, wakyamya amagezi go

olw'okumasamasa kwo: nkusudde wansi, nkutadde mu maaso ga bakabaka,

bakutunuulire.

18 Wayonoona ebifo byo ebitukuvu olw'olufulube olw'obutali butuukirivu bwo mu

kusuubula kwo okutali kwa mazima; kyenvudde nziya omuliro wakati mu ggwe,

gukwokezza, era nkufudde evvu ku ttaka mu maaso g'abo bonna abakutunuulira.

19 Abo bonna abakumanyi mu mawanga balikwewuunya: ofuuse entiisa so toobengawo

nate ennaku zonna.

20 Awo ekigambo kya Mukama ne kinjijira nga kyogera nti

21 Omwana w'omuntu, simba amaaso go okwolekera Sidoni kiragule,

22 oyogere nti Bw'ati bw'ayogera Mukama Katonda nti Laba, nze ndi mulabe wo, ai Sidoni;

era ndigulumizibwa wakati mu ggwe: kale balimanya nga nze Mukama, bwe ndimala

okutuukiririza mu kyo emisango, ne ntukuzibwa mu kyo

23 Kubanga ndiweereza mu kyo kawumpuli n'omusaayi mu nguudo zaakyo; n'abaliko

ebiwundu baligwa wakati mu kyo, ekitala nga kikirumba enjuyi zonna; kale balimanya nga

nze Mukama.

24 Kale tewalibaawo nate omweramannyo ogufumita eri ennyumba ya Isiraeri

newakubadde eriggwa erinakuwaza ku abo bonna ababeetoolodde, abaabagiriranga

ekyejo; kale balimanya nga nze Mukama Katonda.

25 Bw'ati bw'ayogera Mukama Katonda nti Bwe ndiba nga mmaze okukuŋŋaanya

ennyumba ya Isiraeri okubaggya mu mawanga, mwe baasaasaanyizibwa, ne ntukuzibwa

mu bo mu maaso g'amawanga, kale balituula mu nsi yaabwe gye nnawa omuddu wange

Yakobo.

26 Era balituula omwo mirembe; weewaawo, balizimba ennyumba ne basimba ensuku



ez'emizabbibu, ne batuula mirembe nga tebaliiko kye batya; bwe ndiba nga mmaze

okutuukiriza emisango ku abo bonna abaabagirira ekyejo ababeetoolodde; kale balimanya

nga nze Mukama Katonda waabwe. 

ESSUULA 29

Mu mwaka ogw'ekkumi mu mwezi ogw'ekkumi ku lunaku olw'omwezi olw'ekkumi n'ebbiri

ekigambo kya Mukama ne kinjijira nga kyogera nti

2 Omwana w'omuntu, simba amaaso go okwolekera Falaawo kabaka w’e Misiri

omulagulireko ne ku Misiri yonna:

3 yogera ogambe nti Bw'ati bw'ayogera Mukama Katonda nti Laba, ndi mulabe wo,

Falaawo kabaka w’e Misiri, ogusota ogunene ogugalamira wakati mu migga gyagwo,

ogwogedde nti Omugga gwange, gwange, era ngwekoledde nzekka.

4 Era nditeeka amalobo mu mba zo, n'ebyennyanja eby'omu migga gyo ndibikwataganya

n'amagamba go; era ndikulinnyisa okukuggya wakati mu migga gyo, wamu n'ebyennyanja

byonna eby'omu migga gyo ebikwatagana n'amagamba go.

5 Era ndikuleka ng'osuuliddwa mu ddungu, ggwe n'ebyennyanja byonna eby'omu migga

gyo: oligwa ku ttale ebweru; tolikuŋŋaayizibwa so toliyoolebwa: nkuwaddeyo okuba

emmere eri ensolo ez'oku nsi n'eri ennyonyi ez'omu bbanga.

6 Kale bonna abali mu Misiri balimanya nga nze Mukama, kubanga baabanga muggo gwa

lumuli eri ennyumba ya Isiraeri.

7 Bwe bakukwata ku mukono, n'omenyeka n'oyasa ebibegabega byabwe byonna: era

bwe beesigama ku ggwe, n'omenyeka, n'oyimiriza ebiwato byabwe byonna.

8 Mukama Katonda kyava ayogera bw'ati nti Laba, ndikuleetako ekitala, ne nkumalamu

abantu n'ensolo.

9 N'ensi y'e Misiri eriba matongo era nsiko; kale balimanya nga nze Mukama: kubanga

ayogedde nti Omugga gwange, era nze nagukola.

10 Kale, laba, nze ndi mulabe wo, era ndi mulabe w'emigga gyo, era ndifuula ensi y'e

Misiri ensiko enjereere n'amatongo, okuva ku kigo eky'e Sevene okutuuka ne ku nsalo

ey'e Buwesiyopya.

11 Tewaliba kigere kya muntu ekiriyitamu so tewaliba kigere kya nsolo ekiriyitamu, so

terituulwamu emyaka amakumi ana.

12 Era ndifuula ensi y'e Misiri amatongo wakati mu nsi ezaalekebwawo, n'ebibuga byayo

mu bibuga ebizisibwa biriba matongo emyaka amakumi ana: era ndisaasaanyiza

Abamisiri mu mawanga ne mbataataanyiza mu nsi nnyingi.

13 Kubanga bw'ati bw'ayogera Mukama Katonda nti Emyaka amakumi ana nga giyiseewo

ndikuŋŋaanya Abamisiri okubaggya mu mawanga mwe baasaasaanyizibwa:

14 era ndikomyawo obusibe obw'e Misiri, ne mbazza mu nsi ey'e Pasulo, mu nsi mwe

baazaalirwa; era baliba eyo obwakabaka obwajeezebwa.

15 Bulisinga obwakabaka bwonna okujeezebwa; so tebulyegulumiza nate ku mawanga:

era ndibakendeeza, so tebalifuga nate mawanga.

16 So tebuliba nate bwesige bwa nnyumba ya Isiraeri, nga bujjukiza obutali butuukirivu,

bwe bakebuka okubatunuulira; kale balimanya nga nze Mukama Katonda.

17 Awo olwatuuka mu mwaka ogw'amakumi abiri mu musanvu mu mwezi

ogw'olubereberye ku lunaku olw'omwezi olw'olubereberye ekigambo kya Mukama ne

kinjijira nga kyogera nti

18 Omwana w'omuntu, Nebukadduleeza kabaka we Babulooni yatabaaza eggye lye



olutabaalo olunene okulwanyisa Ttuulo: buli mutwe ne gubaako ekiwalaata, na buli

kibegabega ne kibambuka: era naye teyalina mpeera, newakubadde eggye lye okuva e

Ttuulo, olw'olutabaalo lwe yakitabaala:

19 Mukama Katonda kyava ayogera bw'ati nti Laba, ndiwa Nebukadduleeza kabaka w'e

Babulooni ensi y'e Misiri; era alitwalira ddala olufulube lw'abantu baayo, n'anyaga

omunyago gwamu, n'anyaga omuyiggo gwamu; era ye eriba empeera ey'eggye lye.

20 Mmuwadde ensi y'e Misiri okuba empeera ye gye yatabaalira, kubanga baakola

omulimu gwange, bw'ayogera Mukama Katonda.

21 Ku lunaku olwo ndimereza ejjembe ennyumba ya Isiraeri, era ndikuwa okwasama

akamwa wakati mu bo; kale balimanya nga nze Mukama. 

ESSUULA 30

Ekigambo kya Mukama ne kinjijira nate nga kyogera nti

2 Omwana w'omuntu, lagula oyogere nti Bw'ati bw'ayogera Mukama Katonda nti

Muwowoggane nti Zisanze olunaku!

3 Kubanga olunaku luli kumpi, olunaku lwa Mukama lwe luli okumpi, olunaku olw'ebire;

kiriba kiseera kya bannaggwanga.

4 Era ekitala kiririnnya ku Misiri, n'obubalagaze buliba Buwesiyopya, abo abattiddwa bwe

baligwa mu Misiri; era baliggyawo olufulube lw'abantu baamu, n'emisingi gyayo

girimenyekera ddala.

5 Obuwesiyopya, ne Puti, ne Ludi, n'abantu bonna abaatabulwa, ne Kubu, n'abaana

bonna ab'ensi eragaanye, baligwa wamu nabo n'ekitala.

6 Bw'ati bw'ayogera Mukama nti Era n'abo abakwatirira Misiri baligwa, n'amalala

ag'obuyinza bwayo galikankana: okuva ku kigo eky'e Sevene baligwa omwo n'ekitala,

bw'ayogera Mukama.

7 Era baliba nga balekeddwawo wakati mu nsi ezaalekebwawo, n'ebibuga byayo biriba

wakati mu bibuga ebyazisibwa.

8 Kale balimanya nga nze Mukama, bwe ndimala okukuma omuliro mu Misiri, n'ababeezi

baayo bonna nga bazikiridde:

9 Ku lunaku olwo ababaka balitambula nga bava mu maaso gange nga bagenderera mu

byombo okutiisa Abesiyopya abeegolola; kale obubalagaze buliba ku bo, nga ku lunaku

lwa Misiri; kubanga, laba, lujja.

10 Bw'ati bw'ayogera Mukama Katonda nti Era ndikomya olufulube lw'abantu ba Misiri

n'omukono gwa Nebukadduleeza kabaka w'e Babulooni.

11 Ye n'abantu be awamu naye, ab'entiisa ab'omu mawanga, baliyingizibwa okuzikiriza

ensi; era balisowola ebitala byabwe okulwanyisa Misiri, ne bajjuza ensi abo abattiddwa.

12 Era ndikaza emigga, ne ntunda ensi mu mukono gw'abantu ababi; era ndirekesaawo

nsi ne byonna ebirimu n'omukono gwa banaaggwanga: nze Mukama nkyogedde.

13 Bw'ati bw'ayogera Mukama Katonda nti Era ndizikiriza n'ebifaananyi, era ndimalamu

esanamu nu Noofu; so tewaliba nate mulangira ava mu nsi y'e Misiri: era nditeeka entiisa

mu nsi y'e Misiri.

14 Era ndirekesaawo Pasulo, ne nkuma omuliro mu Zowani, ne ntuukiriza emisango mu

No.

15 Era ndifuka ekiruyi kyange ku Sini, ekigo kya Misiri; era ndimalwo olufulube olw'abantu

ba No.



16 Era ndikuma omuliro mu Misiri; Sini kiriba n'obubalagaze bungi, ne No kirimenyeka: ne

Noofu kiriba n’abalabe emisana.

17 Abalenzi ba Aveni n'aba Pibesesi baligwa n'ekitala: n'ebibuga bino birigenda mu

busibe.

18 Era e Tekafunekeesi n’omusana gulyeggyawo, bwe ndimenyera eyo ebikoligo bya

Misiri, n'amalala ag'obuyinza bwayo galigwaawo omwo: nakyo ekire kirikibikkako, ne

bawala baakyo baligenda mu busibe.

19 Bwe ntyo bwe ndituukiriza emisango mu Misiri: kale balimanya nga nze Mukama.

20 Awo olwatuuka mu mwaka ogw'ekkumi n'ogumu mu mwezi gw'olubereberye ku lunaku

olw'omwezi olw'omusanvu ekigambo kya Mukama ne kinjijira nga kyogera nti

21 Omwana w'omuntu, mmenye omukono gwa Falaawo kabaka w'e Miisiri; era, laba,

tegusibiddwa okusiigako eddagala, okussaako ekiwero okugusiba, gubeere n'amaanyi

okukwata ekitala.

22 Mukama Katonda kyava ayogera bw'ati nti laba, ndi mulabe wa Falaawo kabaka w'e

Misiri, era ndimenya emikono gye, ogw'amaanyi n'ogwo ogwamenyeka; era ndigwisa

ekitala okuva mu mukono gwe.

23 Era ndisaasaanyiza Abamisiri mu mawanga, era ndibataataaganyiza mu nsi nnyingi.

24 Era ndinyweza emikono gya kabaka w'e Babulooni, ne nteeka ekitala kyange mu

mukono gwe: naye ndimenya emikono gya Falaawo, kale alisindira mu maaso ge

ng'omuntu afumitiddwa okufa bw'asinda.

25 Era ndisitula emikono gya kabaka w'e Babulooni, n'emikono gya Falaawo girikka; kale

balimanya nga nze Mukama, bwe nditeeka ekitala kyange mu mukono gwa kabaka w’e

Babulooni, naye alikigololera ku nsi y'e Misiri.

26 Era ndisaasaanyiza Abamisiri mu mawanga ne mbataataaganyiza mu nsi nnyingi; kale

balimanya nga nze Mukama. 

ESSUULA 31

Awo olwatuuka mu mwaka ogw'ekkumi n'ogumu mu mwezi ogw'okusatu ku lunaku

olw'omwezi olw'olubereberye ekigambo kya Mukama ne kinjijira nga kyogera nti

2 Omwana w'omuntu, gamba Falaawo kabaka w'e Misiri n'olufulube lw'abantu be nti

Ofaanana ani mu bukulu bwo?

3 Laba, Omwasuli yali muvule ku Lebanooni ogw'amatabi amalungi, era ogw'ekisaanikira

eky'ekisiikirize, era muwanvu; n'obusongezo bwe bwali mu matabi amaziyivu.

4 Amazzi gaamuliisanga; ennyanja yamukuza: emigga gye gyakulukuta okwetooloola

olusuku lwe; era yatuusa ensalosalo ze eri emiti gyonna egy'omu ttale.

5 Obuwanvu bwe kyebwava bugulumizibwa okusinga emiti gyonna egy'omu ttale;

n'amatabi ge ne gaala, ensibuka ze n'ezaala, amatabi ge ne gawanvuwa olw'amazzi

amangi, bwe yagasuula.

6 Ennyonyi zonna ez'omu bbanga ne zizimba ebisu byazo mu matabi ge, n'ensolo zonna

ez'omu nsiko ne zizaalira abaana baazo wansi w'amatabi ge, n'amawanga gonna

amakulu ne gabeera wansi w'ekisiikirize kye.

7 Bw'atyo n'aba mulungi mu bukulu bwe, olw'okuwanvuwa kw'amatabi ge: kubanga

emmizi gye gyali awali amazzi amangi.

8 Emivule egy'omu lusuku lwa Katonda tegyayinza kumukweka: emiberoosi nga

tegyenkana matabi ge, n'emyalamooni nga tegifaanana nsibuka ze: so nga tewali muti mu



lusuku lwa Katonda ogumwenkana obulungi bwe.

9 N'amufuula mulungi olw'olufulube lw'amatabi ge: emiti gyonna egy'omu Adeni egyali mu

lusuku lwa Katonda n'okukwatibwa ne gimukwatirwa obuggya.

10 Mukama Katonda kyeyava ayogera bw'ati nti Kubanga ogulumizibwa obuwanvu, era

atadde obusongezo bwe mu matabi amaziyivu, n'omutima gwe gusituliddwa

olw'obugulumivu bwe;

11 okuwa ndimuwaayo mu mukono gw'ow'amaanyi ku mawanga; talirema kumubonereza:

mmugobye olw'obubi bwe.

12 Era bannaggwanga, ab'entiisa ab'omu mawanga, bamumazeewo, bamuleseewo:

amatabi ge gagudde ku nsozi ne mu biwonvu byonna, n'ensibuka ze zimenyekedde ku

nsalosalo zonna ez'omu nsi; n'amawanga ag'omu nsi gasse okuva mu kisiikirize kye, era

bamuleseewo.

13 Ennyonyi zonna ez'omu bbanga zirituula ku bibye ebyagwa, n'ensolo zonna ez'omu

nsiko ziribeera ku matabi ge:

14 waleme okubaawo ku miti gyonna egiri ku mabbali g'amazzi n'ogumu ogulyegulumiza

olw'obuwanvu bwagyo, era gireme okuteeka obusongezo bwagyo mu matabi amaziyivu,

n'egyagyo egy'amaanyi gireme okuyimirira mu bugulumivu bwagyo, gyonna eginywa

amazzi: kubanga gyonna giweereddwayo eri okufa, eri enjuyi ez'ensi eza wansi, wakati

mu baana b'abantu, wamu n'abo abakka mu bunnya.

15 Bw'ati bw'ayogera Mukama Katonda nti Ku lunaku lwe yakka mu magombe, naleeta

ekiwuubaalo: namubikkira ku nnyanja, ne nziyiza emigga gyayo, n'amazzi amangi ne

gayimirizibwa: ne mpuubaaza Lebanooni ku lulwe, emiti gyonna egy'omu ttale ne

giyongobera ku lulwe.

16 Nakankanya amawanga olw'eddoboozi ery'okugwa kwe, bwe nnamusuula mu

magombe wamu n'abo abakka mu bunnya: emiti gyonna egy'omu Adeni, emironde egya

Lebanooni egisinga obulungi, gyonna eginywa amazzi, ne gisanyusibwa mu njuyi ez'ensi

eza wansi.

17 Era nagyo ne gikka mu magombe wamu naye eri abo abattibwa n'ekitala; weewaawo,

abo abaabanga omukono gwe, abaatuulanga wansi w'ekisiikirize kye wakati mu

mawanga.

18 Ofaanana ani bw'otyo ekitiibwa n'obukulu mu miti egy'omu Adeni? era naye olissibwa

wamu n'emiti egy'omu Adeni mu njuyi ez'ensi eza wansi: oligalamira wakati mu batali

bakomole, wamu n'abo abattibwa n'ekitala. Oyo ye Falaawo n'olufulube lw'abantu be

bonna, bw'ayogera Mukama Katonda. 

ESSUULA 32

Awo olwatuuka mu mwaka ogw'ekkumi n'ebiri, mu mwezi ogw'ekkumi n'ebiri ku lunaku

olw'omwezi olw'olubereberye ekigambo kya Mukama ne kinjijira nga kyogera nti

2 Omwana w'omuntu, tanula okukungubagira Falaawo kabaka w'e Misiri omugambe nti

Wafaananyizibwa empologoma ento ey'omu mawanga: era naye oli ng'ogusota oguli mu

nnyanja; n'owaguza wamu n'emigga gyo, n'otabangula amazzi n'ebigere byo, n'oyonoona

emigga gyago:

3 Bw'ati bw'ayogera Mukama Katonda nti Ndikusuulako omugonjo gwange n'ekibiina

eky'amawanga amangi; era balikuvuba n'omugonjo gwange.

4 Era ndikuleka ku lukalu ne nkusuula ku ttale ebweru, ne nkugwisaako ennyonyi zonna

ez'omu bbanga, naawe ndikukkusa ensolo ez'omu nsi zonna bwe zenkana.



5 Era nditeeka omubiri gwo ku nsozi ne njijuza ebiwonvu obugulumivu bwo.

6 Era ndifukirira ensi gy'owugamu n'omusaayi gwo, okutuuka ne ku nsozi; n'ensalosalo

zirikujjula:

7 Awo bwe ndikumalawo, ndibikka ku ggulu ne nfuula emmunyeenye zaamu okubaako

ekizikiza; era ndibikka ekire ku njuba, so n'omwezi tegulireeta kwaka kwagwo.

8 Ettabaaza zonna ez'omu ggulu ezaakaayakana ndizireetako ekizikiza waggulu wo, ne

nteeka ekizikiza ku nsi yo, bw'ayogera Mukama Katonda.

9 Era ndyeraliikiriza emitima gy'amawanga amangi, bwe ndituusa okuzikirira kwo mu

mawanga, mu nsi z'otomanyanga.

10 Weewaawo, ndikusamaaliririza amawanga mangi, ne bakabaka baabwe balitya nnyo

nnyini ku lulwo, bwe ndigalula ekitala kyange mu maaso gaabwe; era balikankana buli

kaseera, buli muntu ng'akankanira obulamu bwe ye, ku lunaku olw'okugwa kwo.

11 Kubanga bw'ati bw'ayogera Mukama Katonda nti Ekitala kya kabaka w'e Babulooni

kirituuka ku ggwe.

12 Ndigwisa olufulube lwo n'ebitala eby'ab'amaanyi; bonna ba ntiisa ba mu mawanga: era

balinyaga amalala ga Misiri, n'olufulube lwayo lwonna lulizikirizibwa.

13 Ndizikiriza ensolo zaayo zonna okuva awali amazzi amangi; so n'ekigere ky'abantu

tekirigatabangula nate, so n'ebinuulo eby'ensolo tebirigatabangula.

14 Kale ne ndyoka ntangaaliza amazzi gaabwe, ne nkulukusa emigga gyabwe ng'amafuta,

bw'ayogera Mukama Katonda.

15 Bwe ndirekesaawo ensi y'e Misiri ne ngizisa, ensi eteriimu ebyo bye yajjulanga, bwe

ndifumita abo bonna abalimu, kale ne balyoka bamanya nga nze Mukama.

16 Kuno kwe kukungubaga kwe balikungubaga; abawala ab'amawanga balikungubaga

bwe batyo: balikungubagira Misiri n'olufulube lwamu lwonna bwe batyo, bw'ayogera

Mukama Katonda.

17 Era olwatuuka mu mwaka ogw'ekkumi n'ebiri ku lunaku olw'omwezi olw'ekkumi

n'ettaano ekigambo kya Mukama ne kinjijira nga kyogera nti

18 Omwana w'omuntu, kubira ebiwoobe olufulube lwa Misiri, obasuule wansi, ye

n'abawala ab'amawanga agaayatiikirira, mu njuyi ez'ensi eza wansi, wamu n'abo abakka

mu bunnya.

19 Osinga ani obulungi? serengeta oteekebwe wamu n'abatali bakomole:

20 Baligwa wakati mu abo abattibwa n'ekitala: aweereddwayo eri ekitala: muggyeewo

n'olufulube lwe lwonna.

21 Ab'amaanyi ab'obuyinza balyogera naye nga bayima wakati, mu magombe wamu n'abo

abamuyamba: baserengese, bagalamidde, basirise, abatali bakomole abattibwa n'ekitala.

22 Asuli ali eyo n'ekibiina kye kyonna; amalaalo ge gamwetoolodde: bonna battiddwa,

bagudde n'ekitala:

23 amalaalo gaabwe gateekebwa mu njuyi ez'obunnya ezikomererayo, n'ekibiina kye

kyetoolodde amalaalo ge: bonna batiddwa, bagudde n'ekitala, abaaleetanga entiisa mu

nsi ey'abalamu.

24 Eriyo Eramu n'olufulube lwe lwonna nga beetoolodde amalaalo ge: bonna battiddwa,

bagudde n'ekitala, abasse nga si bakomole mu njuyi ez'ensi eza wansi, abaaleetanga

entiisa yaabwe mu nsi ey'abalamu, ne babaako ensonyi zaabwe wamu n'abo abakka mu

bunnya.

25 Bamusimbidde ekitanda wakati mu abo abattiddwa wamu n'olufulube lwe lwonna

amalaalo ge gamwetoolodde: bonna si bakomole, abattiddwa n'ekitala kubanga entiisa

yaabwe yaleetebwa nga mu nsi ey'abalamu, ne babaako ensonyi zaabwe wamu n'abo



abakka mu bunnya: ateekeddwa wakati mu abo abattiddwa.

26 Eriyo Meseki; Tubali, n'olufulube lwe lwonna amalaalo ge gamwetoolodde: bonna

abatali bakomole, abattiddwa n'ekitala; kubanga baaleetanga entiisa yaabwe mu nsi

ey'abalamu.

27 So tebaligalamira wamu n'ab'amaanyi abagudde ku batali bakomole, abasse mu

magombe nga balina ebyokulwanyisa byabwe n'ebitala byabwe nga biteekeddwa ku

mitwe gyabwe, n'obutali butuukirivu bwabwe buli ku magumba gaabwe; kubanga

baabanga ntiisa eri ab'amaanyi mu nsi ey'abalamu.

28 Naye olimenyekera wakati mu batali bakomole, era oligalamira wamu n'abo abattiddwa

n'ekitala.

29 Eriyo Edomu, bakabaka be n'abakungu be, abateekeddwa mu maanyi gaabwe awamu

n'abo abattiddwa n'ekitala: baligalamira n'abatali bakomole n'abo abakka mu bunnya.

30 Eriyo abalangira ab'obukiika obwa kkono, bonna, n'Abasidoni bonna, abasse n'abo

abattiddwa; newakubadde nga baaleeta entiisa olw'amaanyi gaabwe, bakwatiddwa

ensonyi; era bagalamidde nga si bakomole wamu n'abo abattiddwa n'ekitala, ne babaako

ensonyi zaabwe wamu n'abo abakka mu bunnya.

31 Falaawo alibalaba, n'asanyusibwa olw'olufulube lwe lwonna: Falaawo n'eggye lye

lyonna abattiddwa n'ekitala, bw'ayogera Mukama Katonda.

32 Kubanga ntadde entiisa ye mu nsi ey'abalamu: era aliteekebwa wakati mu batali

bakomole wamu n'abo abattiddwa n'ekitala, ye Falaawo n'olufulube lwe lwonna,

bw'ayogera Mukama Katonda. 

ESSUULA 33

Awo ekigambo kya Mukama ne kinjijira nga kyogera nti

2 Omwana w'omuntu, yogera n'abaana b'abantu bo obagambe nti Bwe ndeetanga ekitala

ku nsi, abantu ab'omu nsi bwe baggyanga omusajja wakati mu bo ne bamuteekawo okuba

omukuumi waabwe:

3 bw'alaba ekitala nga kijja ku nsi, oba nga afuuwa ekkondeere n'alabula abantu;

4 kale buli awulira okuvuga kw'ekkondeere n'atalabuka, ekitala bwe kijja ne kimuggyawo,

kale omusaayi gwe gunaabanga ku mutwe gwe ye.

5 Awulidde okuvuga kw'ekkondeere n'atalabuka; omusaayi gwe gunaabanga ku ye: naye

singa alabuse yandiwonyezza emmeeme ye.

6 Naye omukuumi bw'alabanga ekitala nga kijja, n'atafuuwa kkondeere, abantu ne

batalabulwa, ekitala ne kijja, ne kiggya mu bo omuntu yenna; kale ng'aggiddwawo mu

butali butuukirivu bwe, naye omusaayi gwe ndiguvunaana mu mukono gw'omukuumi.

7 Naawe bw'otyo, omwana w'omuntu, nkutaddewo okuba omukuumi eri ennyumba ya

Isiraeri; kale, owuliranga ekigambo eri akamwa kange, obawenga okulabula okuva gye

ndi:

8 Bwe ŋŋambanga omubi nti Ai omubi, tolirema kufa, n'otoyogera kulabula omubi okuva

mu kkubo lye; omuntu oyo omubi alifiira mu butali butuukirivu bwe, naye omusaayi gwe

ndiguvunaana mu mukono gwo.

9 Era naye bw'olabulanga omubi ekkubo lye okukyuka okulivaamu, n'atakyuka okuva mu

kkubo lye; alifiira mu butali butuukirivu bwe, naye ggwe ng'owonyezza emmeeme yo.

10 Naawe, omwana w'omuntu, gamba ennyumba ya Isiraeri nti Mwogera bwe muti nti

Okusobya kwaffe n'okwonoona kwaffe kuli ku ffe, era tuyongoberera mu kwo; kale

twandibadde tutya abalamu?



11 Bagambe nti Nga bwe ndi omulamu, bw'ayogera Mukama Katonda, sirina ssanyu lye

nsanyukira okufa kw'omubi: wabula omubi akyuke ave mu kkubo lye abeere omulamu:

mukyuke, mukyuke okuva mu makubo gammwe amabi; kubanga mwagalira ki okufa, ai

ennyumba ya Isiraeri?

12 Naawe, omwana w'omuntu, gamba abaana b'abantu bo nti Obutuukirivu

obw'omutuukirivu tebulimuwonyeza ku lunaku olw'okusobya kwe; n'obubi obw'omubi

tebulimugwisa ku lunaku lw'akyuka okuleka obubi bwe: so n'oyo alina obutuukirivu

taliyinza kuba mulamu olw'obwo ku lunaku lw'ayonoona.

13 Bwe ŋŋamba omutuukirivu nga talirema kuba mulamu; bw'aneesiganga obutuukirivu

bwe, n'akola obutali butuukirivu, tewaliba ku bikolwa bye eby'obutuukirivu ebirijjukirwa;

naye mu butali butuukirivu bwe bw'akoze omwo mw'alifiira.

14 Nate bwe ŋŋamba omubi nti Tolirema kufa; bw'anaakyukanga okuleka okwonoona kwe

n'akola ebyo ebyalagirwa eby'ensonga;

15 omubi bw'azzangayo omusingo, n'akomyawo ekyo kye yanyaga, n'atambulira mu

mateeka ag'obulamu, nga taliiko butali, butuukirivu bw'akola; talirema kuba mulamu, talifa.

16 Tewaliba ku bibi bye bye yakola ebirijjukirwa eri ye: akoze ebyo ebyalagirwa

eby'ensonga; talirema kuba mulamu.

17 Era naye abaana b'abantu bo boogera nti Ekkubo lya Mukama teryenkanankana: naye

bo ekkubo lyabwe lye litenkanankana.

18 Omutuukirivu bw'akyukanga okuleka obutuukirivu bwe n'akola obutali butuukirivu,

n'okufa alifiira omwo.

19 Era omubi bw'akyukanga okuleka obubi bwe n'akola ebyo ebyalagirwa eby'ensonga,

aliba mulamu olw'ebyo.

20 Era naye mwogera nti Ekkubo lya Mukama teryenkanankana. Ai ennyumba ya Isiraeri,

ndibasalira omusango buli muntu ng'amakubo ge bwe gali.

21 Awo olwatuuka mu mwaka ogw'ekkumi n'ebiri ogw'okusibibwa kwaffe, mu mwezi

ogw'ekkumi ku lunaku olw'omwezi olw'okutaano omu eyali awonye mu Yerusaalemi n'ajja

gye ndi ng'ayogera nti Ekibuga kikubiddwa.

22 Awo omukono gwa Mukama gwali nga gubadde ku nze akawungeezi, ye awonye nga

tannajja; era yali ayasamizza akamwa kange okutuusa lwe yajja gye ndi enkya; akamwa

kange ne kayasama, ne ssiba kasiru nate.

23 Awo ekigambo kya Mukama ne kinjijira nga kyogera nti

24 Omwana w'omuntu, abo abali mu bifo ebyo ebyazika eby'omu nsi ya Isiraeri boogera

nti Ibulayimu yali omu, naye n'asikira ensi: naye ffe tuli bangi; ensi etuweereddwa okuba

obusika.

25 Kale obagambe nti Bw'ati bw'ayogera Mukama Katonda nti Mulya ekirimu omusaayi, ne

muyimusa amaaso gammwe eri ebifaananyi byammwe ne muyiwa omusaayi, era mulirya

ensi?

26 Muyima ku kitala kyammwe, mukola eby'emizizo, ne mwonoona buli muntu mukazi wa

munne: era mulirya ensi?

27 Bw'oti bw'oba obagamba nti Bw'ati bw'ayogera Mukama Katonda nti Nga bwe ndi

omulamu, mazima abo abali mu bifo ebyazika baligwa n'ekitala, n'oyo ali mu ttale ebweru

ndimuwaayo eri ensolo okuliibwa, n'abo abali mu bigo ne mu mpuku balifa kawumpuli.

28 Era ndifuula ensi okuba amatongo n'ekyewuunyo, n'amalala ag'obuyinza bwayo

galikoma; n'ensozi za Isiraeri zirirekebwawo, omuntu yenna aleme okuyitamu.

29 Kale ne balyoka bamanya nga nze Mukama, bwe ndiba nga nfudde ensi okuba

amatongo n'ekyewuunyo olw'emizizo gyabwe gyonna gye bakoze.



30 Naawe, omwana w'omuntu, abaana b'abantu bo bakwogerako awali ebisaakaate ne

mu miryango egy'ennyumba, ne bagambagana, buli muntu ng'agamba muganda we nti

Mujje, mbeegayiridde, muwulire ekigambo ekivudde eri Mukama.

31 Ne bajja gy'oli ng'abantu bwe bajja, ne batuula mu maaso go ng'abantu bange ne

bawulira ebigambo byange naye ne batabikola: kubanga boolesa okwagala kungi

n'akamwa kaabwe, naye omutima gwabwe gugoberera amagoba gaabwe.

32 Era, laba, oli gye bali ng'oluyimba olulungi ennyo olw'omuntu alina eddoboozi

erisanyusa ennyo, era amanyi okukuba obulungi ennanga: kubanga bawulira ebigambo

byo, naye ne batabikola.

33 Awo ebyo bwe birituukirira (laba, bijja), kale ne balyoka bamanya nga nnabbi abadde

mu bo. 

ESSUULA 34

Awo ekigambo kya Mukama ne kinjijira nga kyogera nti

2 Omwana w'omuntu, balagulireko abasumba ba Isiraeri, olagule obagambe, ogambe

abasumba nti Bw'ati bw'ayogera Mukama Katonda nti Zibasanze abasumba ba Isiraeri

abeeriisa bokka! abasumba tebandiriisizza ndiga?

3 Mulya masavu, ne mwambala ebyoya, ne mutta ebya ssava; naye ne mutaliisa ndiga.

4 Eteyinza temugissangamu maanyi; so temuwonyanga erwadde, so temusibanga

emenyese, so temukomyangawo egobeddwa, so temunoonyanga ebuze; naye

mwazifuganga n'amaanyi n'amawaggali.

5 Ne zisaasaana olw'obutabaawo musumba: ne ziba kya kulya era ensolo zonna ez'omu

nsiko ne zisaasaana.

6 Endiga zange zaabulubuutira ku nsozi zonna ne ku buli kasozi akawanvu: weewaawo,

endiga zange zaasaasaanira ku maaso g'ensi yonna; so tewali eyazinoonya

newakubadde okuzibuuliriza.

7 Kale, mmwe abasumba, muwulire ekigambo kya Mukama:

8 Nga bwe ndi omulamu, bw'ayogera Mukama Katonda, mazima kubanga endiga zange

zaafuuka muyiggo, era endiga zange zaafuuka kya kulya eri ensolo zonna ez'omu nsiko

olw'obutabaawo musumba, so n'abasumba bange tebanoonya ndiga zange, naye

abasumba ne beeriisa bokka ne bataliisa ndiga zange;

9 kale, mmwe abasumba, muwulire ekigambo kya Mukama;

10 bw'ati bw'ayogera Mukama Katonda nti Laba, ndi mulabe wa basumba; era ndivunaana

endiga zange mu mukono gwabwe, ne mbalekesaayo okuliisa endiga; so n'abasumba

tebalyeriisa bokka nate; era ndiwonya endiga zange mu kamwa kaabwe zireme okuba

ekyokulya eri bo.

11 Kubanga Mukama Katonda bw'ayogera bw'ati nti Laba, nze mwene, nze ndinoonya

endiga zange, ne nzibuuliriza.

12 Ng'omusumba bw'abuuliriza ekisibo kye ku lunaku lw'abeera mu ndiga ze

ezisaasaanye, bwe ntyo bwe ndibuuliriza endiga zange; era ndiziwonya mu bifo byonna

gye zaasaasaanira ku lunaku olw'ebire olw'ekizikiza.

13 Era ndiziggya mu mawanga, ne nzikuŋŋaanya okuziggya mu nsi nnyingi, ne nzireeta

mu nsi yaazo zo; era ndiziriisiza ku nsozi za Isiraeri ku lubalama lw'ensalosalo z'amazzi

ne mu bifo byonna ebibeerwamu eby'ensi.

14 Ndiziriisa omuddo omulungi, era ku nsozi ez'entikko ya Isiraeri kwe kuliba ekisibo

kyabwe: eyo gye zirigalamira mu kisibo ekirungi, ne ziriira omuddo omugimu ku nsozi za



Isiraeri.

15 Nze mwene ndiriisa endiga zange ne nzigalamiza, bw'ayogera Mukama Katonda.

16 Ndinoonya ekyo ekibuze ne nkomyawo ekyo ekigobeddwa ne nsiba ekimenyese ne

nzisaamu amaanyi mu ekyo ekirwadde: n'ebya ssava n'eby'amaanyi ndibizikiriza;

ndibiriisa n'omusango.

17 Nammwe, ekisibo kyange, bw'ati bw'ayogera Mukama Katonda nti Laba, nsala

omusango ogw'ensolo n'ensolo, ogw'endiga ennume era n'embuzi ennume.

18 Mukiyita kigambo kitono nga mwalya omuddo omulungi, naye ne kibagwanira

okulinnyirira n'ebigere byammwe omuddo gwammwe ogwafikkawo? era nga mwanywa

amazzi amateefu, naye ne kibagwanira okutabangula n'ebigere byammwe agafisseewo?

19 N'endiga zange zirya ebyo bye mulinnyiridde n'ebigere byammwe, ne zinywa ago ge

mutabangudde n'ebigere byammwe.

20 Mukama Katonda kyava abagamba bw'ati nti Laba, nze, nze mwene, ndisala

omusango ogw'ensolo eza ssava n'ogw'ensolo enkovvu.

21 Kubanga musindisa embiriizi n'ebibegabega, ne mutomeza ezirwadde zonna

amayembe gammwe okutuusa lwe muzisaasaanyiza ddala;

22 kyendiva mponya ekisibo kyange, so teziriba nate muyiggo; nange ndisala omusango

ogw'ensolo n'ensolo.

23 Era ndissaawo ku zo omusumba omu, naye alizirunda, omuddu wange Dawudi; ye

alizirunda, era ye aliba omusumba waazo.

24 Nange Mukama ndiba Katonda waabwe, n'omuddu wange Dawudi aliba mulangira mu

bo; nze Mukama nkyogedde.

25 Era ndiragaana nabo endagaano ey'emirembe, era ndikomya mu nsi ensolo embi: kale

balituula mu ddungu nga tebaliiko kye batya, ne beebakira mu bibira.

26 Era ndibafuula omukisa n'ebifo ebyetoolodde olusozi lwange; era nditonnyesa

oluwandaggirize mu ntuuko zaalwo; walibaawo empandaggirize ez'omukisa.

27 N'omuti ogw'omu ttale gulibala ebibala byagwo, n'ettaka lirireeta ekyengera kyalyo,

nabo baliba mu nsi yaabwe nga tebaliiko kye batya; kale balimanya nga nze Mukama,

bwe ndiba nga mmaze okumenya ebisiba eby'ekikoligo kyabwe, era nga mbawonnyezza

mu mukono gw'abo abaabafuula abaddu.

28 So tebaliba muyiggo nate eri ab'amawanga, so n'ensolo ey'omu nsi teribalya; naye

balituula nga tebaliiko kye batya so tewaliba alibatiisa.

29 Era ndibayimusiza olusuku olw'okwatiikirira, so tebalimalibwawo nate n'enjala mu nsi,

so tebalibaako nsonyi za b'amawanga nate.

30 Kale balimanya nga nze Mukama Katonda waabwe ndi wamu nabo, era nga bo,

ennyumba ya Isiraeri, be bantu bange, bw'ayogera Mukama Katonda.

31 Nammwe, endiga zange, endiga ez'omu ddundiro lyange, muli bantu, nange ndi

Katonda wammwe, bw'ayogera Mukama Katonda. 

ESSUULA 35

Era nate ekigambo kya Mukama ne kinjijira nga kyogera nti

2 Omwana w'omuntu; simba amaaso go okwolekera olusozi Seyiri; olulagulireko

3 olugambe nti Bw'ati bw'ayogera Mukama Katonda nti Laba, ndi mulabe wo, ai olusozi

Seyiri; era ndikugololerako omukono gwange, era ndikufuula okuba amatongo

n'ekyewuunyo.



4 Ndizisa ebibuga byo, naawe oliba matongo; kale olimanya nga nze Mukama.

5 Kubanga wabanga n'obulabe obutaggwaawo, n'owaayo abaana ba Isiraeri eri obuyinza

obw'ekitala mu biro mwe baalabira ennaku, mu biro eby'obutali butuukirivu

obw'enkomerero:

6 kale, nga bwe ndi omulamu, bw'ayogera Mukama Katonda, kyendiva nkuteekerateekera

omusaayi, n'omusaayi gulikucocca: kubanga tewakyawa musaayi, omusaayi kyeguliva

gukucocca.

7 Bwe ntyo ndifuula olusozi Seyiri okuba ekyewuunyo n'amatongo; era ndimalawo okwo

oyo ayitamu n'oyo akomawo.

8 Era ndijjuza ensozi zaayo abaayo abattibwa: abattibwa n'ekitala baligwa ku nsozi zo ne

mu biwonvu byo ne mu nsalosalo zo zonna ez'amazzi.

9 Ndifukuula amatongo agataliggwaawo, so n'ebibuga byo tebirituulwamu: kale

mulimanya nga nze Mukama.

10 Kubanga wayogera nti Amawanga gano gombi n'ensi zino zombi biriba byange, naffe

tuligirya; naye Mukama yali eyo:

11 kale, nga bwe ndi omulamu, bw'ayogera Mukama Katonda, ndikola ng'obusungu bwo

bwe buli era ng'obuggya bwo bwe buli bwe walaga okuva mu kukyawa kwe wabakyawa;

era ndyemanyisa mu bo, bwe ndikusalira omusango.

12 Kale olimanya nga nze Mukama mpulidde okuvvoola kwo kwonna kwe wavvoola eri

ensozi za Isiraeri, ng'oyogera nti Zirekeddwawo, ziweereddwa ffe okuzirya.

13 Era mwanneegulumirizaako n'akamwa kammwe, era munnyongeddeko ebigambo

byammwe: nze mpulidde.

14 Bw'ati bw'ayogera Mukama Katonda nti Ettaka lyonna bwe lirisanyuka, ndikufuula ggwe

amatongo.

15 Nga bwe wasanyukira obusika obw'ennyumba ya Isiraeri kubanga bwafuulwa

amatongo, bwe ntyo bwe ndikukola ggwe: oliba nga ofuuliddwa amatongo, ai olusozi

Seyiri ne Edomu yonna, yonna bwe yenkana: kale balimanya nga nze Mukama. 

ESSUULA 36

Naawe, omwana w'omuntu, lagula ensozi za Isiraeri oyogere nti Mmwe ensozi za

Isiraeri, muwulire ekigambo kya Mukama.

2 Bw'ati bw'ayogera Mukama Katonda nti Kubanga omulabe aboogeddeko nti Nyeenya!

era nti Ebifo ebigulumivu eby'edda byaffe, tubiridde:

3 kale lagula oyogere nti Bw'ati bw'ayogera Mukama Katonda nti Kubanga, kubanga

babalekesezzaawo, era babalidde enjuyi zonna, amawanga agafisseewo gabalye, era

musituliddwa mu mimwa gy'aboogezi ne mu bigambo ebibi eby'abantu:

4 kale, mmwe ensozi za Isiraeri, muwulire ekigambo kya Mukama Katonda; bw'ati

Mukama Katonda bw'agamba ensozi n'obusozi, ensalosalo n'ebiwonvu, amatongo

agaazika n'ebibuga ebyalekebwawo, ebifuuse omuyiggo n'eky'okusekererwa eri

amawanga agafisseewo ageetoolodde:

5 Mukama Katonda kyava ayogera bw'ati nti Mazima njogeredde mu muliro ogw'obuggya

bwange eri amawanga agafisseewo n'eri Edomu yonna abeeteekeddewo ensi yange

okugirya, omutima gwabwe gwonna nga gusanyuse, emmeeme yaabwe ng'eriko ekyejo,

okugisuula okuba omuyiggo:

6 kale lagula eby'ensi ya Isiraeri ogambe ensozi n'obusozi, ensalosalo n'ebiwonvu, nti

Bw'ati bw'ayogera Mukama Katonda nti Laba, njogezezza obuggya bwange n'ekiruyi



kyange, kubanga mwabangako ensonyi ez'ab'amawanga:

7 Mukama Katonda kyava ayogera bw'ati nti Nnyimusizza omukono gwange nga njogera

nti Mazima ab'amawanga agabeetoolodde abo be balibaako ensonyi zaabwe.

8 Naye mmwe, ai ensozi za Isiraeri, mulisuula amatabi gammwe, ne mubalira abantu

bange Isiraeri ebibala byammwe; kubanga banaatera okujja.

9 Kubanga, laba, nze ndi ku lwammwe, era ndikyukira gye muli, nammwe mulirimibwa,

mulisigibwa:

10 era ndyaliza abantu ku mmwe, ennyumba yonna eya Isiraeri, yonna bwe yenkana

n'ebibuga birituulwamu n'amatongo galizimbibwa:

11 era ndyaza ku mmwe abantu n'ensolo; era balyeyongera, balizaala: era ndibawa

okutuulwako, nga mumaze okuba bwe mutyo, era ndibakola bulungi okusinga bwe

nnakola mu kusooka kwammwe: kale mulimanya nga nze Mukama.

12 Weewaawo, nditambuliza ku mmwe abantu, abantu bange Isiraeri; era balikulya,

naawe oliba busika bwabwe, so tolibafiiriza nate abaana okuva leero.

13 Bw'ati bw'ayogera Mukama Katonda nti Kubanga babagamba nti Ggwe ensi, oli muli

wa bantu, era waliisizanga eggwanga lyo;

14 kyoliva olema okulya abantu nate, so tolifiisiza nate eggwanga lyo, bw'ayogera

Mukama Katonda;

15 so sirikuganya nate okuwulira ensonyi z'ab'amawanga, so tolibaako nate kuvumibwa

kwa bantu, so tolyesittaza nate ggwanga lyo, bw'ayogera Mukama Katonda.

16 Era nate ekigambo kya Mukama ne kinjijira nga kyogera nti

17 Omwana w'omuntu, ennyumba ya Isiraeri bwe baatuulanga mu nsi yaabwe,

baagyonoona olw'ekkubo lyabwe n'olw'ebikolwa byabwe: ekkubo lyabwe mu maaso

gange lyabanga ng'obutali bulongoofu bwa mukazi mu kweyawula kwe.

18 Kyennava mbafukako ekiruyi kyange, olw'omusaayi bo gwe baali bafuse ku nsi, era

kubanga baali bagyonoonye n'ebifaananyi byabwe:

19 ne mbasaasaanyiza mu mawanga ne bataataaganira mu nsi nnyingi: nnabasalira

omusango ng'ekkubo lyabwe bwe lyali era ng'ebikolwa byabwe bwe byali.

20 Awo bwe baatuuka mu mawanga gye baagenda, ne bavumisa erinnya lyange ettukuvu;

kubanga abantu baaboogerangako nti Bano bantu ba Mukama, era bavudde mu nsi ye.

21 Naye ne nsaasira erinnya lyange ettukuvu ennyumba ya Isiraeri lye baali bavumisizza

mu mawanga gye baagenda.

22 Kale gamba ennyumba ya Isiraeri nti Bw'ati bw'ayogera Mukama Katonda nti Sikola

kino ku lwammwe, ai ennyumba ya Isiraeri, naye ku lw'erinnya lyange ettukuvu lye

muvumisizza mu mawanga gye mwagenda.

23 Era nditukuza erinnya lyange ekkulu eryavumisibwa mu mawanga, mmwe lye

muvumisizza wakati mu go; kale amawanga galimanya nga nze Mukama, bw'ayogera

Mukama Katonda, bwe nditukuzibwa mu mmwe mu maaso gaabwe.

24 Kubanga ndibaggya mu mawanga, ne mbakuŋŋaanya okubaggya mu nsi zonna, ne

mbayingiza mu nsi yammwe mmwe.

25 Era ndibamansirako amazzi amalungi, era muliba balongoofu: ndibalongoosa mu

mpitambi yammwe yonna ne mu bifaananyi byammwe byonna.

26 Era ndibawa n'omutima omuggya, ne nteeka omwoyo omuggya munda mu mmwe: era

ndiggya omutima ogw'ejjinja mu mubiri gwammwe ne mbawa omutima ogw'ennyama.

27 Era nditeeka omwoyo gwange munda mu mmwe, ne mbatambuliza mu mateeka

gange, era mulikwata emisango gyange ne mugikola.



28 Awo munaabeeranga mu nsi gye nnawa bajjajjammwe; nammwe munaabanga bantu

bange, nange naabanga Katonda wammwe.

29 Era ndibawonya mu butali bulongoofu bwammwe bwonna: era ndiyita eŋŋaano, ne

ngyaza, so siribaleetako njala.

30 Era ndyaza ebibala eby'emiti, n'ekyengera eky'omu nnimiro, mulemenga okuweebwa

nate ekivume eky'enjala mu mawanga.

31 Kale ne mulyoka mujjukira amakubo gammwe amabi n'ebikolwa byammwe ebitali

birungi; kale mulyetamwa mu maaso gammwe mmwe olw'obutali butuukirivu bwammwe

n'olw'emizizo gyammwe.

32 Sikola kino ku lwammwe, bw'ayogera Mukama Katonda, mukimanye: mukwatirwe

ensonyi amakubo gammwe, muswale, ai ennyumba ya Isiraeri.

33 Bw'ati bw'ayogera Mukama Katonda nti Ku lunaku lwe ndibanaalizaako obutali

butuukirivu bwammwe bwonna, ndituuza abantu mu bibuga, n’amatongo galizimbibwa

34 N'ensi eyalekebwangawo eririmibwa, naye yabanga nsiko mu maaso g'abo bonna

abayitawo.

35 Kale balyogera nti Ensi eno eyalekebwangawo efuuse ng'olusuku Adeni; n'ebibuga

ebyazika ebyalekebwawo ebyagwa bikoleddwako enkomera, abantu ne babituulamu.

36 Kale amawanga agasigadde okubeetooloola ne galyoka gamanya nga nze Mukama

nzimbye ebifo ebyagwa ne nsimba ekyo ekyalekebwawo: nze Mukama nkyogedde, nange

ndikikola.

37 Bw'ati bw'ayogera Mukama Katonda nti Era njagala ennyumba ya Isiraeri

okumbuuzanga ekyo okukibakolera; ndibongerako abantu ng'ekisibo.

38 Ng'ekisibo ekya ssaddaaka, ng'ekisibo ekya Yerusaalemi mu mbaga zaakyo

ezaalagirwa; ebibuga ebyazika bwe birijjula bwe bityo ebisibo eby'abantu: kale balimanya

nga nze Mukama. 

ESSUULA 37

Omukono gwa Mukama gwali ku nze, n'antwala n'anfulumiza mu mwoyo gwa Mukama,

n'anzisa wakati mu kiwonvu; kale nga kijjudde amagumba;

2 n'agampisaako okugeetooloola: kale, laba, nga mangi nnyo mu kiwonvu mu bbanga;

era, laba, makalu nnyo.

3 N'aŋŋamba nti Omwana w'omuntu, amagumba gano gayinza okuba amalamu? Ne

nziramu nti Ai Mukama Katonda, ggwe omanyi.

4 N'aŋŋamba nate nti Lagulira ku magumba gano ogagambe nti Ai mmwe amagumba

amakalu, muwulire ekigambo kya Mukama.

5 Bw'ati Mukama Katonda bw'agamba amagumba gano nti Laba, ndiyingiza omukka mu

mmwe; kale muliba balamu:

6 Era ndibateekako ebinywa, era ndireeta ennyama ku mmwe, ne mbabikkako eddiba, ne

mbateekamu omukka, kale mulimanya nga nze Mukama.

7 Awo ne ndagula nga bwe nnalagirwa: awo bwe nnali nga ndagula, ne wabaawo

eddoboozi, era, laba, ekikankano ky'ensi, amagumba ne geegatta buli ggumba

n'eggumba linnaalyo.

8 Awo ne ntunula, era, laba, nga kuliko ebinywa, omubiri ne gujja, eddiba ne ligabikkako

waggulu: naye nga temuli mukka mu go.

9 Awo n'aŋŋamba nti Lagula empewo, lagula, omwana w'omuntu, ogambe empewo nti



Bw'ati bw'ayogera Mukama Katonda nti jjangu okuva eri empewo ennya, ai omukka,

ofuuwe ku bano abattibwa, babeere abalamu.

10 Awo ne ndagula nga bwe yandagira, omukka ne gubayingira, ne babeera balamu, ne

bayimirira ku bigere byabwe, eggye lingi nnyo.

11 Awo n'aŋŋamba nti Omwana w'omuntu, amagumba gano ye nnyumba yonna eya

Isiraeri: laba, boogera nti Amagumba gaffe gakaze, n'essuubi lyafe libuze; tumaliddwawo

ddala.

12 Kale lagula obagambe nti Bw'ati bw'ayogera Mukama Katonda nti Laba, ndyasamya

amalaalo gammwe, ne mbalinnyisa okuva mu malaalo gammwe, ai abantu bange: era

ndibayingiza mu nsi ya Isiraeri.

13 Kale mulimanya nga nze Mukama, bwe ndiba nga njasamizza amalaalo gammwe, ne

mbalinnyisa okuva mu malaalo gammwe, ai abantu bange.

14 Era nditeeka omwoyo gwange mu mmwe, era muliba balamu, era ndibateeka mu nsi

yammwe mmwe: kale mulimanya nga nze Mukama nkyogedde, era n'okutuukiriza ne

nkituukiriza, bw'ayogera Mukama.

15 Ekigambo kya Mukama ne kinjijira nate nga kyogera nti

16 Naawe, omwana w'omuntu, ddira omuggo gumu, oguwandiikeko nti Gwa Yuda, era

gwa baana ba Isiraeri banne: olyokke oddire omuggo omulala oguwandiikeko nti Gwa

Yusufu, omuggo gwa Efulayimu, era gwa nnyumba yonna eya Isiraeri banne:

17 kale ogyegattire gyombi okuba omuggo ogumu, gibeere ogumu mu mukono gwo.

18 Awo abaana b'abantu bo bwe balyogera naawe nga bagamba nti Tootunnyonnyole

makulu bwe gali g'oleeta na gino?

19 n'obagamba nti Bw'ati bw'ayogera Mukama Katonda nti Laba, ndiddira omuggo gwa

Yusufu, oguli mu mukono gwa Efulayimu, n'ebika bya Isiraeri banne; era ndibateeka

wamu nagwo, wamu n'omuggo gwa Yuda, ne mbafuula omuggo gumu, kale ne baba

gumu mu mukono gwange.

20 N'emiggo gy'owandiikako giriba mu mukono gwo mu maaso gaabwe.

21 N'obagamba nti Bw'ati bw'ayogera Mukama Katonda nti Laba, ndiggya abaana ba

Isiraeri wakati mu mawanga, gye baagenda, ne mbakuŋŋaanyiza enjuyi zonna, ne

mbaleeta mu nsi yaabwe bo:

22 kale ndibafuula eggwanga erimu mu nsi ku nsozi za Isiraeri; era kabaka omu ye aliba

kabaka waabwe bonna: so tebalyawulibwa nate okuba obwakabaka bubiri n'akatono:

23 so tebalyeyonoona nate n'ebifaananyi byabwe newakubadde n'ebintu byabwe

eby'emizizo newakubadde n'okusobya kwabwe kwonna: naye ndibalokola okuva mu

nnyumba zaabwe zonna, mwe baakoleranga ebibi, ne mbalongoosa: kale bwe batyo

banaabanga bantu bange, nange naabanga Katonda waabwe.

24 N'omuddu wange Dawudi ye aliba kabaka waabwe; era bonna baliba n'omusumba

omu: era n'okutambuba balitambulira mu misango gyange ne bakwata amateeka gange

ne bagakola.

25 Era balibeera mu nsi gye nnawa Yakobo omuddu wange bajjajjammwe mwe baabeera

kale balibeera omwo, bo n'abaana baabwe n'abaana b'abaana baabwe emirembe

gyonna: era Dawudi omuddu wange ye anaabanga omulangira waabwe emirembe

gyonna.

26 Era nate ndiragaana nabo endagaano ey'emirembe, eneebanga ndagaano

eteriggwaawo gye bali: era ndibateekawo ne mbaaza, era nditeeka awatukuvu wange

wakati mu bo emirembe gyonna.

27 Era n'eweema yange eneebanga nabo: nange naabanga Katonda waabwe, nabo



banaabanga bantu bange.

28 Kale amawanga galimanya nga nze Mukama atukuza Isiraeri, awatukuvu wange bwe

wanaabeeranga wakati mu bo emirembe gyonna. 

ESSUULA 38

Awo ekigambo kya Mukama ne kinjijira nga kyogera nti

2 Omwana w'omuntu, simba amaaso go okwolekera Googi ow'omu nsi ya Magoogi,

omulangira wa Loosi, Meseki, ne Tubali, omulagulireko

3 oyogere nti Bw'ati bw'ayogera Mukama Katonda nti Laba, ndi mulabe wo, ai Googi,

omulangira wa Loosi, Meseki, ne Tubali:

4 era ndikuzzaayo, ne nteeka amalobo mu mba zo, era ndikufulumya n'eggye lyo lyonna,

embalaasi n'abasajja abeebagadde embalaasi, bonna nga bambadde ebyokulwanyisa

ebyatuukirira, ekibiina ekinene, nga balina obugabo n'engabo, bonna nga bakutte ebitala:

5 Obuperusi, Kuusi, ne Puti nga bali nabo; bonna nga balina engabo n'enkuffiira:

6 Gomeri n'eggye lye lyonna; ennyumba ya Togaluma, mu njuyi ez'ensi ezikomererayo;

n'eggye lye lyonna: amawanga mangi nga gali naawe.

7 Beera nga weeteeseteese, weewaawo, weetegeke, ggwe n'ebibiina byo byonna

abakuŋŋaanidde gy'oli, obeere omugabe gye bali.

8 Ennaku nnyingi nga ziyiseewo olijjirwa: mu myaka egy'enkomerero olireetebwa mu nsi

ekomezebwawo okugiggya nu kitala, ekuŋŋaanyizibwa okuva mu mawanga amangi, ku

nsozi za Isiraeri, ezaabanga ensiko etevaawo: naye eggibwa mu mawanga, era balituula

nga tebaliiko kye batya, bonna.

9 Kale olyambuka olijja nga kibuyaga, oliba ng'ekire okubikka ku nsi, ggwe n'eggye lyo

lyonna n'amawanga mangi nga gali naawe.

10 Bw'ati bw'ayogera Mukama Katonda nti Olulituuka ku lunaku olwo ebigambo birijja mu

mwoyo gwo, era olisala olukwe olubi:

11 kale olyogera nti Ndyambuka mu nsi ey'ebyalo ebitaliiko nkomera; ndigenda eri abo

abeegolodde, abatuula nga tebaliiko kye batya, bonna nga babeerera awo awatali

babbugwe so nga tebalina bisiba newakubadde enzigi:

12 okunyaga omunyago n'okunyaga omuyiggo; okukyusiza omukono gwo ku bifo

eby'ensiko ebituulwamu kaakano, n'abantu abakuŋŋaanyizibwa okuva mu mawanga,

abafunye ebisibo n'ebintu, ababeera wakati w'ensi zonna.

13 Seeba ne Dedani n'abasuubuzi ab'e Talusiisi, wamu n'empologoma ento zaayo zonna,

balikugamba nti Ozze kunyaga munyago? okuŋŋaanyizza ekibiina kyo kunyaga muyiggo?

okutwalira ddala effeeza n'ezaabu, okutwalira ddala ensolo n'ebintu, okunyaga omunyago

mungi?

14 Kale, omwana w'omuntu, lagula ogambe Googi nti Bw'ati bw'ayogera Mukama Katonda

nti Ku lunaku olwo abantu bange Isiraeri lwe balituula nga tebaliiko kye batya,

tolikimanya?

15 Kale olijja ng'ova mu kifo kyo mu njuyi ez'obukiika obwa kkono ezikomererayo, ggwe

n'amawanga mangi wamu naawe, bonna nga beebagadde embalaasi, ekibiina kinene, era

eggye ddene:

16 era olitabaala abantu bange Isiraeri, ng'ekire okubikka ku nsi; olulituuka mu nnaku

ez'oluvannyuma ndikutabaaza ensi yange, amawanga gakumanye, bwe nditukuzibwa mu

ggwe, ai Googi, mu maaso gaabwe.

17 Bw'ati bw'ayogera Mukama Katonda nti Ggwe wuuyo gwe nnayogererako edda mu



baddu bange bannabbi ba Isiraeri, abaalaguliranga emyaka emingi mu nnaku ezo nga

ndikusindika okubatabaala bo?

18 Awo olulituuka ku lunaku olwo Googi bw'alitabaala ensi ya Isiraeri, bw'ayogera Mukama

Katonda, ekiruyi kyange kiririnnya mu nnyindo zange.

19 Kubanga njogezezza obuggya bwange n'omuliro ogw'obusungu bwange nti Mazima ku

lunaku olwo mu nsi ya Isiraeri mulibaamu okukankana okunene;

20 ebyennyanja ebiri mu nnyanja, n'ennyonyi ez'omu bbanga, n'ensolo ez'omu nsiko,

n'ebintu byonna, ebyewalula ebyewalula ku ttaka, n'abantu bonna abali ku maaso g'ensi

n'okukankana balikankanira okujja kwange, n'ensozi zirisuulibwa, n'amabanga galigwa, na

buli bbugwe aligwa wansi.

21 Awo ensozi zange zonna ndiziyitira ekitala okumulwanyisa, bw'ayogera Mukama

Katonda: ekitala kya buli muntu kirirwana ne muganda we.

22 Era ndiwoza naye ne kawumpuli n'omusaayi; era ndimutonnyesaako ne ku ggye lye ne

ku mawanga amangi agali naye oluwandaggirize olwanjaala n'amayinja amanene

ag'omuzira n'omuliro n'ekibiriiti.

23 Era ndyegulumiza ne nneetukuza, era ndyemanyisa mu maaso g'amawanga amangi;

kale balimanya nga nze Mukama. 

ESSUULA 39

Naawe, omwana w'omuntu, mulagulireko Googi oyogere nti Bw'ati bw'ayogera Mukama

Katonda nti Laba, ndi mulabe wo, ai Googi, omulangira wa Loosi, Meseki, ne Tubali:

2 era ndikuzzaayo, ne nkutwala mu maaso ne nkulinnyisa okuva mu njuyi ez'obukiika

obwa kkono ezikomererayo; ne nkutuusa ku nsozi za Isiraeri:

3 era ndikuba omutego gwo ne nguggya mu mukono gwo ogwa kkono, ne ngwisa

obusaale bwo mu mukono gwo ogwa ddyo.

4 Oligwa ku nsozi za Isiraeri, ggwe n'eggye lyo lyonna n'amawanga agali naawe:

ndikuwaayo eri ennyonyi ez'amaddu ez'engeri zonna n'eri ensolo ez'omu nsiko okuliibwa.

5 Oligwa ku ttale mu bbanga: kubanga nze nkyogedde, bw'ayogera Mukama Katonda.

6 Era ndiweereza omuliro ku Magogi, ne ku abo abatuula ku bizinga nga tebaliiko kye

batya: kale balimanya nga nze Mukama.

7 Era ndimanyisa erinnya lyange ettukuvu wakati mu bantu bange Isiraeri; so siriganya

erinnya lyange ettukuvu okulivuma nate: kale amawanga galimanya nga nze Mukama,

Omutukuvu mu Isiraeri.

8 Laba, kijja, era kirikolebwa, bw'ayogera Mukama Katonda; luno lwe lunaku lwe

nnayogerako.

9 N'abo abatuula mu bibuga bya Isiraeri balifuluma, ne babissaako omuliro

ebyokulwanyisa, engabo era n'obugabo, emitego n'obusaale, n'emiggo egy'omu mukono

n'amafumu, balibissizaako omuliro emyaka musanvu:

10 n'okutyaba ne batatyaba nku mu ttale so tebalitema nku zonna mu kibira; kubanga

balibissaako omuliro ebyokulwanyisa: era balinyaga abo abaabanyaganga, era

balibaggyako abo abaaggyangako, bw'ayogera Mukama Katonda.

11 Awo olulituuka ku lunaku olwo ndiwa Googi ekifo eky'okuziikamu mu Isiraeri, ekiwonvu

ky'abo abayitamu ku luuyi olw'ennyanja olw'ebuvanjuba: era kiriziyiza abo abayitamu: era

baliziika eyo Googi n'olufulube lwe lwonna: kale balikiyita nti Kiwonvu Kamonugoogi.

12 Era ennyumba ya Isiraeri balimala emyezi musanvu nga babaziika, balongoose ensi.



13 Weewaawo, abantu bonna ab'omu nsi balibaziika; era kiriba kya kaati gye bali ku

lunaku lwe ndigulumizibwa, bw'ayogera Mukama Katonda.

14 Era balyawulamu abasajja okuba n'omulimu ogw'olutata, abanaayitanga mu nsi

okuziika abo abaliyitamu, abalisigala ku maaso g'ensi, okugirongoosa: emyezi musanvu

nga giweddeko balinoonya.

15 N'abo abayita mu nsi baliyitamu; awo omuntu yenna bw'anaalabanga eggumba

ly'omuntu, kale anaasimbangako akabonero, okutuusa abaziisi lwe baliriziika mu kiwonvu

Kamonugoogi.

16 Era walibaawo ekibuga ekiriyitibwa Kamona. Bwe batyo bwe balirongoosa ensi.

17 Naawe, omwana w'omuntu, bw'ati bw'ayogera Mukama Katonda nti Yogera n'ennyonyi

ez'engeri zonna na buli nsolo ey'omu nsiko nti Mukuŋŋaane mujje; mukuŋŋaane enjuyi

zonna eri ssaddaaka yange gye mbaweerayo, ssaddaaka ennene ku nsozi za Isiraeri,

mulye ennyama, munywe omusaayi.

18 Mulirya ennyama ey'ab'amaanyi, ne munywa omusaayi gw'abalangira ab'ensi,

ogw'endiga ennume n'ogw'abaana b'endiga n'ogw'embuzi, n'ogw'ente ennume, zonna za

ssava eza Basani.

19 Era mulirya amasavu ne mukkuta, ne munywa omusaayi ne mutamiira, ku ssaddaaka

yange gye mbaweereddeyo.

20 Era mulikkutira mu ddiiro lyange embalaasi n'amagaali, abasajja ab'amaanyi n'abasajja

bonna abalwanyi, bw'ayogera Mukama Katonda.

21 Era nditeeka ekitiibwa kyange mu mawanga, n'amawanga gonna galiraba omusango

gwange gwe ntuukirizza, n'omukono gwange gwe mbataddeko.

22 Kale ennyumba ya Isiraeri balimanya nga nze Mukama Katonda waabwe okuva ku

lunaku olwo n'okweyongerayo.

23 N'amawanga galimanya ng'ennyumba ya Isiraeri baagenda mu busibe olw'obutali

butuukirivu bwabwe; kubanga bansobya ne mbakisa amaaso gange: kale ne mbawaayo

mu mukono gw'abalabe baabwe, ne bagwa bonna n'ekitala.

24 Ng'obutali bulongoofu bwabwe bwe bwali era ng'okusobya kwabwe bwe kwali, bwe

ntyo bwe nnabakola; ne mbakisa amaaso gange.

25 Mukama Katonda kyava ayogera bw'ati nti Kaakano nnaakomyawo obusibe bwa

Yakobo, ne nsaasira ennyumba yonna eya Isiraeri; era ndikwatirwa erinnya lyange

ettukuvu obuggya.

26 Era balibaako ensonyi zaabwe n'okusobya kwabwe kwonna kwe bansobya, bwe

balituula mu nsi yaabwe nga tebaliiko kye batya, so nga tewali alibatiisa;

27 bwe ndiba nga mbakomezzaawo okubaggya mu mawanga, era nga mbakuŋŋaanyizza

okuva mu nsi ez'abalabe baabwe, era nga ntukuzibwa mu bo mu maaso g'amawanga

mangi.

28 Kale balimanya nga nze Mukama Katonda waabwe, kubanga nabasindika mu busibe

mu mawanga, era nga mbakuŋŋaanyizza mu nsi yaabwe bo; so sirireka nate n'omu ku bo

okubeera eyo;

29 so siribakisa nate maaso gange: kubanga nfuse omwoyo gwange ku nnyumba ya

Isiraeri; bw'ayogera Mukama Katonda. 

ESSUULA 40



Mu mwaka ogw'amakumi abiri mu etaano ogw'okusibibwa kwaffe omwaka nga kye gujje

gutanule ku lunaku olw'ekkumi olw'omwezi mu mwaka ogw'ekkumi n'ena ekibuga nga

kimaze okumenyebwa, ku lunaku olwo omukono gwa Mukama ne guba ku nze,

n'antwalayo.

2 N'antwala mu nsi ya Isiraeri mu kwolesebwa kwa Katonda, n'anzisa ku lusozi oluwanvu

ennyo, okwali ng'embala y'ekibuga ku bukiika obwa ddyo.

3 N'antwalayo, kale, laba, nga waliwo omusajja; enfaanana ye ng'enfaanana ey'ekikomo,

ng'alina omugwa ogw'obugoogwa mu mukono gwe n'olumuli olugera; n'ayimirira mu

mulyango.

4 Omusajja oyo n'aŋŋamba nti Omwana w'omuntu tunula n'amaaso go, owulire n'amatu

go, oteeke omutima gwo ku byonna bye nnaakulaga; kubanga kyovudde oleetebwa wano

ndyoke nkubirage: byonna by'onoolaba obibuuliranga ennyumba ya Isiraeri.

5 Awo, laba, ekisenge ebweru w'ennyumba okwetooloola, ne mu mukono gw'omusajja

nga mulimu olumuli olugera, obuwanvu bwalwo emikono mukaaga, buli mukono mukono

ko oluta: awo n'agera obugazi bw'ennyumba, olumuli lumu; n'obugulumivu olumuli lumu:

6 Awo n'ajja eri omulyango ogutunuulira ebuvanjuba, n'alinnya ku madaala gaagwo;

n'agera awayingirirwa ow'omulyango, obugazi bwawo olumuli lumu: n'awayingirirwa

awalala, obugazi bwawo olumuli lumu.

7 Na buli nju obuwanvu bwayo olumuli lumu n'obugazi bwayo olumuli lumu; ne wakati

w'amayu emikono etaano; n'awayingirirwa ow'omulyango awali ekisasi eky'oku mulyango

okwolekera ennyumba, waaliwo olumuli lumu.

8 Era n'agera n'ekisasi eky'oku mulyango okwolekera ennyumba, olumuli lumu.

9 Awo n'agera ekisasi eky'oku mulyango, emikono munaana; n'emifuubeeto gyamu,

emikono ebiri; n'ekisasi eky'oku mulyango kyayolekera ennyumba.

10 N'amayu ag'oku mulyango ebuvanjuba gaali asatu eruuyi n'asatu eruuyi; ago gonsatule

ga kigera kimu n'emifuubeeto gyalina ekigera kimu eruuyi n'eruuyi

11 Era n'agera awayingirirwa mu mulyango obugazi bwawo, emikono kkumi; n'obuwanvu

bw'omulyango emikono kkumi n'esatu;

12 n'ebbanga eryali mu maaso g'amayu, omukono gumu eruuyi, n'ebbanga omukono

gumu eruuyi; n'amayu emikono mukaaga eruuyi n'emikono mukaaga eruuyi.

13 N'agera omulyango okuva ku nju waggulu okutuuka ku nju ginnaayo waggulu, obugazi

emikono amakumi abiri mu etaano; oluggi nga lwolekera oluggi.

14 Era n'akola n'emifuubeeto, emikono enkaaga; n'oluggya lwatuuka ku mufuubeeto,

omulyango nga gwetooloola.

15 N'okuva ku bwenyi bw'omulyango awayingirirwa okutuuka ku bwenyi obw'ekisasi

eky'omunda eky'oku mulyango gyali emikono ataano.

16 Era amayu gaaliko ebituli ebyazibibwa, n'emifuubeeto gyago egyali munda

w'omulyango enjuyi zonna, era n'ebizizi bwe bityo byaliko ebituli: era munda mwalimu

ebituli okwetooloola: ne ku buli mufuubeeto kwaliko enkindu.

17 Awo n'antwala mu luggya olw'ebweru, era, laba, nga waaliwo ebisenge n'amayinja

amaaliire, ebyakolerwa oluggya okwetooloola: ebisenge amakumi abiri byali ku mayinja

ago amaaliire.

18 N'amayinja amaaliire gaali ku mabbali g'emiryango, okwenkanankana n'obuwanvu

obw'emiryango, ge mayinja amaaliire aga wansi.

19 Awo n'agera obugazi okuva ku bwenyi obw'omulyango ogwa wansi okutuuka ku bwenyi

obw'oluggya olw'omunda ebweru, emikono kikumi, ebuvanjuba n'obukiika obwa kkono:



20 N'omulyango ogw'oluggya olw'ebweru ogutunuulira obukiika obwa kkono n'agera

obuwanvu bwagwo n'obugazi bwagwo:

21 N'amayu gaako gaali asatu eruuyi n'asatu eruuyi; n'emifuubeeto gyako n'ebizizi byako

byali ng'ekigera eky'omulyango ogw'olubereberye: obuwanvu bwagwo emikono amakumi

ataano, n'obugazi emikono amakumi abiri mu etaano.

22 N'ebituli byagwo n'ebizizi byagwo n'enkindu zaagwo, byali ng'ekigera eky'omulyango

ogutunuulira ebuvanjuba; era baagulinnyirangamu ku madaala musanvu; n'ebizizi byagwo

byali mu maaso gaago.

23 Era oluggya olw'omunda lwaliko omulyango ogwolekera omulyango omulala, obukiika

obwa kkono era n'ebuvanjuba; n'agera okuva ku mulyango okutuuka ku mulyango

emikono kikumi.

24 Awo n'antwala obukiika obwa ddyo, kale, laba, omulyango obukiika obwa ddyo: n'agera

emifuubeeto gyagwo n'ebizizi byagwo ng'ebigera ebyo bwe biri.

25 Era kwaliko amadirisa ku gwo ne ku bizizi byagwo enjuyi zonna ebifaanana amadirisa

ago: obuwanvu emikono amakumi ataano, n'obugazi emikono amakumi abiri mu etaano.

26 Era waaliwo amadaala musanvu kwe baalinnyiranga, n'ebizizi byagwo byali mu maaso

gaago: era gwaliko enkindu, olumu eruuyi n'olumu eruuyi ku mifuubeeto gyagwo.

27 Era oluggya olw'omunda lwalina omulyango ogwolekera obukiika obwa ddyo: n'agera

okuva ku mulyango okutuuka ku mulyango okwolekera obukiika obwa ddyo emikono

kikumi.

28 Awo n'antwala mu luggya olw'omunda oluliraanye omulyango ogw'obukiika obwa ddyo

ng'ebigera ebyo bwe byali;

29 n'amayu gaako n'emifuubeeto gyagwo n'ebizizi byagwo ng'ebigera ebyo bwe byali: era

gwaliko ebituli era n'ebizizi byagwo enjuyi zonna byaliko ebituli: obuwanvu bwagwo

emikono amakumi ataano n'obugazi bwagwo emikono amakumi abiri mu etaano.

30 Era waaliwo ebizizi enjuyi zonna obuwanvu bwabyo emikono amakumi abiri mu etaano

n'obugazi bwabyo emikono etaano.

31 N'ebizizi byagwo byayolekera oluggya olw'ebweru; n'emifuubeeto gyagwo gyali

enkindu; n'awalinnyirwa waaliwo amadaala munaana.

32 N'antwala mu luggya olw'omunda okwolekera obuvanjuba: n'agera omulyango

ng'ebigera ebyo bwe byali;

33 n'amayu gaako n'emifuubeeto gyagwo n'ebizizi byagwo ng'ebigera ebyo bwe byali: era

gwaliko ebituli, n'ebizizi byagwo enjuyi zonna byaliko ebituli: obuwanvu bwagwo emikono

amakumi ataano n'obugazi bwagwo emikono amakumi abiri mu etaano.

34 N'ebizizi byagwo byayolekera oluggya olw'ebweru; n'emifuubeeto gyagwo gyaliko

enkindu, eruuyi n'eruuyi: n'awalinnyirwa waaliwo amadaala munaana.

35 N'antwala ku mulyango ogw'obukiika obwa kkono: n'agugera ng'ebigera ebyo bwe

byali;

36 amayu gaako n'emifuubeeto gyagwo n'ebizizi byagwo; era gwaliko amadirisa enjuyi

zonna: obuwanvu bwagwo emikono amakumi ataano n'obugazi bwagwo emikono

amakumi abiri mu etaano.

37 N'emifuubeeto gyagwo gyayolekera oluggya olw'ebweru; era emifubeeto gyagwo

gyaliko enkindu eruuyi n'eruuyi: n'awalinnyirwa waaliwo amadaala munaana.

38 Era n'enju n'oluggi lwayo yali eriraanye ku mifuubeeto ku miryango; eyo gye

baanaalizanga ekiweebwayo ekyokebwa.

39 Ne mu kisasi eky'oku mulyango mwalimu emmeeza bbiri eruuyi n'emmeeza bbiri eruuyi

okuttirangako ekiweebwayo ekyokebwa n'ekiweebwayo olw'ekibi n'ekiweebwayo



olw'omusango.

40 Era ku luuyi ebweru ng'olinnya awayingirirwa mu mulyango okwolekera obukiika obwa

kkono yaliyo emmeeza bbiri: ne ku luuyi olw'okubiri, lwe lw'ekisasi eky'oku mulyango,

yaliyo emmeeza bbiri.

41 Waaliwo emmeeza nnya eruuyi n'emmeeza nnya eruuyi okuliraana omulyango;

emmeeza munaana kwe battiranga ssaddaaka.

42 Era waaliwo emmeeza nnya ez'ekiweebwayo ekyokebwa, ez'amayinja amateme,

obuwanvu bwazo omukono ko ekitundu, n'obugazi bwazo omukono ko ekitundu,

n'obugulumivu bwazo omukono gumu: kwe baateekanga ebintu bye bassanga

ekiweebwayo ebyokebwa ne ssaddaaka:

43 N'ebikwaso, obuwanvu bwabyo luta, byasibibwa munda enjuyi zonna; ne ku mmeeza

kwaliko ennyama ey'ekitone.

44 Era ebweru w'oluggya olw'omunda waaliwo enju ez'abayimbi mu luggya olw'omunda

olwali ku mabbali g'omulyango ogw'obukiika obwa kkono: era zaatunuulira obukiika obwa

ddyo: nga waaliwo emu ku mabbali g'omulyango ogw'obuvanjuba etunuulira obukiika

obwa kkono.

45 Awo n'aŋŋamba nti Enju eno etunuulira obukiika obwa ddyo ya bakabona abakuumi

b’ennyumba gye balagirwa.

46 N'enju etunuulira obukiika obwa kkono ya bakabona abakuumi b'ekyoto kye balagirwa:

abo be batabani ba Zadoki, be b'oku batabani ba Leevi abasemberera Mukama

okumuweereza.

47 N'agera oluggya, obuwanvu bwalwo emikono kikumi n'obugazi bwalwo emikono kikumi

okwenkanankana; n'ekyoto kyali mu maaso g'ennyumba.

48 Awo n'antwala ku kisasi eky'ennyumba, n'agera buli mufuubeeto ogw'ekisasi emikono

etaano eruuyi n'emikono etaano eruuyi: n'obugazi obw'omulyango bwali emikono esatu

eruuyi n'emikono esatu eruuyi.

49 Obuwanvu bw'ekisasi bwali emikono amakumi abiri n'obugazi emikono kkumi na gumu:

ng'ogera awali amadaala ge baalinnyirangako omwo: era waaliwo empagi eziriraanye

emifubeeto, emu eruuyi n'emu eruuyi. 

ESSUULA 41

N'antwala ku yeekaalu n'agera emifuubeeto, obugazi bwagyo emikono mukaaga eruuyi

n'emikono mukaaga eruuyi, bwe bwali obugazi bw'eweema.

2 N'awayingirirwa obugazi bwawo emikono kkumi; n'awayingirirwa embiriizi zaawo zaali

emikono etaano eruuyi n'emikono etaano eruuyi: n'agera obuwanvu bwawo emikono

amakumi ana n'obugazi emikono amakumi abiri.

3 Awo n'agenda munda n'agera buli mufuubeeto oguli awayingirirwa, emikono ebiri:

n'awayingirirwa emikono mukaaga: n'awayingirirwa obugazi bwawo emikono musanvu.

4 N'agera obuwanvu bwawo emikono amakumi abiri, n'obugazi bwawo emikono amakumi

abiri, mu maaso ga yeekaalu: n'aŋŋamba nti Kino kye kifo ekitukuvu ennyo.

5 Awo n'agera ekisenge eky'ennyumba emikono mukaaga; na buli nju ey'omu mbiriizi

obugazi bwayo emikono ena, okwetooloola ennyumba enjuyi zonna.

6 N'amayu ag'omu mbiriizi gaali asatu, enju ng'eri waggulu ku nju ginnaayo, era amakumi

asatu nnyiriri nnyiriri; era gaayingira mu kisenge eky'ennyumba eyali ey'amayu ag'omu

mbiriizi enjuyi zonna, gakwate omwo, so galeme okukwata mu bisenge eby'ennyumba.

7 N'amayu ag'omu mbiriizi gaagenda nga geeyongera okugaziwa nga gagenda nga



geeyongera waggulu okwetooloola ennyumba; kubanga okwetooloola ennyumba

kwagenda nga kweyongera waggulu okwebungulula ennyumba: obugazi bw'ennyumba

kyebwava bweyongera waggulu; bwe batyo baalinnyanga okuva mu nju eya wansi

okutuuka mu nju eya waggulu nga bayita mu nju eya wakati.

8 Era ne ndaba ng'ennyumba yali ku kigulumu enjuyi zonna: emisingi egy'amayu ag'omu

mbiriizi gyali olumuli olulamba olw'emikono emiwanvu mukaaga.

9 Obugazi bw'ekisenge ekyali eky'amayu ag'omu mbiriizi ebweru bwali emikono etaano:

n'ebbanga eryafikkawo lyali kifo eky'amayu ag'omu mbiriizi ag'omu nnyumba.

10 Era wakati w'amayu waaliwo obugazi obw'emikono amakumi abiri okwetooloola

ennyumba enjuyi zonna:

11 N'enzigi ez'oku mayu ag'omu mbiriizi zaayolekera ekifo ekyafikkawo, oluggi olumu nga

lwolekera obukiika obwa kkono n'oluggi olulala nga lwolekera obukiika obwa ddyo: n'ekifo

ekyafikkawo obugazi bwakyo bwali emikono etaano enjuyi zonna.

12 N'ennyumba eyali mu maaso g'ekifo ekyayawulibwa ku luuyi olw'ebugwanjuba obugazi

bwayo bwali emikono nsanvu; n'ekisenge ky'ennyumba obugazi bwakyo bwali emikono

etaano enjuyi zonna, n'obuwanvu bwakyo emikono kyenda.

13 Awo bw'atyo n'agera ennyumba, obuwanvu bwayo emikono kikumi; n'ekifo

ekyayawulibwa n'ennyumba n'ebisenge byayo, obuwanvu bwakyo emikono kikumi.

14 Era obwenyi bw'ennyumba obugazi bwabwo n'obw'ekifo ekyayawulibwa okwolekera

obuvanjuba, emikono kikumi.

15 N'agera ennyumba obuwanvu bwayo okuva ku kifo ekyayawulibwa ekyali emmanju

waayo n'ebbalaza zaayo eruuyi n'eruuyi, emikono kikumi; ne yeekaalu ey'omunda

n'ebisasi eby'omu luggya;

16 emiryango n'amadirisa agaazibibwa n'ebbalaza enjuyi zonna, bbalaza ssatu buli

bbalaza ng'eri ku bbalaza ginnaayo, okwolekera omulyango, ezaabikkibwako emiti enjuyi

zonna n'okuva ku ttaka okutuuka ku madirisa; era amadirisa gaabikkibwako;

17 n'okutuuka ku bbanga eryali waggulu w'oluggi, okutuuka ku nnyumba ey'omunda

n'ebweru ne ku kisenge kyonna enjuyi zonna munda n'ebweru, okugerebwa kwabyo.

18 Era yakolebwa ne bakerubi n'enkindu; n'olukindu lwateekebwa wakati wa bakerubi

kinnababirye, na buli kerubi yalina obwenyi bubiri;

19 obwenyi bw'omuntu ne bwolekera olukindu eruuyi, n'obwenyi bw'empologoma ento ne

bwolekera olukindu eruuyi: bwe bityo bwe byakolebwa okubuna ennyumba yonna enjuyi

zonna.

20 Bakerubi n'enkindu byakolebwa okuva ku ttaka okutuuka waggulu w'oluggi ekisenge

kya yeekaalu bwe kyali bwe kityo.

21 Yeekaalu emifuubeeto gyayo gyaliko empe nnya n'obwenyi bw'awatukuvu enfaanana

yaabwo yali ng'enfaanana eya yeekaalu.

22 Ekyoto kyali kya miti obugulumivu bwakyo emikono esatu n'obuwanvu bwakyo emikono

ebiri n'ensonda zaakyo n'obuwanvu bwakyo n'ebisenge byakyo byali bya miti: n'aŋŋamba

nti Eno ye mmeeza eri mu maaso ga Mukama.

23 Era yeekaalu n'awatukuvu byalina enzigi bbiri.

24 N'enzigi zaali za mbaawo bbiri, embaawo bbiri ezeefunya embaawo bbiri za luggi lumu,

n'embaawo bbiri za luggi olw'oku biri.

25 Era kwakolebwako, ku nzigi za yeekaalu, bakerubi n'enkindu ng'ebyakolebwa ku

bisenge; era ku bwenyi bw'ekisasi ebweru kwaliko embaawo ez'emiti ez'omubiri omunene.

26 Era waaliwo amadirisa agaazibibwa n'enkindu eruuyi n'eruuyi ku njuyi z'ekisasi: amayu

ag'omu mbiriizi ag'omu nnyumba bwe gaali bwe gatyo n'embaawo ez'o mubiri omunene. 



ESSUULA 42

Awo n'anfulumya mu luggya olw'ebweru, lye kkubo eridda obukiika obwa kkono:

n'annyingiza mu nju eyayolekera ekifo ekyayawulibwa era eyayolekera ennyumba ku luuyi

olw'obukiika obwa kkono.

2 Mu maaso g'obuwanvu buli obw'emikono ekikumi we waali oluggi olw'obukiika obwa

kkono, n'obugazi bwali emikono amakumi ataano.

3 Okwolekera emikono abiri giri egy'oluggya olw'omunda n'okwolekera amayinja amaaliire

gali ag'omu luggya olw'ebweru we waali ebbalaza ng'eyolekera ebbalaza ginnaayo mu nju

eya waggulu ey'okusatu.

4 Ne mu maaso g'amayu gali waaliwo ekkubo obugazi bwalyo emikono kkumi munda,

ekkubo lya mukono gumu; n'enzigi zaago zaayolekera obukiika obwa kkono.

5 Era amayu aga waggulu gaali mampi okusinga ago: kubanga ebbalaza zaasala ku ago

okusinga bwe zaasala ku za wansi n'eza wakati mu nnyumba.

6 Kubanga gaali amayu aga waggulu asatu, so tegaalina mpagi ng'empagi ez'omu mpya:

eya waggulu kyeyava efunzibwa okusinga eya wansi n'eya wakati okuva ku ttaka.

7 N'ekisenge ekyali ebweru ekyaliraana amayu okwolekera oluggya olw'ebweru mu

maaso g'amayu obuwavu bwakyo bwali emikono amakumi ataano.

8 Kubanga obuwanvu bw'amayu agaali mu luggya lw'ebweru bwali emikono amakumi

ataano: era, laba, mu maaso ga yeekaalu waaliwo emikono kikumi.

9 Era wansi w'amayu ago we baavanga okuyingira ku luuyi olw'ebuvanjuba, ng'oyingira

mu go ng'ova mu luggya olw'ebweru.

10 Ku mubiri gw'ekisenge eky'oluggya kwolekera obuvanjuba, mu maaso g’ekifo

ekyayawulibwa ne mu maaso n'ennyumba, kwaliko amayu.

11 N'ekkubo eryali mu maaso gaago lyali ng'enfaanana ey'ekkubo ery'amayu agayolekera

obukiika obwa kkono; ng'obuwanvu bwago, n'obugazi bwago bwe bwali bwe butyo:

n'awafulumirwa mu go wonna waali ng'engeri zaago bwe zaali era ng'ezigi zaago bwe

zaali.

12 Era ng'enzigi ez'amayu agayolekera obukiika obwa ddyo bwe zaali, oluggi bwe lwali

bwe lutyo ekkubo we lisibuka eriri ddala mu bwenyi bw'ekisenge ebuvanjuba bw'oyingira

mu go.

13 Awo n'aŋŋamba nti Amayu ag'obukiika obwa kkono n'amayu ag'obukiika obwa ddyo

agoolekedde ekifo ekyayawulibwa ago ge mayu amatukuvu, bakabona abali okumpi ne

Mukama mwe banaaliiranga ebintu ebitukuvu ennyo: eyo gye banaateekanga ebintu

ebitukuvu ennyo n'ekiweebwayo eky'obutta n'ekiweebwayo olw'ebibi n'ekiweebwayo

olw'omusango; kubanga ekifo ekyo kitukuvu.

14 Bakabona bwe banaayingirangamu, kale tebavanga mu kifo ekitukuvu okuyingira mu

luggya olw'ebweru, naye banaateekanga eyo ebyambalo byabwe bye baweereezaamu;

kubanga bitukuvu; kale banaayambalanga ebyambalo ebirala, ne balyoka basemberera

ekyo eky'abantu.

15 Awo bwe yamala okugera ennyumba ey'omunda, n'anfulumya mu kkubo ery'omulyango

ogutunuulira obuvanjuba, n'agigera enjuyi zonna.

16 N'agera ku luuyi olw'ebuvanjuba n'olumuli olwo olugera, emmuli ebikumi bitaano,

n'olumuli olugera enjuyi zonna.

17 N'agera ku luuyi olw'obukiika obwa kkono n'olumuli olugera, emmuli ebikumi bitaano

enjuyi zonna.

18 N'agera ku luuyi olw'obukiika obwa ddyo, emmuli ebikumi bitaano, n'olumuli olugera.



19 N'akyukira eri oluuyi olw'ebugwanjuba n'agera emmuli ebikumi bitaano, n'olumuli

olugera.

20 Yagigera enjuyi ennya: yalina bbugwe enjuyi zonna, obuwanvu ebikumi bitaano

n'obugazi ebikumi bitaano, okwawula ebitukuvu n'ebitali bitukuvu. 

ESSUULA 43

Awo oluvannyuma n'antwala eri omulyango, omulyango ogwo ogutunuulira obuvanjuba:

2 kale, laba, ekitiibwa kya Katonda wa Isiraeri nga kijja nga kiva mu kkubo

ery'ebuvanjuba: n'eddoboozi lye lyali ng'okuwuuma kw'amazzi amangi: ensi n'emasamasa

olw'ekitiibwa kye.

3 Era kyali ng'embala ey'okwolesebwa kwe nnalaba, ng'okwolesebwa kwe nnalaba bwe

nnajja okuzikiriza ekibuga: era okwolesebwa kwali ng'okwolesebwa kwe nnalaba ku

lubalama lw'omugga Kebali: awo ne nvuunama amaaso gange.

4 Awo ekitiibwa kya Mukama ne kiyingira mu nnyumba nga kifuluma mu kkubo

ery'omulyango ogutunuulira obuvanjuba.

5 Omwoyo ne gunsitula ne gundeeta mu luggya olw'omunda; kale, laba, ekitiibwa kya

Mukama ne kijjula ennyumba.

6 Awo ne mpulira ayogera nange ng'ayima mu nnyumba; omusajja n'ayimirira ku mabbali

gange.

7 Awo n'aŋŋamba nti Omwana w'omuntu, kino kye kifo eky'entebe yange, n'ekifo ebigere

byange we birinnya, we nnaabeeranga wakati mu baana ba Isiraeri emirembe gyonna: so

n'ennyumba ya Isiraeri terigwagwawaza nate erinnya lyange ettukuvu, bo newakubadde

kabaka waabwe, olw'obwenzi bwabwe n'olw'emirambo gya bakabaka baabwe mu bifo

byabwe ebigulumivu;

8 nga bateeka omulyango gwabwe ku mabbali g'omulyango gwange, n'omufuubeeto

gwabwe ku mabbali g'omufuubeeto gwange, ekisenge ekyereere n'ekyawula nze nabo;

era bagwagwawazizza erinnya lyange ettukuvu n'emizizo gyabwe gye bakola: kyennava

mbamalawo n'obusungu bwange.

9 Kaakano baggyeewo obwenzi bwabwe n'emirambo gya bakabaka baabwe okuba wala

nange, nange naabeeranga wakati mu bo emirembe gyonna.

10 Ggwe omwana w'omuntu, laga ennyumba ya Isiraeri ennyumba, bakwatirwe ensonyi

obutali butuukirivu bwabwe: era bagere ekyokulabirako.

11 Awo bwe banaakwatirwa ensonyi ebyo byonna bye bakoze, bategeeze ennyumba

bw'efaanana n'engeri yaayo n'awafulumirwa n'awayingirirwa n'embala zaayo zonna

n'ebiragiro byayo byonna n'embala zaayo zonna n'amateeka gaayo gonna, ogiwandiike

bo nga balaba: balyoke bagikwate yonna: nga bw'efaanana n'ebiragiro byayo byonna,

babikolenga.

12 Lino lye tteeka ery'ennyumba: ku ntikko y'olusozi embibi yaayo yonna enjuyi zonna

eriba ntukuvu nnyo. Laba, eryo lye tteeka ery'ennyumba.

13 Era kuno kwe kugerebwa kw'ekyoto ng'emikono bwe gyenkana: (omukono gwe

mukono ko oluta:) entobo eriba ya mukono gumu, n'obugazi mukono gumu, n'omugo

gwakyo ku kamwa kaakyo okwetooloola guliba gwa luta: era eyo ye eneeba entobo

y'ekyoto.

14 N'okuva ku ntobo wansi okutuuka ku mugo ogwa wansi waliba emikono ebiri n'obugazi

omukono gumu; n'okuva ku mugo omutono okutuuka ku mugo omunene waliba emikono

ena n'obugazi omukono gumu.



15 N'ekyoto ekya waggulu kiriba kya mikono ena: n'okuva ku kyoto wansi n'okwambukayo

waliba amayembe ana.

16 N'ekyoto wansi kiriba emikono kkumi n'ebiri obuwanvu n'ekkumi n'ebiri obugazi, enjuyi

zaakyo ennya nga zenkanankana.

17 N'omugo guliba emikono kkumi n'ena obuwanvu n'ekkumi n'ena obugazi, mu njuyi

zaagwo ennya; n'omugo ogugwetooloola guliba kitundu kya mukono; n'entobo yaagwo

eriba omukono gumu enjuyi zonna; n'amadaala gaagwo galitunuulira obuvanjuba.

18 N'aŋŋamba nti Omwana w'omuntu, bw'ati bw'ayogera Mukama Katonda nti Bino bye

biragiro eby'ekyoto ku lunaku lwe balikikola, okuweerangayo, okwo ebiweebwayo

ebyokebwa n'okumansirangako omusaayi.

19 Bakabona, Abaleevi ab'oku zzadde lya Zadoki abandi okumpi, olibawa ente envubuka

okuba ekiweebwayo olw'ekibi, okumpeereza, bw'ayogera Mukama Katonda.

20 Era olitoola ku musaayi gwayo n'oguteeka ku mayembe gaakyo ana ne ku nsonda

ennya ez'omugo ne ku mugo ogwetooloola; bw'otyo bw'onookirongoosanga n'okitangirira.

21 Era otwalanga ente ey'ekiweebwayo olw'ekibi, n'agyokera mu kifo eky'ennyumba

ekyalagirwa ebweru w'awatukuvu.

22 Awo ku lunaku olw'okubiri n'owangayo embuzi ennume eteriiko bulema okuba

ekiweebwayo olw'ekibi; ne balongoosa ekyoto nga bwe bakirongoosa n'ente.

23 Bw'olimala okukirongoosa, owangayo ente envubuka eteriiko bulema n'endiga ennume

eteriiko bulema eggiddwa mu kisibo.

24 N'obisembeza mu maaso ga Mukama, bakabona ne babisuulako omunnyo ne

babiwaayo okuba ekiweebwayo ekyokebwa eri Mukama.

25 Mu nnaku omusanvu onootegekerangamu buli lunaku embuzi okuba ekiweebwayo

olw'ekibi era bategekenga ente envubuka n'endiga ennume eteriiko bulema eggiddwa mu

kisibo.

26 Ennaku musanvu batangirirenga ekyoto bakirongoose; bwe batyo bwe baba

bakyawula:

27 Awo bwe balimala ennaku ezo, olulituuka ku lunaku olw'omunaana n'okweyongerayo,

bakabona baweerengayo ku kyoto ebiweebwayo byammwe ebyokebwa n'ebiweebwayo

byammwe olw'emirembe; nange ndibakkiriza, bw'ayogera Mukama Katonda. s 

ESSUULA 44

Awo n'anzizaayo mu kkubo ery'omulyango ogw'ebweru ogw'awatukuvu ogutunuulira

obuvanjuba; awo nga luggale.

2 Awo Mukama n'aŋŋamba nti Omulyango guno guliggalwawo, teguliggulwawo so

tewaliba muntu aliyingirira mu gwo, kubanga Mukama Katonda wa Isiraeri ayingiridde

omwo; kye gunaavanga guggalwawo.

3 Omulangira ye alituula omwo nga ye mulangira okuliiranga emmere mu maaso ga

Mukama; aliyingira ng’afuluma mu kkubo ery'ekisasi eky’omulyango, ne mu kkubo omwo

mw'anaayitanga ng'avaamu.

4 Awo n'antwala mu kkubo ery'omulyango ogw'obukiika obwa kkono mu maaso

g'ennyumba; ne ntunula, kale, laba, ekitiibwa kya Mukama nga kijjudde ennyumba ya

Mukama; ne nvuunama amaaso gange;

5 Awo Mukama n'aŋŋamba nti Omwana w'omuntu, weetegereze nnyo, otunule n'amaaso

go era owulire n'amatu go ebyo byonna bye nkugamba ku biragiro byonna eby'omu

nnyumba ya Mukama n'amateeka gaayo gonna; era weetegereze nnyo awayingirirwa mu



nnyumba na buli awafulumirwa mu watukuvu.

6 Era ogambanga abajeemu, ogambanga ennyumba ya Isiraeri nti Bw'ati bw'ayogera

Mukama Katonda nti Ai mmwe ennyumba ya Isiraeri, emizizo gyammwe gyonna

gibamale,

7 kubanga muyingizizza bannaggwanga abatali bakomole mu mutima era abatali

bakomole mu mubiri, okubeera mu watukuvu wange, okwonoonawo, ennyumba yange,

bwe muwaayo emmere yange, amasavu n'omusaayi, era bo bamenye endagaano yange,

okwongera ku mizizo gyammwe gyonna.

8 So temukuumye bintu byange ebitukuvu bye mwalagirwa: naye mweteekeddewo

mwekka abakuumi b'ebyo bye nnalagira mu watukuvu wange.

9 Bw'ati bw'ayogera Mukama Katonda nti Tewaliba munnaggwanga, atali mukomole mu

mutima era atali mukomole mu mubiri, aliyingira mu watukuvu wange, munnaggwanga

yenna anaabanga mu baana ba Isiraeri.

10 Naye Abaleevi abanneesambira ddala, Isiraeri bwe yawaba, abaawaba okunvaako

okugoberera ebifaananyi byabwe; abo balibaako obutali butuukirivu bwabwe.

11 Era naye baliba baweereza mu watukuvu wange, nga balina okulabirira ku miryango

gy'ennyumba, era nga baweerereza mu nnyumba; abo be banattiranga abantu

ekiweebwayo ekyokebwa ne ssaddaaka, era banaayimiriranga mu maaso gaabwe

okubaweereza.

12 Kubanga baabaweererezanga mu maaso g'ebifaananyi byabwe ne bafuuka nkonge

ey'obutali butuukirivu eri ennyumba ya Isiraeri; kyenvudde mbayimusizaako omukono

gwange, bw'ayogera Mukama Katonda, era balibaako obutali butuukirivu bwabwe.

13 So tebalinsemberera okukola omulimu ogw'obwakabona gye ndi, newakubadde

okusemberera ekintu kyonna ku bintu byange ebitukuvu, eri ebintu ebisinga obutukuvu:

naye balibaako ensonyi zaabwe n'emizizo gyabwe gye baakolanga.

14 Era naye ndibafuula abakuumi b'ennyumba gye baliragirwa, olw'okuweereza kwamu

kwonna n'olwa byonna ebirikolebwa omwo.

15 Naye bakabona, Abaleevi, batabani ba Zadoki, abaakuumanga awatukuvu wange nga

bwe baalagirwa, abaana ba Isiraeri bwe baawaba okunvaako, abo be balinsemberera

okumpeereza; era banaayimiriranga mu maaso gange, okuwangayo gye ndi amasavu

n'omusaayi, bw'ayogera Mukama Katonda:

16 abo banaayingiranga mu watukuvu wange, era banaasembereranga emmeeza yange

okumpeereza, era banaakuumanga ebyo bye ndibalagira.

17 Awo olunaatuukanga bwe banaayingiranga mu miryango egy'oluggya olw'omunda,

banaayambalanga ebyambalo ebya bafuta; so tewaabenga byoya bye banaayambalanga

bwe banaabanga nga baweerereza mu miryango egy'oluggya olw'omunda ne munda.

18 Banaabanga n'ebiremba ebya bafuta ku mitwe gyabwe, era banaayambalanga

seruwale eza bafuta mu biwato byabwe; tebeesibenga kintu kyonna ekituuyanya.

19 Awo bwe banaafulumanga mu luggya olw'ebweru, mu luggya olw'ebweru eri abantu,

banaayambulanga ebyambalo byabwe bye baweererezaamu, ne babitereka mu nju

entukuvu, ne bambala ebyambalo ebirala, balemenga okutukuza abantu n'ebyambalo

byabwe.

20 So tebamwanga mitwe gyabwe, so tebakuzanga mivumbo gyabwe; banaasalanga

busazi enviiri ez'oku mitwe gyabwe.

21 So ne kabona yenna tanywanga mwenge nga bayingira mu luggya lw'omunda.

22 So tebawasanga namwandu newakubadde eyagobebwa bba: naye bawasenga

abawala abatamanyi musajja ab'oku zadde ery'ennyumba ya Isiraeri, oba nnamwandu



eyali muka kabona.

23 Era banaayigirizanga abantu abantu bange enjawulo bw'eri ey'ekitukuvu n'ekitali

kitukuvu, ne babaawuza ekitali kirongoofu n'ekirongoofu.

24 N'awali empaka be banaayimiriranga okusala omusango; ng'emisango gyange bwe giri

bwe banaazisalanga: era bakwatenga amateeka gange n'ebiragiro byange mu mbaga

zange zonna ezaalagirwa; era batukuzenga ssabbiiti zange.

25 So tebasembereranga mufu yenna okwegwagwawaza: naye olwa kitaabwe oba

nnyaabwe oba mutabani waabwe oba muwala waabwe, olwa muganda waabwe oba

mwannyinaabwe atabanga na bba, bayinza okweyonoona.

26 Awo bw'amalanga okulongoosebwa, bamubalirenga ennaku musanvu.

27 Awo ku lunaku lw'anayingiranga mu watukuvu, mu luggya olw'omunda, okuweerereza

mu watukuvu, anaawangayo ekikye ekiweebwayo olw'ekibi, bw'ayogera Mukama

Katonda.

28 Era baliba n’obusika; nze ndi busika bwabwe: so temubawanga butaka mu Isiraeri; nze

butaka bwabwe.

29 Baaalyanga ekiweebwayo eky'obutta n'ekiweebwayo olw'ekibi n'ekiweewayo

olw'omusango; era buli kintu ekiwongebwa mu Isiraeri kinaabanga kyabwe.

30 N'ebisooka ku bibala byonna ebibereberye ku byonna na buli kitone ekya buli kintu ku

bitone byabwe byonna binaabanga bya bakabona: era munaawanga kabona obutta

bwammwe obugoyebwa obusooka, okutuuza omukisa ku nnyumba yo.

31 Bakabona tebalyanga ku kintu kyonna ekifa kyokka newakubadde eyataagulwa oba

nnyonyi oba nsolo. 

ESSUULA 45

Era nate bwe muligabana n'obululu ensi okuba obusika, muwangayo ekitone eri

Mukama, omugabo gw'ensi omutukuvu: obuwanvu bwagwo buliba buwanvu obw'emmuli

obukumi bubiri mu enkumi ttano, n'obugazi kakumi: guliba mutukuvu mu nsalo yaagwo

yonna okwetooloola.

2 Ku gwo kuliggibwako olw'ekifo ekitukuvu ebikumi bitaano obuwanvu n'ebikumi bitaano

obugazi okwenkanankana enjuyi zonna: n'emikono amakumi ataano olw'embuga yaako

enjuyi zonna.

3 Era oligeza ekigera kino, obuwanvu obw'obukumi bubiri mu enkumi ttaano n'obugazi

obw'akakumi: n'omwo mwe muliba awatukuvu, awatukuvu ennyo.

4 Ogwo gwe mugabo gw'ensi omutukuvu; guliba gwa bakabona, abaweereza ab'omu

watukuvu, abasembera okuweereza Mukama; era kiriba kifo kya nnyumba zaabwe, era

ekifo ekitukuvu eky'awatukuvu.

5 Kale Abaleevi, abaweereza ab'omu nnyumba, baliba n'obukumi bubiri mu enkumi ttaano

obuwanvu n'akakumi obugazi, okuba obutaka bwabwe, ku bwabwe, olw'amayu amakumi

abiri.

6 Era muteekangawo obutaka obw'ekibuga, enkumi ttaano obugazi n'obukumi bubiri mu

enkumi ttaano obuwanvu, okuliraana ekitone eky'omugabo omutukuvu: buliba bwa

nnyumba yonna eya Isiraeri.

7 Era buli ekiriba eky'omulangira kiriba ku mabbali g'omugabo omutukuvu n'obutaka

obw'ekibuga eruuyi n'eruuyi, mu maaso g'ekitone ekitukuvu ne mu maaso g'obutaka

obw'ekibuga, ku luuyi olw'ebugwanjuba ebugwanjuba, ne ku luuyi olw'ebuvanjuba

ebuvanjuba: n'obuwanvu nga kyenkana n'omugabo ogumu ku migabo okuva ku nsalo



ey'ebugwanjuba okutuuka ku nsalo ey'ebuvanjuba.

8 Buliba butaka gy'ali mu nsi mu Isiraeri: so n'abalangira tebalijooga nate abantu bange;

naye baliwa ennyumba ya Isiraeri ensi ng'ebika byabwe bwe biri.

9 Bw'ati bw'ayogera Mukama Katonda nti Kibamale, ai abalangira ba Isiraeri: muggyeewo

ekyejo n'okunyaga, mutuukirize omusango n'eby'ensonga; abantu bange mu baggyeeko

obukamuzi bwammwe, bw'ayogera Mukama Katonda.

10 Mubanga ne minzaani ey'amazima ne efa ey'amazima n'ensuwa ey'amazima.

11 Efa n'ensuwa bibenga bya kigera kimu, ensuwa egyemu ekitundu eky'ekkumi

eky'ekomeri: ekigera kyayo kiba ng'ekomeri bw'eri.

12 Ne sekeri eribagera amakumi abiri: sekeri amakumi abiri ne sekeri abiri mu ttaano ne

sekeri kkumi na ttaano, maane yammwe bw'eriba bw'etyo.

13 Kino kye kitone kye munaawangayo; ekitundu eky'omukaaga ekya efa ekiggibwa ku

komero ey'eŋŋaano, era munaawanga ekitundu eky'omukaaga ekya efa ku buli komeri

eya sayiri:

14 n'omugabo ogw'amafuta ogulagirwa, ogw'oku nsuwa ey'amafuta, gunaabanga kitundu

kya kkumi eky'ensuwa, ekiggibwa ku kooli; ze nsuwa kkumi, ye komeri; kubanga ensuwa

kkumi ye komeri:

15 n'omwana gw'endiga ogumu ogw'omu kisibo, oguggibwa ku bikumi bibiri, ku malundiro

amagimu aga Isiraeri; olw'ekiweebwayo eky'obutta n'ekiweebwayo ekyokebwa

n'ebiweebwayo olw'emirembe, okubatangiriranga, bw'ayogera Mukama Katonda.

16 Abantu bonna ab'omu nsi banaawanga olw'ekitone ekyo olw'omulangira mu Isiraeri.

17 Era omulangira ye anaawanga ebiweebwayo ebyokebwa n'ebiweebwayo eby'obutta

n'ebiweebwayo ebyokunywa ku mbaga ne ku myezi egyakaboneka ne ku ssabbiiti, ku

mbaga zonna ezaalagirwa ez'ennyumba ya Isiraeri: ye anaategekanga ekiweebwayo

olw'ekibi n'ekiweebwayo eky'obutta n'ekiweebwayo ekyokebwa n'ebiweebwayo

olw'emirembe, okutangiriranga ennyumba ya Isiraeri.

18 Bw'ati bw'ayogera Mukama Katonda nti Mu mwezi ogw'olubereberye ku lunaku

olw'omwezi olw'olubereberye oddiranga ente envubuka eteriiko bulema; n'olongoosa

awatukuvu.

19 Ne kabona atoolenga ku musaayi ogw'ekiweebwayo olw'ekibi n'aguteeka ku

mifuubeeto gy'ennyumba ne ku nsonda ennya ez'omugo ogw'ekyoto ne ku mifuubeeto

egy'oku mulyango ogw'oluggya olw'omunda.

20 Era okolanga bw'otyo ku lunaku olw'omwezi olw'omusanvu olwa buli muntu asobya

n'oyo atalina magezi: bwe mutyo bwe munaatangiriranga ennyumba.

21 Mu mwezi ogw'olubereberye ku lunaku olw'omwezi olw'ekkumi n'ennya mubenga

n'Okuyitako, embaga ey'ennaku omusanvu; emigaati egitazimbulukuswa gye

ginaaliibwanga.

22 Awo ku lunaku olwo omulangira yeetegekerenga yennyini n'abantu bonna ab'omu nsi

ente okuba ekiweebwayo olw'ekibi.

23 Ne mu nnaku omusanvu ez'embaga ategekenga ekiweebwayo ekyokebwa eri

Mukama, ente musanvu n'endiga ennume musanvu ezitaliiko bulema, buli lunaku

okumalako ennaku omusanvu; n'embuzi ennume buli lunaku okuba ekiweebwayo

olw'ekibi.

24 Era ategekenga ekiweebwayo eky'obutta, efa ya nte, ne efa ya ndiga ennume, na buli

efa yini ey'amafuta.



25 Mu mwezi ogw'omusanvu ku lunaku olw'omwezi olw'ekkumi n'ettaano mu mbaga

akolenga bw'atyo okumala ennaku omusanvu; ng'ekiweebwayo olw'ekibi bwe kiri,

n'ekiweebwayo ekyokebwa, n'ekiweebwayo eky'obutta, n'amafuta nga bwe gali. 

ESSUULA 46

Bw'ati bw'ayogera Mukama Katonda nti Omulyango ogw'oluggya olw'omunda

ogutunuulira obuvanjuba banaaguggalirangawo ennaku omukaaga ezikolerwamu

omulimu; naye ku lunaku olwa ssabbiiti banaaguggulangawo, ne ku lunaku olw'omwezi

ogwakaboneka banaaguggulangawo.

2 Era omulangira anaayingiranga ng'afuluma mu kkubo ery'ekisasi eky'omulyango

ogw'ebweru, n'ayimirira awali omufuubeeto ogw'omulyango, ne bakabona bategekenga

ekikye ekiweebwayo ekyokebwa n'ebibye ebiweebwayo olw'emirembe, n'asinziza

awayingirirwa ow'omulyango; kale n'afuluma: naye omulyango tebaguggalangawo

okutuusa akawungeezi.

3 N'abantu ab'omu nsi basinzizenga ku luggi olw'omulyango ogwo mu maaso ga Mukama

ku ssabbiiti ne ku myezi egyakaboneka.

4 N'ekiweebwayo ekyokebwa omulangira ky'anaawangayo eri Mukama kinaabanga ku

lunaku olwa ssabbiiti abaana b'endiga mukaaga abataliiko bulema n'endiga ennume

eteriiko bulema;

5 n'ekiweebwayo eky'obutta kinaabanga efa ku ndiga ennume, n'ekiweebwayo eky'obutta

ku baana b'endiga nga bw'anaayinzanga okuwa, na buli efa yini ya mafuta.

6 Ne ku lunaku olw'omwezi ogwakaboneka kinaabanga ente envubuka eteriiko bulema;

n'abaana b'endiga mukaaga n'endiga ennume; zinaabanga ezitaliiko bulema:

7 era ategekenga ekiweebwayo eky'obutta, efa ku nte, ne efa ku ndiga ennume, ne ku

baana b'endiga nga bw'anaayinzanga, na buli efa yini ya mafuta.

8 Era omulangira bw'anaayingiranga, anaalingiranga ng'afuluma mu kkubo ery'ekisasi

eky'omulyango, era anaavangamu ng'afuluma mu kkubo omwo.

9 Naye abantu ab'omu nsi bwe banajjanga mu maaso ga Mukama mu mbaga

ezaalagirwa, oyo anaayingiranga ng'afuluma mu kkubo ery'omulyango ogw'obukiika obwa

kkono okusinza anaavangamu ng'afuluma mu kkubo ery'omulyango ogw'obukiika obwa

ddyo; n'oyo anaayingiranga ng'afuluma mu kkubo ery'omulyango ogw'obukiika obwa ddyo

anaavangamu ng'afuluma mu kkubo ery'omulyango ogw'obukiika obwa kkono:

taddirangayo mu kkubo ery'omulyango mwe yayingirira, naye avengamu nga yeesimbye

mu maaso ge.

10 N'omulangira, bwe banaayingirangamu, anaagenderanga wakati mu bo; era bwe

banaavangamu, banaaviirangamu wamu.

11 Ne mu mbaga ne ku nnaku enkulu ekiweebwayo eky'obutta kinaabanga efa ku nte ne

efa ku ndiga ennume ne ku b'endiga nga bw'anaayinzanga okuwa, na buli efa yini ya

mafuta.

12 Era omulangira bw'anaategekanga ekyo ky'anaawangayo ku bubwe, ekiweebwayo

ekyokebwa oba ebiweebwayo olw'emirembe okuba ekiweebwayo ku bubwe eri Mukama,

banaamuggulirangawo omulyango ogutunuulira obuvanjuba, era anaategekanga ekikye

ekiweebwayo ekyokebwa n'ebibye by'awaayo ku bubwe nga bw'akola ku lunaku olwa

ssabbiiti: kale afulumenga; awo ng'amaze okufuluma, banaggalangawo omulyango.

13 Era otegekanga omwana gw'endiga ogwakamala omwaka gumu ogutaliiko bulema

okuba ekiweebwayo ekyokebwa eri Mukama buli lunaku: buli nkya ogutegekanga.



14 Era otegekanga wamu nagwo ekiweebwayo eky’obutta buli enkya, ekitundu eky’ekkumi

ekya efa n’ekitundu eky’okusatu ekya yini ey’amafuta, okunnyikiza obutta obulungi;

ekiweebwayo eky'obutta eri Mukama eky'olutata olw'ekiragiro ekitaliggwaawo.

15 Bwe batyo bwe baba bategekanga omwana gw'endiga n'ekiweebwayo eky'obutta

n'amafuta; buli nkya okuba ekiweebwayo ekyokebwa eky'olutata.

16 Bw'ati bw'ayogera Mukama Katonda nti Omulangira bw'anaawanga ekirabo mutabani

we yenna, nga bwe busika bwe, buliba bwa batabani be; butaka bwabwe olw'obusika.

17 Naye bw'anaawanga ku busika bwe omuddu we yenna ekirabo, kiriba kikye okutuuka

ku mwaka ogw'eddembe; ne kiryoka kidda eri omulangira; naye obusika bwe, obwo buliba

bwa batabani be.

18 Era nate omulangira tatwalanga ku busika obw'abantu okubagoba mu butaka bwabwe;

anaawanga batabani be obusika ng'abuggya ku butaka bwe ye: abantu bange,

balemenga okusaasaana buli muntu okuva ku butaka bwe.

19 Awo n'ampisa awayingirirwa ku mabbali g'omulyango n'anyingiza mu nju entukuvu eza

bakabona ezaatunuulira obukiika obwa kkono era, laba, waaliwo ekifo ku luuyi

olw'ennyuma ebugwanjuba.

20 N'aŋŋamba nti Kino kye kifo bakabona we banaafumbiranga ekiweebwayo

olw'omusango n'ekiweebwayo olw'ekibi, we banaayokeranga ekiweebwayo eky'obutta;

baleme okubifulumya mu luggya olw'ebweru okutukuza abantu.

21 Awo n'anfulumya mu luggya olw'ebweru, n'ampisa ku nsonda ennya ez'oluggya era,

laba, mu buli nsonda ey'oluggya nga mulimu oluggya.

22 Mu nsonda ennya ez'oluggya mwalimu empya ezaakomerwa, obuwanvu bwazo

emikono amakumi ana n'obugazi amakumi asatu: ezo ennya ezaali mu nsonda zaali za

kigera kimu.

23 Era waaliwo olubu oluzimbibwa olwetoolodde mu zo okuzeetooloola ezo ennya, era

lwakolebwa nga lulimu ebifo eby'okuufumbiramu wansi w'embu enjuyi zonna.

24 Awo n'aŋŋamba nti Zino ze nnyumba ez'okufumbirangamu, abaweereza ab'ennyumba

we banaafumbiranga ssaddaaka ey'abantu. 

ESSUULA 47

Awo n'anzizaayo ku luggi olw'ennyumba; kale, laba, amazzi gaasibuka nga gava wansi

w'omulyango ogw'ennyumba ebuvanjuba, kubanga obwenyi bw'ennyumba bwayolekera

obuvanjuba: amazzi ne gaserengeta nga gava wansi ku luuyi olw'ennyumba olwa ddyo ku

luuyi olw'ekyoto olw'obukiika obwa ddyo.

2 Awo n'anfulumiza mu kkubo ery'omulyango obukiika obwa kkono, n'antwala

n'anneetoolooza mu kkubo ery'ebweru okutuuka ku mulyango ogw'ebweru mu kkubo

ery'omulyango ogutunuulira ebuvanjuba; era, laba, amazzi nga gakulukutira ku luuyi olwa

ddyo.

3 Omusajja bwe yavaamu ng'agenda ebuvanjuba ng'akutte omugwa mu mukono gwe,

n'agera emikono lukumi, n'ampisa mu mazzi, amazzi agakoma mu bukongovvule.

4 Nate n'agera lukumi, n'ampisa mu mazzi, amazzi agakoma mu maviivi. Nate n'agera

lukumi, n'ampisa mu mazzi, amazzi agakoma mu kiwato.

5 Oluvannyuma n'agera lukumi; ne guba mugga gwe ssaayinza kusomoka: kubanga

amazzi gaali gatumbidde, amazzi ag'okuwugirira, omugga ogutayinzika kusomokeka.

6 N'aŋŋamba nti Omwana w'omuntu, olabye? Awo n'antwala n'anzizaayo ku lubalama

lw'omugga.



7 Awo bwe nnali nga nzizeeyo, laba, ku lubalama lw'omugga nga kuliko emiti mingi nnyo

eruuyi n'eruuyi.

8 Awo n'aŋŋamba nti Amazzi gano gasibuka okugenda mu njuyi ez'ebuvanjuba, era

galiserengeta mu Alaba: era galigenda eri ennyanja; mu nnyanja amazzi gye galidda

agaasibusibwa; era amazzi galiwonyezebwa:

9 Awo olulituuka buli kintu ekiramu kye gajjula mu buli kifo emigga gye girituuka kiriba

kiramu; era walibaawo olufulube lw'ebyennyanja lungi nnyo: kubanga amazzi gano

gatuuse eyo, n'amazzi ag'omu nnyanja galiwonyezebwa, na buli kintu kiriba kiramu buli

omugga gye gunaatuukanga.

10 Awo olulituuka abavubi baliyimirira ku mabbali gaagwo: okuva e Engedi okutuuka e

Negulayimu waliba ekifo eky'okusuuliramu emigonjo; eby'ennyanja byabwe biriba

ng'engeri zaabyo bwe biriba, okwenkana ebyennyanja ebiri mu nnyanja ennene, bingi

nnyo nnyini.

11 Naye ebifo eby'ettosi n'emigga gyagwo tebiriwonyezebwa; biriweebwayo eri omunnyo.

12 Era ku mugga ku lubalama lwagwo eruuyi n'eruuyi kulimera buli muti ogubaako

emmere ogutaliwotoka malagala gaagwo, so n'ebibala byagwo tebiriggwaawo: gulibala

ebibala biggya buli mwezi kubanga amazzi gaagwo gava mu watukuvu: n'ebibala byagwo

biriba mmere, n'amalagala gaagwo galiba ga ddagala kuwonya.

13 Bw'ati bw'ayogera Mukama Katonda nti Eno ye eriba ensalo gye muligabanirako ensi

okuba obusika ng'ebika ekkumi n'ebibiri ebya Isiraeri bwe biri: Yusufu aliba n'emigabo.

14 Nammwe muligisika buli muntu nga munne: gye nnayimusiza omukono gwange

okugiwa bajjajjammwe: era ensi eno eribagwira okuba obusika.

15 Era eno ye eriba ensalo y'ensi: ku luuyi olw'obukiika obwa kkono okuva ku mabbali

g'ekkubo ery'e Kesulooni okutuuka awayingirirwa e Zedadi;

16 Kamasi, Berosa, Sibulayimu ekiri wakati w'ensalo y'e Ddamasiko n'ensalo y'e Kamasi;

Kazerukattikoni ekiri ku nsalo y'e Kawulaani.

17 N'ensalo eva ku nnyanja eriba Kazalenooni awali ensalo y'e Ddamasiko, ne ku luuyi

olw'obukiika obwa kkono obukiika obwa kkono ye eri ensalo y'e Kamasi. Olwo lwe luuyi

olw'obukiika obwa kkono.

18 N'oluuyi olw'ebuvanjuba wakati w’e Kawulaani ne Ddamasiko ne Gireyaadi n'ensi ya

Isiraeri luliba Yoludaani; muligera okuva ku nsalo ey'obukiika obwa kkono okutuuka ku

nnyanja ey'ebuvanjuba. Olwo lwe luuyi olw'ebuvanjuba.

19 N'oluuyi olw'obukiika obwa ddyo eri obukiika obwa ddyo luliva ku Tamali okutuuka ku

mazzi ag'e Meribosukadesi okutuuka ku kagga ak'e Misiri okutuuka ku nnyanja ennene.

Olwo lwe luuyi olw'obukiika obwa ddyo mu busimba bwabwo.

20 N'oluuyi olw'ebugwanjuba luliba nnyanja nnene okuva ku nsalo ey'obukiika obwa ddyo

okutuuka awayolekera awayingirirwa mu Kamasi. Olwo lwe luuyi olw'ebugwanjuba.

21 Bwe mutyo bwe muligabana ensi eno mwekka na mwekka, ng'ebika bya Isiraeri bwe

biri.

22 Awo olulituuka muligigabana n'obululu okuba obusika gye muli n'eri bannaggwanga

abaabeera mu mmwe abalizaala abaana mu mmwe; kale baliba gye muli ng'enzaalwa mu

baana ba Isiraeri; baliba n'obusika wamu nammwe mu bika bya Isiraeri.

23 Awo olulituuka mu buli kika munnaggwanga mw'anaabeeranga eyo gye mulimuwa

obusika bwe, bw'ayogera Mukama Katonda. 

Era gano ge mannya g'ebika okuva ku nkomerero ey'obukiika obwa kkono, ku mabbali

g'ekkubo Agekesulooni okutuuka awayingirirwa mu Kamasi, Kazalemaani awali ensalo y'e

Ddamasiko, ku luuyi olw'obukiika obwa kkono ku mabbali ag'e Kamasi; era baliba

n'embiriizi zaabwe nga zitunuulira ebuvanjuba n'ebugwanjuba; Ddaani omugabo gumu.

2 N'awali ensalo ya Ddaani, okuva ku lubiriizi olw'ebuvanjuba okutuuka ku lubiriizi

olw'ebugwanjuba; Aseri omugabo gumu.

3 N'awali ensalo ya Aseri, okuva ku lubiriizi olw'ebuvanjuba okutuuka ku lubiriizi

olw'ebugwanjuba; Nafutaali omugabo gumu.

4 N'awali ensalo ya Nafutaali, okuva ku lubiriizi olw'ebuvanjuba okutuuka ku lubiriizi

olw'ebugwanjuba; Manase omugabo gumu.

5 N'awali ensalo ya Manase, okuva ku lubiriizi olw'ebuvanjuba okutuuka ku lubiriizi

olw'ebugwanjuba; Efulayimu omugabo gumu.

6 N'awali ensalo ya Efulayimu, okuva ku lubiriizi olw'ebuvanjuba okutuuka ku lubiriizi

olw'ebugwanjuba; Lewubeeni omugabo gumu.

7 N'awali ensalo ya Lewubeeni, okuva ku lubiriizi olw'ebuvanjuba okutuuka ku lubiriizi

olw'ebugwanjuba; Yuda omugabo gumu.

8 Era awali ensalo ya Yuda, okuva ku lubiriizi olw'ebuvanjuba okutuuka ku lubiriizi

olw'ebugwanjuba, we waliba ekitone kye muliwaayo, obugazi bwakyo emmuli obukumi

bubiri mu enkumi ttaano n'obuwanvu nga bwenkana ogumu ku migabo, okuva ku lubiriizi

olw'ebuvanjuba okutuuka ku lubiriizi olw'ebugwanjuba: n'awatukuvu waliba mu kyo wakati.

9 Ekitone kye muliwaayo eri Mukama kiriba obuwanvu bwakyo emmuli obukumi bubiri mu

enkumi ttaano, n'obugazi kakumi.

10 N'ekitone ekitukuvu kiriba ky'abo, kya bakabona; eri obukiika obwa kkono obuwanvu

obukumi bubiri mu enkumi ttaano, n'eri obugwanjuba obugazi kakumi, n'eri obuvanjuba

obugazi kakumi, n'eri obukiika obwa ddyo obuwanvu obukumi bubiri mu enkumi ttaano:

n'awatukuvu wa Mukama waliba wakati mu kyo.

11 Kiriba kya bakabona abatukuzibwa ab'oku batabani ba Zadoki, abaakuumanga ebyo

bye nnalagira; abataawaba nga abaana ba Isiraeri bwe baawaba, nga Abaleevi bwe

baawaba.

12 Era kiriba gye bali ekitone ekiggibwa ku kitone eky'ensi, ekintu ekitukuvu ennyo, awali

ensalo ey'Abaleevi.

13 N'Abaleevi baliba n'ekitundu ekyenkana n'ensalo ya bakabona, obuwanvu obukumi

bubiri mu enkumi ttaano n'obugazi kakumi: obuwanvu bwonna buliba obukumi bubiri mu

enkumi ttaano n'obugazi kakumi:

14 So tebakitundanga so tebakiwaanyisanga, so n'ebibala ebibereberye eby'ensi

tebifuukanga bya balala: kubanga kitukuvu eri Mukama.

15 N'enkumi ettaano ezifisseewo mu bugazi mu maaso g'obukumi bubiri mu enkumi ttaano

ziriba za bantu bonna okulya, za kibuga, za kubeerwamu era za mbuga: era ekibuga

kiriba wakati omwo.

16 Era kuno kwe kuliba okugerebwa kwawo; olubiriizi olw'obukiika obwa kkono enkumi

nnya mu ebikumi bitaano, n'olubiriizi olw'obukiika obwa ddyo enkumi nnya mu ebikumi

bitaano, ne ku lubiriizi olw'obuvanjuba, enkumi nnya mu ebikumi bitaano, n'olubiriizi

olw'obugwanjuba enkumi nnya mu ebikumi bitaano.

17 Era ekibuga kiribaako embuga; eri obukiika obwa kkono ebikumi bibiri mu ataano, n'eri

obukiika obwa ddyo ebikumi bibiri mu ataano, n'eri obuvanjuba ebikumi bibiri mu ataano,

n'eri obugwanjuba ebikumi bibiri mu ataano.

18 N'obuwanvu obufisseewo obwenkana ekitone ekitukuvu buliba kakumi ebuvanjuba



n'akakumi ebugwanjuba: era bulyenkana ekitone ekitukuvu; n'ebibala byamu biriba bya

kulya eri abo abakola emirimu mu kibuga.

19 N'abo abakola emirimu mu kibuga ab'omu bika byonna ebya Isiraeri banaakirimanga.

20 Ekitone kyonna kiriba obugazi obukumi bubiri mu enkumi ttaano n'obuwanvu obukumi

bubiri mu enkumi ttaano: muliwaayo ekitone ekitukuvu nga kyenkanankana enjuyi zonna,

wamu n'obutaka obw'ekibuga.

21 N'ekitundu ekifisseewo kiriba kya mulangira, okuliraana ekitone ekitukuvu eruuyi

n'eruuyi n'obutaka obw'ekibuga, mu maaso g'obukumi obubiri mu enkumi ttaano

obw'ekitone, okwolekera ensalo ey'ebuvanjuba, n'ebugwanjuba mu maaso g'obukumi

obubiri mu enkumi ettaano okwolekera ensalo ey'ebugwanjuba, okwenkana emigabo, kye

kiriba eky'omulangira n'ekitone ekitukuvu n'awatukuvu aw'ennyumba biriba wakati omwo.

22 Era nate okuva ku butaka obw'Abaleevi n'okuva ku bataka obw'ekibuga, obuli wakati

w'ekitundu eky'omulangira, wakati w'ensalo ya Yuda n'ensalo ya Benyamini, waliba wa

mulangira.

23 N'ebika ebirala; okuva ku lubiriizi olw'ebuvanjuba okutuuka ku lubiriizi olw'ebugwanjuba;

Benyamini omugabo gumu.

24 N'awali ensalo ya Benyamini okuva ku lubiriizi olw'ebuvanjuba okutuuka ku lubiriizi

olw'ebugwaajuba; Simyoni omugabo gumu.

25 N'awali ensalo ya Simyoni okuva ku lubiriizi olw'ebuvanjuba okutuuka ku lubiriizi

olw'ebugwanjuba; Isakaali omugabo gumu.

26 N'awali ensalo ya Isakaali okuva ku Lubiriizi olw'ebuvanjuba okutuuka ku lubiriizi

olw'ebugwanjuba; Zebbulooni omugabo gumu.

27 N'awali ensalo ya Zebbulooni okuva ku lubiriizi olw'ebuvanjuba okutuuka ku lubiriizi

olw'ebugwanjuba; Gaadi omugabo gumu.

28 N'awali ensalo ya Gaadi, ku lubiriizi olw'obukiika obwa ddyo mu busimba bwabwo,

ensalo eriva ku Tamali n'etuuka ku mazzi ag'e Meribasukadeesi okutuuka ku kagga ak'e

Misiri okutuuka ku nnyanja ennene.

29 Eyo ye nsi gye muligabanira n'obululu ebika bya Isiraeri okuba obusika, era egyo gye

migabo gyabwe kinnakimu, bw'ayogera Mukama Katonda.

30 Era wano ekibuga we kikoma; ku lubiriizi olw'obukiika obwa kkono emmuli enkumi nnya

mu ebikumi bitaano ezigerebwa:

31 n'emiryango egy'ekibuga giriba ng'amannya g'ebika bya Isiraeri; emiryango esatu

egitunuulira obukiika obwa kkono: omulyango gwa Lewubeeni gumu; omulyango gwa

Yuda gumu; omulyango gwa Leevi gumu:

32 ne ku lubiriizi olw'ebuvanjuba emmuli enkumi nnya mu ebikumi bitaano; n'emiryango

esatu: omulyango gwa Yusufu gumu; omulyango gwa Benyamini gumu; omulyango gwa

Ddaani gumu:

33 ne ku lubiriizi olw'obukiika obwa ddyo emmuli enkumi nnya mu ebikumi bitaano

ezigerebwa; n'emiryango esatu: omulyango gwa Simyoni gumu; omulyango gwa Isakaali

gumu; omulyango gwa Zebbulooni gumu:

34 ku lubiriizi olw'obugwanjuba emmuli enkumi nnya mu ebikumi bitaano, n'emiryango

gyabwe esatu: omulyango gwa Gaadi gumu; omulyango gwa Aseri gumu; omulyango gwa

Nafutaali gumu.

35 Kiriba kya mmuli kakumi mu kanaana okwetooloola: n'erinnya ery'ekibuga okuva ku

lunaku olwo liriba nti Mukama ali omwo. 

